СТЕНОГРАФСКИ БЕЛЕШКИ
од Четвртото продолжение на 74-тата седница на Собранието на Република Македонија, одржана на 7 ноември 2013 година
Седницата се одржа во Собранието на Република Македонија, сала 1, со почеток во 11,47 часот. 
Седницата ја отвори и на неа претседаваше господин Трајко Вељаноски, претседател на Собранието на Република Македонија.
Трајко Вељаноски: Дами и господа пратеници,
Продолжуваме со работа по Седумдесет и четвртата седница на Собранието на Република Македонија.
Пратениците Александар Спасеновски, Иван Стоилковиќ, Тито Петковски, Соња Мираковска, Ленче Николовска, Фијат Џаноски, Мевмет Џемајлоски, Билјана Казанџиска, Тања Томиќ, Ана Павловска Данева, Маринела Марушиќ Тушева, Игор Ивановски, Андреј Петров, Мендух Тачи, Мерал Узеири Ферати, Али Ахмети, Рафет Муминовиќ, Дешира Имери, Амди Бајрам, ме известија дека се спречени да присуствуваат на седницата.
Минуваме на точка 1 - Извештај на Европската комисија за напредокот на Република Македонија за 2013 година.
Извештајот на Европската комисија и Извештајот на работните тела на Република Македонија ви се доставени.

Отворам претрес.

Ги повикувам претставникот на Владата и пратениците кои сакаат да говорат по Извештајот на Европската комисија да се пријават за збор.

Благодарам заврши пријавувањето.
Молам да се подели листинг на пријавени пратеници за збор, со оглед на тоа дека има пријавено поголем број на пратеници за збор.

Пријавен е Вицепремиерот за европски прашања господинот Фатмир Бесими, ве молам повелете имате збор.

Фатмир Бесими: Почитуван претседател на Парламентот, почитувани пратеници,
Дозволете ми на почетокот да дадам една кратка презентација во однос на содржината на Извештајот и работите што произлегуваат од самиот Извештај за напредокот на Република Македонија за нејзиното патешествие кон евроинтеграцијата во Европската унија. Сакам да кажам дека интегрирањето на нашата земја во Европската унија претставува според одлуката на Собранието на Република Македонија и според програмата на Владата претставува приоритет, интегрирањето на земјата претставува еден од стратешките приоритети и работите во оваа насока се исклучително битни како за стабилноста така и за развојот на земјата, регионот и за евро атланскиот напредок на регионот.
На почетокот ќе се обидам да дадам еден општ опис на Извештајот а потоа ќе се задржам на деловите како што е структуриран самиот Извештај, значи политичкиот дел, политичките критериуми, економските критериуми и потоа исполнувањето на европското право во македонското законодавство. На почетокот сакам да ја истакнам битноста на овој Извештај. Овој документ во себе содржи препорака за почетокот на преговорите на нашата земја со Европската унија и ова е главната порака што ја носи овој документ исклучително битен за интегрирачкиот процес на земјата кој што во себе како содржина ги има забележано работите што се остварени во минатата година, меѓутоа исто така исклучително битно е што во својата содржина овој документ ги бележи и областите каде што има потреба од поголема посветеност во следниот период со цел нашата земја да чекори напред кон интегрирањето на Европската унија. Тоа што е исто така битно во овој период од мигот на објавување на документот од страна на Европската комисија па се до одлуката на Советот на Европа во декември оваа година е можноста што ја дава оваа препорака односно за понатамошно унапредување на реформите како што се забележува и во самиот извештај, потоа реформите кон интегрирањето во Европската унија и можностите да наиде на отворен и конструктивен начин и да најдеме решение или пак забележиме напредок во добрососедските односи со нашите соседи кои што се членови на Европската унија случајот со Бугарија и со Грција. Со други зборови препораката во овој период е до декември да ги зајакнеме аргументите кои што нашата земја ќе ги претстави пред Советот на Европа и земјите членки на Европската унија, да може да дадат поддршка на оваа одлука Македонија да добие датум за почеток на преговорите со Европската унија. Ова е како оценка и доаѓаме од Извештајот што се заснова на тоа што земјата ги има исполнето на доволен начин критериумите на Европската унија, тоа се политичките критериуми по петти пат дава препорака за почеток на преговорите. Ние сме свесни дека ова звучи како позиција статус кво во која што по петти пат нашата земја ја добива оваа препорака за почеток на преговорите. Меѓутоа сакам да кажам дека и оваа ситуација бара повторно работа и посветеност земјата да се фокусира на работите кои што се забележани во Извештајот со цел повторно да забележиме на Советот во декември дека аргументите што се во однос на реформата Македонија како земја кандидат за членство во Европската унија ги има исполнето и ќе има поддршка од земјите членки на Европската унија.
На почетокот сакам да дадам до знаење тоа што го дава духот на овој Извештај а тоа е дека реформите, добрососедството или пак решавањето на отворените спорови со нашите соседи се две компоненти кои што се комплементарни една со друга. Така што се подразбира реализација на реформите и решавање на отворените спорови и тие ќе бидат нашата гаранција за напредување на процесот во евро интеграциите. Сакам да продолжам понатаму со тоа што го забележува Извештајот. Извештајот исто така бележи дека во делот на политичките критериуми дијалогот е на високо ниво беше битен механизам кој што им помогна на реформите, меѓутоа исто така не претставува супститут на вистинскиот процес на преговори односно нашата земја треба да продолжи со имплементација на реформите и сите аспекти што подразбираат добивање на датум за почеток на преговорите со Европската унија.

Исто така во Извештајот во однос на сегментот што е во однос на политичките критериуми се бележат значајностите на кои што треба да се фокусираме или пак областите на кои што треба да се фокусираме во иднина особено засновајќи се врз предизвиците кои што ги имавме минатата година, значи во најголема мера функционирањето или ефикасноста на еден политички дијалог внатре во земјата повикувајќи се на препораките што произлегоа од мартовскиот договор како и тоа што е битно, а тоа проследување на препораките што доаѓаат од Анкетната комисија и готовноста работните групи во рамките на Парламентот во земјата да забележат напредок во однос на овие препораки што произлегоа од оваа Анкетна комисија. Со тоа нашата земја ќе ги зајакне аргументите во однос на исполнувањето на политичките критериуми на Копенхаген. Исто така се цени и тоа што е потпишано од страна на политичките партии во земјата односно меморандумот за потврдување на приоритетите или евроатланската перспектива на земјата. Исто така се забележуваат како позитивни и тоа што по десет години имаме и една слика на имплементација на Охридскиот рамковен договор со тоа што се забележуваат сите области што ги опфаќа овој договор со нагласок дека во следните фази ќе треба да се забележат сегментите или политиките што бараат понатамошна имплементација. Во оваа свера се аспектите во однос на правичната и соодветна застапеност, употребата на јазикот, употребата на симболите, децентрализацијата, понатамошна децентрализација и рамномерен регионален развој. Исто така што се однесува на реформите на јавната администрација се забележуваат иницијативите и активностите што се во однос на реформите во однос на Предлог законот за јавна администрација промовирајќи еден концепт на развој на една стручна администрација истовремено и правичната и соодветна застапеност како од аспект на застапеноста во број така и во однос на застапеноста на квалитет и во раководните позиции во администрацијата. Во политичкиот дел исто така се забележува и битноста земјата да продолжи со конструктивна отворена добрососедска политика со цел да можеме да забележиме напредок и да ги зајакнеме аргументите на земјата во однос на овој критериум за добрососедски односи и земјата да бележи напредок и во однос на отвореното прашање за името.
Исто така што се однесува на судскиот систем во Извештајот стои дека споредено со другите и во моментов статусот е на малку понапредно ниво во однос на другите земји. Меѓутоа тоа што ни останува како задача е да се фоксираме на имплементација на законите и зајакнување на независноста на судството, слободата на изразување, соработката со медиумите и Здружението на новинарите исто така забележана како една од темите покрај реформите и дијалогот што се одвиваше досега во однос на Законот за медиумите бара и поголем анганжман за вистински дијалог меѓу државните институции, Владата и граѓанското општество во конкретниов случај Здружението на новинарите во земјата. Тоа што се бара во овој период работата што чека е зајакнувањето или работата во однос на слободно изразување на новинарите, функционирањето односно имплементацијата на законите во Судскиот систем, зајакнувањето на независното судство, потоа Изборниот законик и понатамошна имплементација на препораките кои што се во однос на Охридскиот рамковен договор и активностите, иницијативите што подразбираат добрососедство.
Тоа што е битно во делот на економските критериум и што треба да се забележи е дека Македонија има остварено макроекономска стабилност во текот на овој период. Исто така се препорачува како задача во иднина политиките на буџетските инвестиции да бидат во согласност со развојните политики со цел  да се создаваат нови работни места и да ја зголемат конкурентната способност во земјата. Што се однесува на јавните финансии се препорачува зајакнување и управување на јавните финансии. Ова претставува една глобална политика на стратегијата на Европската комисија  за земјите од Западниот Балкан и карактеристична само за нашата земја. Значи и тука препораката за идните политики е да имаме политика за макро економска стабилност и која што ќе поттикне одржлив долгорочен развој.
Што се однесува на имплементацијата на европското законодавство се забележува дека земјата на високо ниво ги исполнува стандардите во однос на законодавството, административните политики и во оваа насока заслужува да премине на следната фаза на договорот за стабилизација и асоцијација како што е и со процесот на преговорите што од 2009 година односно пет години по ред Македонија го има овој статус препорака за почеток на преговори. 
Што се однесува на посебните поглавја  33-те поглавја што се во однос на имплементацијата на Законодавството сакам да дадам само една кратка анализа, меѓутоа ова во најголема мера е квантитативна анализа и не претендирам дека го опфаќа и квалитативниот аспект во реформите затоа што некој од овие поглавја од разни аспекти имаат разно значение било да се тие во однос на економското, политичкото, социјалното влијание во нашата земја. Значи во најголема мера од 33-те поглавја, јас тука ќе ви дадам до знаење дека речникот, вокабуларот што се користи во Извештајот на Европската комисија како што пишува тука добар напредок, определен напредок и мал напредок. Значи тоа се термините што се користат добар напредок имаат седум поглавја, среден напредок имаат 14 поглавја и мал напредок имаат 12 поглавја забележано. Во интерес на времето затоа што сите имавте можност да го разгледате извештајот тој е јавен, нема да ги спомнам сите овие поглавја само како кратка анализа споредено со минатата година во 68% е сочувано истото ниво на напредок, во  10% имало унапредување и во 20% има забавување на интегрирањето, според поглавјата во насока на имплементација на критериумите или пак законодавството на Европската унија. Меѓутоа општ заклучок во оваа насока е дека Македонија ги исполнува стандардите на високо ниво за да може да премине на следната фаза односно фазата стабилизација и асоцијација. Исто така во интерес на времето и можноста после да се обратам повторно да одговорам на можните прашања сакам да завршам со оваа кратка презентација, во однос на содржината на извештајот, битноста на овој документ. Доколку дискутираме од аспектот што  е овој документ, тоа е документ кој што го претставува напредокот или пак враќањето назад, сакам да кажам дека наша должност е да се концентрирам на овој документ и овој документ за нас е работен документ, документ на кој што ние ќе се концентрираме на работите кои што ги предвидува или препорачува за реализација и кои се досегашните приоритети.

Ние досега веќе сме имале средби,  презентации во институциите во Владата и досега имаме и агенда и со прецизни планови за работите што треба да се реализираа во најкраток можен рок. И како што реков ова е работен документ во кој што ние ги гледаме досегашните искуства било да се позитивни или тие што бараат поголем анганжман и апелирам истиов да се гледа како документ со значение и со консензуален пристап колку што е можно подобро интегрирање на земјата во Европската унија да ги зајакнеме нашите аргументи пред Советот на Европа задржувајќи се на судството, слободата на изразување и имплементација на Охридскиот рамковен договор. Благодарам. 
Трајко Вељаноски: Благодарам.

Господинот Величковски Ивон има реплика, повелете.

Ивон Величковски: Благодарам претседателе.
Благодарам господине вицепремиер за ова исцрпно излагање кое потврди дека во основа и по ова прашање за жал во вашиот коректен политички вординг избегнавте една суштинска работа, а тоа е: кога ги дававте сите проценти за тоа колкав напредок има, каде е забавено интегрирањето, кога кажавте колку има голем напредок, ограничен напредок, заборавивте да кажете еден процент каде е нотиран суштински напредок и тоа ми беше еден од поводите за јавувањето. Во проценти изразено знаете дека е нула. Би сакал да ве прашам согласно ова велите Македонија до декември да ги даде аргументите со кои ќе го натераме Европскиот совет да ја прифати препораката на Европската комисија. Го посакувам тоа господине вицепремиер. Верувам дека и вие господине Бесими знам дека го сакате тоа, ама сакам да ве прашам кои се тие аргументи и кои се тие реализации на реформи за кои зборуваме додека дијалогот на високо ниво реално е во застој. Ве молам дали сте спремен да го признаете тоа. Кажете овде колку посети се откажани, кажете колку посети се откажани на релевантни претставници. И, кога зборуваме за суштински напредок велите ова може да личи на статус кво. Ако ова личи на статус кво што ли ќе биде статус кво. Не господине Бесими, ова е статус кво, ова денеска каде и што го живееме. И овој стадиум на нашите европски интеграции, ова е статус кво. А како што рече еврокомесарот Филе статус кво може да ја чини Македонија многу скапо. Кој  е дијалогот со новинарите. Вие сеуште ги немате повлечено вашите предложени закони како Влада за медиуми. Ве повикав и пак ве повикувам да ги повлечете законите за медиуми. Законот за медиуми особено. Тие ви се сега од нивните шеми како да се пазарите. Нема пазарење со тоа.
Второ, ве молам да ми одговорите кој е владиниот политички капацитет. Сакам да слушнам кога Владата на Република Македонија ќе го даде своето мислење по предложената платформа од моја страна за платформата за евроатлански интеграции и решавање на спорот со Грција. И кажете ми, дали решавањето на спорот е клучен или еден од клучните аргументи пред Европскиот совет. Затоа ќе ве повикам во градењето на консензуален пристап вие да дадете придонес како претставник на Владата и Владата во која сте да даде придонес и да го повика овој Парламент да расправа за таа платформа и градејќи го консензуалниот пристап ќе ве замолам, да ја поведеме одговорноста онака како што ја побаравте да ја поведеме сите ние. Одговорноста, дозволете само да ја довршам мислата, одговорност која ја имаме сите согласно застапеноста, сакате етнички сакате политички изберете вие. 

Трајко Вељаноски: Благодарам. 

Господинот Бесими Фатмир има реплика, повелете.

Фатмир Бесими: Благодарам. 

Ви благодарам на поставеното прашање и можноста да објаснам. Приоритетите што ги спомнавте или пак поставивте прашања кои се приоритетите што би можеле да ги зајакнат аргументите на Македонија пред Советот на Европа е имплементацијата на препораките што произлегуваат од политичкиот дијалог во земјата и тука во Парламентот во работната група. 

Второ, реактивација на дијалогот со новинарите во однос на легислацијата или законодавството во оваа област и третото е зајакнување на аргументите што се во однос на владеењето на правото или пак независноста на судството и четвртото е продолжување на понатамошна имплементација на реформите во однос на имплементацијата на Охридскиот рамковен договор и петтото е добро соседство или пак тоа што го споменавте вие директно, иницијативите што би произлегле од наша страна за покажување на готовност за решавање на спорот со името. Ова се петте приоритети што може да ги зајакнат аргументите на Македонија пред Советот на Европа во декември.

Трајко Вељаноски: Благодарам. 

Господинот Фазлиу Беким има реплика, повелете.

Беким Фазлиу: Заменик премиер, вие во вашиот говор рековте дека треба да се задржиме, концентрираме на овој Извештај за напредок. Јас би рекол подобро да го користите поимот не задржување, деконцентрација затоа што  и пет години по ред останувате на исто место, односно да не речам дека одиме наназад. Затоа за жал вака ќе биде и по педесет години се додека вие не го прочитате вистински како што треба овој Извештај на Европската комисија. Во отсуство на капацитетите да не речам во отсуство на знаење да се прочита како што треба и да се сфати како што треба извештајот за напредокот доаѓа до израз фантазиите и измислувањата. И кога сме кај фантазиите вие од ДУИ сте отишле многу далеку, вие сте во воздух. Така рече вашиот лидер, вие сте во воздух, сте обезбедиле и гориво, меѓутоа ова се лудости да ги оставиме на страна, да говорам малку сериозно. Дали знаете дека секој неуспех во процесот на евроитеграција секоја година што се доживува неуспех кои се последиците и како истите се рефлектираат тука во Македонија. Секој неуспех во однос на евроинтеграцијата последиците се кај Албанците. Знаете ли како се рефлектираат. Вие останувате главни спонзори на националистичките политики на оваа Влада, главни спонзори на проектите Скопје 2014, главни спонзори на навредувањето на Албанците, главни спонзори на тепањето на Албанците, главни спонзори на економскиот апартхејт кон Албанците. Ова не снаоѓа 5 години по ред затоа што имаме заостанување во евроинтегративниот процес. Ве молам, доста веќе, ова се нарекува хипокризија, доста е со оваа хипокризија, затоа  што на овие лаги дефинитивно им излегла бојата. Знаете во каква состојба сте дошле, не сте во состојба да вработите ниту еден полицаец Албанец. Не сте во состојба да смените ниту едно име на училиште. Не сте во состојба  ниту да пополните една дупка со асфалат, не се во состојба да изградите или пак да поставите десет метри цевка за канализација или пак ниту една секунда да излезете и да претседавате со пленарна седница на Албански. Вчера не бевте во состојба да поставите едно национално знаме во чест на посетата на албанскиот премиер Еди Рама во Македонија. Оставете да се занимавате со големи работи и да го решавате прашањето на евроинтеграцијата. Македонија нема само еден проблем, што се однесува со прашањето на името, Македонија има многу големи проблеми што се однесува на состојбата на Албанците. Ќе ви повторам, да излезеш во Париз, Берлин, Атина, Софија, Белград, повторно нема да го решиш овој проблем треба да ги засукате ракавите тука и да го решите прашањето на Албанците. 

Трајко Вељаноски: Благодарам. 

Господинот Бесими Фатмир има контра реплика, повелете.

Фатмир Бесими: Благодарам на вашата дискусија. 

Се разбира дека имаме разлики во пристапот. Верувам дека целта треба да ни биде иста, односно да бидеме дел од евроатланската заедница односно нашата земја да биде рамноправна членка на ЕУ и НАТО. Јас во ниту еден случај при мојот говор не реков дека статус квото е успех. Меѓутоа статус квото го споменав затоа што тоа докажува дека ние сме посветени на ова, и не реков дека немаме предизвици за реализација на овој процес. И главниот предизвик освен реформите кои што ги споменав е ние да ги надминеме разликите што ги имаме со нашите соседи, во најголема мера со нашиот јужен сосед во однос со прашањето на името и да најдеме решение кое што ќе гарантира подобра иднина за земјата, а за тоа колку сме направиле во оваа насока, само сакам да истакнам дека ДУИ беше на власт и Македонија тогаш доби статус кандидат, имаме либерализација  на визниот режим и други работи.

Трајко Вељаноски: Ибраими Орхан има реплика, повелете.

Орхан Ибраими: Сериозно не ве сфаќам што говорите. Вие 10 години сте на власт. 10 години раководите со разни министерства. Сега сте заменик министер за евроинтеграции, вие не знаете да го читате Извештајот за напредокот. Таму на прецизен и детален начин на таксативен начин се нотираат сите работи. Таму пишува дека имаме селективно судство, сфаќате ли што значи селективно судство. Тоа значи токму ова, види ја оваа слика. Еве и оваа слика. Не реформирањето на безбедносните сили и селективното судство се токму овие слики.  Селективно судство е кога се осудува 65 годишна старица со 4 години издржување казна затвор за не дозволено носење на оружје. Верувате дека има таков случај. Стара, болна жена, без деца ја осудуваат 4 години затвор затоа што носела оружје бесправно. Селективно судство е токму оваа слика, ете палејќи го националното знаме се гледаат сите личности и лицата на јасен начин, сепак не се покренува постапка ниту од обвинителството ниту од безбедносните органи за да ги следат овие. Меѓутоа кога го палат македонското национално државно знаме тој за половина час се осудува со забрзана постапка значи ги поминува сите судски нивоа и сега издржува казна затвор. Ова е најтипичен случај на селективно судство. Селективно судство значи од 2004 година случајот Сопот, сеуште се по затвори обвинетите и затоа се вели дека има селективно судство, а не за нешто друго. селективно судство е што никако не добива епилог случајот на Смилковското езеро. 

Второ, знаете добро кои се таму обвинети. Сите овие случаи треба малку да ве освестат, малку да ве направат посвесни затоа што и ти самиот велиш дека си Албанец, а го споменуваш Охридскиот рамковен договор од 2001 година, во 2004 требаше да се заокружи меѓутоа ти се фалиш дека всушност Македонија си ја направил кандидат за членство во Европската унија. Вие сте го уништиле Охридскиот рамковен договор, нема дух на Охридскиот рамковен договор, нема закон. Има Закон за децентрализација, има Закон за употреба на јазици, за територијална организација, меѓутоа кои закони се во согласност со Охридскиот рамковен договор и затоа се забележува на прецизен начин дека не е исполнето ништо од основната рамка на Охридскиот рамковен договор. 

Трајко Вељаноски: Господинот Бесими Фатмир има  контра реплика, повелете.

Фатмир Бесими: Благодарам. 

Не само што велам дека сум Албанец, туку и сум Албанец. Можеби имаше потреба да го слушнете  тоа повторно, само сакам да кажам нешто друго.

Говориме за Извештајот и јас внимателно го слушнав тоа што го кажавте вие. Тоа се работи што ме вознемируваат и мене, тоа се работи кои ако ми дозволите, што се однесува за националното знаме минатата година се забележа 100 годишнината од ова знаме со присуство на двајца премиери на Албанија и Косово тука во Скопје. Исто така, што се однесува на вредностите на интеграцијата ние продолжуваме и покрај предизвиците ние не ги исклучуваме дека не постојат, ние сме свесни дека постојат и судскиот систем има потреба да се унапреди во насока на, и тоа е процес кој што трае зајакнување на судството, независноста на судството исто така и имплементацијата. 

Трајко Вељаноски: Господинот Мисовски Горан има реплика, повелете.

Горан Мисовски: Господине министер, во текот на вчерашниот ден еден од новинарите ме праша дали вклучувањето на Али Ахмети и албанскиот политички фактор во решавање на спорот со името со Грција може да наштети на македонскиот национален идентитет. Јас кажав не. И мислам дека е добро што и коалициониот партнер во Владата на ВМРО-ДПМНЕ е вклучен во решавање на спорот со Грција и подобрување на статусот на Република Македонија во преговорите. Јас сум убеден дека таа операција или акција на меѓународен план е усогласена помеѓу Али Ахмети и Никола Груевски и тука мислам дека нема ништо лошо. Спротивно на оваа моја констатација морам лично да ви се обратам, вие денес лично ме разочаравте. Втора година по ред Република Македонија во извештајот  ја враќа придавката македонски. Вие денес од оваа говорница ниту кажавте дека расправаме за извештај за напредокот на Република Македонија туку напротив, нотирав на три пати кажавте за напредокот на нашата држава. Ниту еднаш не ја споменавте Република Македонија. Дали тоа го направивте намерно, не сакам да верувам дека е тоа така, верувам дека ќе дадете одговор на оваа моја забелешка. Втората работа мислам дека ќе беше фер, од ваша страна како претставник на ДУИ барем да кажевте јавно на оваа говорница пред граѓаните на Република Македонија дека во Извештајот за напредокот на Република Македонија јасно и децидно е нотирано, дека на 24 декември пратениците беа од опозицијата исфрлени од собраниската сала. Како што исто така е нотирано дека и новинарите на 24 декември беа исфрлени од собраниската сала. И третата работа господине министер исто така очекував од вас дека ќе беше коректно тоа да го нотиравте пред македонската јавност, дека во областа на слободата на изразување, репутацијата на државата во однос на слободата на медиумите продолжи да се влошува и на домашен и на меѓународен план. Тие три клучни забелешки вие се обидовте со дипломатски јазик да ги избегнете. Мислите дека Република Македонија ќе го добие датумот за преговори сега во декември со тоа што вие ќе ги избегнете клучните проблеми во Република Македонија. Уште еднаш ќе повторам, навистина очекував од вас барем еднаш да ја споменете Република Македонија, вие сте министер во Владата на Република Македонија. И уште еднаш ќе потенцирам, очекував од вас, ќе беше фер бидејќи вие имате директно линк и со еврокомесарот Филе и со челниците во Брисел да кажете јасно и гласно, тоа граѓаните го заслужуваат да го знаат дека во овој Извештај за напредокот на Република Македонија е нотирано јасно и прецизно дека на 24 и новинарите и пратениците од опозицијата беа насилно исфрлени.

Трајко Вељаноски: Господинот Фазлиу Беким бара процедурално, повелете.

Беким Фазлиу: Благодарам. 

Јавноста беше сведок,  рековте дека сте Албанец, меѓутоа не верувавте ни самиот во тоа и почнавте да се смеете. Денес ја информирам јавноста за еден нов Гинисов рекорд, госпоѓата потпретседател на Собранието Сузана Салиу 15 месеци направи денес како не претседавала ниту секунда со пленарна седница на албански јазик. Затоа вие од ДУИ треба да се гордеете со овој Гинисов рекорд меѓутоа за жал Албанците само ќе се срамат од тоа. 

Веќе една година пратеничката група на ПДА во знак на протест поради дискриминацијата што се прави на албанските пратеници и на Албанците и што се прави на потпретседателката на ова Собрание, протестираме поради дискриминацијата на албанскиот јазик за на ова Собрание. Значи се дискриминираме ние како пратеници, потоа потпретседателката на Собранието и Албанците кои немаат можност на изворен начин да ги слуша своите избрани пратеници за тоа како говорат на албански јазик, туку ги слушаат нивните толкувачи. Иако нема ниту едно пишано правило да пратениците Македонци да говорат и нивните говори граѓаните да ги слушнат така како што тие говорат на македонски, а Албанците со преведувачи, сепак Парламентот има измислено некои правила има земено своја слободна волја да ги дискриминира Албанците. 

Почитувани колеги од ДУИ сигурно знаете, ако не знаете треба да знаете дека албанскиот јазик ни го утврдува нашето национално битие, Албанци. Ако сакате другите да не ценат прво треба да се цениме себе си. А како се цени себе си почитувајќи го јазикот што го говориш. За жал, кај вас оваа работа не ја гледаме дека ја правите, албанскиот јазик е институција над сите институции. И повторно ќе ви кажам, повелете рефлектирајте и гледајте малку што правите. Крајно време е овој проблем кој што е технички, а сте го претвориле во политички да го решиме што е можно побрзо. Затоа во знак на протест и денес барам еден час пауза во име на пратеничката група на ДПА. 

Трајко Вељаноски: Благодарам. 

Тука ја прекинувам седницата, продолжуваме во 13,25 часот.)

Благодарам. 

(По паузата)

Трајко Вељаноски: Продолжуваме со работа.
За реплика се јави и има реплика господинот Џелили Наџи, повелете.

Само момент, се извинувам затоа што гледам дека сте се одјавиле затоа. Не. Во ред. 

Се извинувам, господинот Фатмир Бесими има контра реплика на репликата на господинот Мисовски Горан, повелете.

Бесими Фатмир: Ви благодарам.
Прашањето кое разбуди интерес кај Горан дека го употребив поимот Република Македонија, тоа не е воопшто дилема туку е игра на зборови во преводот и во употребата на албанскиот јазик. Нормално, ова место го чувствувам како мое место и Република Македонија можам да ја наречам како моја земја и ова е добро за сите граѓани така да го почувствуваат.

Друго прашање, во однос на дипломатската активност на господинот Али Ахмети. Мило ми е што вие се изразивте афирмативно или позитивно за оваа иницијатива. Би сакал и пошироко јавноста да го прифати така, бидејќи тоа беа исклучително значајни посети од интерес на Македонија да биде членка на Европската Унија и да изнајдеме можно решение за да се надмине контекстот со името со Грција. Секако, јас сум бил дел и мислам дека се исклучително значајни средби и темите во однос на политичкиот дијалог кој произлегува од настаните од декември и слободата на говорот се теми кои ги спомнав, кои ќе ги зајакне нашите аргументи за декември. Ви благодарам.

Трајко Вељаноски: Џелили Наџи има реплика, повелете.
Наџи Џелили: Почитуван претседателе, почитувани колеги пратеници, почитуван заменик претседател на Владата, мислам дека извештајот на Европската комисија е сеопфатен, така би го нарекол јас. Би сакал да со мојата реплика да почнам со вашето излагање во Комитетот, при што се разгледуваше извештајот каде што рековте дека овој извештај го изготви Европската Унија, а го напишавме ние самите. Навистина е факт дека ние сме го напишале овој извештај и во однос на тоа немаме дилеми. Вие, исто така, во вашето излагање спомнавте дека интеграцијата претставува стратешки приоритет за Владата и за ова Собрание. Но, фактот и реалноста го докажуваат спротивното. Имајќи предвид содржината на овој извештај во главните столбови, во однос на политичкото функционирање, не само политичките критериуми туку и многу значајни критериуми, се споменуваат во извештајот на Европската комисија. И убеден сум дека поголем дел од граѓаните се согласуваат со сите констатации кои стојат во овој извештај. Не можам да се согласам со тоа дека стратешка определба на Владата или на ова мнозинство е и крајната политизација на правосудството. Една од најголемите забелешки се во областа на правосудството. Господине заменик претседател на Владата, мислите дека е стратешка постапка за членство во Европската Унија фактот што вашата партија, со поддршка на другата партија, избирате член ан Судскиот совет пред политичкиот претставник на Демократската унија за интеграција во Изборната државна комисија. Мислам дека е во спротивност со тоа што декларативно го нагласувате од говорницата на оваа институција. 

Наредно прашање од големо значење и за кое нема државник со кој не сте сретнале, било во земјава, или надвор од земјава, а кој не нагласува дека Охридскиот договор и по 10 или 12 години претставува голтка која тешко се голта во оваа земја. И би ве прашал јавно, уште колку време ви треба да го спроведете Охридскиот договор од аспект на првичната и соодветна застапеност на немнозинските заедници во оваа држава, и многу други прашања за кои граѓаните се загрижени. Исто така, значајно е да ви поставам уште едно прашање во врска со законот за медиумите. Што вие како мнозинство, или партија која ја застапувате ќе направите во врска со овие два закони? Ви благодарам.

Трајко Вељаноски: Господинот Бесими Фатмир има контра реплика, повелете.

Фатмир Бесими: Ви благодарам.
Интеграцијата на земјава во Европската Унија ќе продолжи да биде стратешки интерес. Предизвиците кои ги имаме во оваа насока ќе бидат наша максимална посветеност за надминување и да одиме во идната фаза на отпочнување на разговорите со Европската Унија. 

Прашањето што го поставивте во однос на првичната застапеност и имплементација на Охридскиот рамковен договор, ќе ви кажам дека тоа што денеска директно комуницираме албански јас и ти во ова Собрание, претставува едно достигнување на Охридскиот договор и прифатлив од сите граѓани и од претставниците на граѓаните како пратеници во ова Собрание. Правичната и соодветната застапеност е во однос на имплементацијата на Охридскиот договор е прашањето на јазикот кој нормално во иднина и политиките на спроведување на тој Договор ќе има можност да се дефинира и поопширно и попрецизно, во однос на спроведувањето на законот како што е предвидено со Устав и во соодветните закони. Исто така, правичната застапеност е процес кој ќе продолжи и во иднина и тоа се уставни и законски одредби во нашата држава кои ќе продолжат да се спроведуваат во иднина.

Трајко Вељаноски: Има збор госпоѓа Шекеринска Радмила, повелете.

Радмила Шекеринска: Често пати европските претставници, па некои и од македонските во изминативе месеци го употребуваат зборот статус кво. И со право, иако зборувајќи на релативно друга тема, велат дека најрискантното нешто  е да го одржуваш статус квото. Не се согласувам со нив. Има и полошо. И по рискантна политика, а тоа е политика во која што глумиш дека до одржуваш статус квото и се правиш дека не забележуваш како сите работи тргнале по ѓаволите. За жал, извештајот за Република Македонија оваа година веќе не може да го карактеризираме како извештај на внатрешно статус кво. Тоа можевме да го кажеме за 2012 година, во некоја смисла и за 2011 година. Извештајот од оваа година покажува дека Република Македонија по клучните параметри сигурно тоне. И задача на ова Собрание со сите хендикепи во неговиот мандат е да каже што мисли на таа тема. Мислам дека со право Владата сака да се затскрие зад политички теми кои што реално немаат врска со извештајот. Имаат врска со нашата европска перспектива, но немаат врска со извештајот. За да не биде дека зборувам напамет и дека го тврдам ова што го тврдам од политички причини, ќе ви покажам неколку бројки и показатели кои многу едноставно покажуваат дека Македонија со оваа Влада го губи здивот натема домашни, внатрешни европски реформи. Еве да почнеме од нашата задача што сами сме си ја поставиле. Погледнете само како изгледа ова европско “остваруваме“ на Владата на ВМРО-ДПМНЕ. Погледнете од 68 закони, кои самите сме си кажале дека ќе ги усвоиме и измените во текот на 2013 година, 25 го добиле само зеленото светло од Македонското собрание. Не цели 37%. 37% е вистинската бројка колку оваа власт, па и ова парламентарно мнозинство и ова Собрание смета дека за Македонија е важна европската перспектива. Ако најлесниот одговор кој што сме го чуле во минатото е да се каже: знаете беа избори, Собранието извесно време не работеше, а имаше и внатрешни проблеми, еве една слична математика за тоа колку посветено остварува Владата сама за себе. Еве колку подзаконски акти Владата си задала да донесе, еве колку реализирале - од 200 - 71, не цели 35%. И доволни се овие две бројки. Иако не кажуваат се, доволни се овие две бројки да го констатираат тоа што го констатира и самиот извештај, дека Република Македонија ја дигнала рачната сопирачка и сега малку, малку по инерција се движи таму каде што ептен мора. Меѓутоа, во суштина нема мотор кој ќе ги движи внатрешните реформи. И не тоа најголемиот проблем. Ако ги погледнете нивоата на усогласеност, ако ги погледнете коментарите по Поглавја, ќе видите дека Република Македонија оваа година ни 20%  од поглавјата не може да ги дефинира и да ги оцени како подрачја со добар прогрес. Ниту 20%. И тука завршувам со бројките, затоа што мислам дека се доволни. 

Сакам да зборувам за теми за кои овој пат извештајот навистина удира во целта, теми кои Европската Унија заедно со голем дел од македонската јавност смета дека се рак рани. Не на нашиот европски пат, туку рак рани на тоа како се живее во Република Македонија, колку слободно и колку напредно. Ќе почнам со темата која што веќе стана почеток и крај на сите наши европски дискусии, а тоа е темата медиуми. Не знам што веќе да се каже. Навистина не знам што веќе да се каже. Меѓутоа, пораките кои дојдоа директно од Комесарот, пораките кои дојдоа од секој европски претставник, покажаа дека главниот проблем во Македонија е недостаток на слобода. Главниот проблем во Македонија е доминацијата на страв. Таа се спомнува највеќе кај медиумите, меѓутоа, е метастаза која го опфати целото наше општество. И на тоа до ден денеска ние немаме одговор. Во делот на медиумите стојат забелешките кои срамежливо се протнуваа и минатите години, меѓутоа сега се кажани грубо и без пардон. Денес би сакала оваа дебата да расчисти некои дилеми, бидејќи до ден денес македонската јавност не знае каков Извештај испрати македонската Влада до комесарот Филе во поглед на владините реклами, обврска превземена пред повеќе од година и кусур. Одговор за владините реклами нема. Одговор за Законот за медиуми и неговата судбина сеуште нема. Меѓутоа има полоши  оценки, сериозно лоши оценки за медиумите, има загриженост и кога ќе кажат европјаните длабока загриженост, знаете што значи тоа? Отаде црвено светло. Загриженост за правата и слободата на изразување има, критики за целосно непрофесионалната и партиски диригирана МРТВ што е сервис кој го плаќа секој граѓанин има и тоа на повеќе места. Се разбира единствено што нема е реакција на ова Собрание и реакција на оваа Влада. Практично постои договор на оваа тема заедно треба сите вие да молчите и тоа е детектирано во Извештајот и затоа Македонија плаќа голема цена.

Втората тема на која што сакам да зборувам е темата корупција. Господа и госпоѓи пратеници од парламентарното мнозинство, можеби на оваа тема и највеќе се забележува колку брзо Македонија тргна по надолен пат. Ако имаше извештаи кога Владата со гордост ни соопштуваше дека на тема корупција имаат напредок, како на пример во 2009 година, ако можеше Владата да излезе во 2010 година и да се пофали со одреден напредок. Лесно им беше, тогаш имаше да се апсат некој бивши Влади, некој бивши функционери. Сега треба да се чепне таму каде што боли, кај своите! Ако во 2011 се зборуваше за ограничен напредок, во 2012 за мал видлив напредок, сега коментарите за корупција да ви е непријатно да ги читате и токму онаму каде што знаеме дека ја има. Тендерите, јавните набавки. Овдека се колнете секој пат дека Законот за јавни набавки сега ќе им застане на пат на корупционерите. Не е така! Во овој Извештај се кажува дека корупцијата цвета. Во овој извештај се потврдува тезата дека во Македонија имаме нов тип на таканаречени анекс корупции, за таа зборува Извештајот и во овој Извештај стандардно се кажува дека антикорупционерите се се само не борци против корупција. И пазете, прв пат се кажува дека случајот за кој што зборуваа пред локалните избори е класичен случај за политичка злоупотреба на Антикорупциската комисија. Да сте на нивно место да кажете да се укине. Ама не. Тие имаат уште задачи, уште криење на имот кој треба да го спроведат.

Третата тема за која што сакам да зборувам во нормални околности би гласела судство, ама веќе во Македонија малку се зборува за судство. Веќе формулацијата која што се одомаќини во европските извештаи е терминот селективна правда. Селективна правда! Нема пасус во Европскиот извештај посветен на оваа тема на кој не се споменува опасноста од селективна правда. Немаше човек, претставник на Европската Унија кој не спомна загриженост, длабока за селективното делење на правда од страна на партизираните судови. Само во воведните излагања на седницата на Националниот совет за европските интеграции, три пати европските претставници спомнаа исто. Селективна правда! Дали сте свесни господа и госпоѓи пратеници колку е ова тешка формулација? Ако некој овде спомне статус кво, навистина нема да знаеме дали да се смееме или да плачеме, бидејќи ова, ова е трка кон дното. На оваа тема се зборува за индиректни политички притисоци, за невообичаено брзи пресуди и одлуки кои директно влијаат на кариерите на судиите кои ги донеле. Се коментира директно, дека изречените притвори не се во согласност со превземените обврски на Македонија во случаите на Кежаровски и Шиповиќ. Пазете! Никогаш не било случај европски претставници да спомнуваат имиња, да спомнуваат конкретни случаи и кога тоа ќе го направат јасно е дека изминало времето за шега. Селективна правда! Тоа е пресудата која овој Извештај ја изрече за македонското судство. Не е розова и не е статус кво.

Следната тема на која што би сакала да зборувам е темата администрација. И навистина не знам од каде да почнам? И вообичаено добивавме критики. Ама сега добивавме прашање на кое немаме одговор. Кога на пример, известувачот за Македонија, инаку навистина подржувач на  оваа држава не може да се најде мана дури од највредните пратеници на парламентарното мнозинство, кога тој ви вели вака: Како да го сфатиме фактот дека оваа Влада нејќе да каже колку луѓе работат во администрацијата. Како очекувате доверба да се создаде ако таква едноставна работа не е јавно достапна? Молк. Колку време помина господине вице премиер, од моментот кога повторно таа тема ни се врати на дневен ред. Владата молчи. Систематски, постојано, без исклучок, без резерви. Зошто? За да го одржи привидот кој е скршен и за кој веќе Комисијата вели вака: партиски конкурси скроени по мерка на кандидатите. 1500 вработени кои примаат плата, а седат дома. Не законски конкурси за вработување и така натаму. Истата таа администрација во исто време добива шлаканици заради неможноста да се користат европските средства. Кои до ден денеска од Владата поднесе одговорност заради тоа што 8 милиони евра им беа одземени на македонските земјоделци. Не можеа да ги искористат затоа што некој си игра партиска администрација. Кој носи одговорност заради тоа што Македонија не успеала да искористи повеќе 25% од парите наменети за нашата држава. Кој носи одговорност? Кој носи одговорност заради тоа  што Европската комисија и самата вели дека постои опасност повеќе пари да се изгубат во годините што следат. Молк. Статус кво.

И последната тема на која што сакам да зборувам е темата на која што се однесува на оваа куќа и Извештајот го кажува она што сите веќе го знаеме 24 декември беше и е срам за оваа држава. 
24 декември остана да биде типичен случај за семејно насилство во оваа држава, однесувањето на насилникот беше стандардно. Прво насилникот во ова Собрание се трудеше насилството да си го сочува дома, зад затворени врати. И за тоа, медиумите, камерите, новинарите мораше да излезат. Кога и тоа не успеа, насилникот по секоја цена мораше да тврди дека жртвата измислува. Дека тоа што сме го виделе на камери не е точно. Дека новинарите беа исфрлени, дека камерите не беа тргнати на страна. Дека пратениците со обезбедување не беа исшутирани од Собранието. И на крај кога тоа не помина, насилникот го искористи класичниот инструмент - ја обвини жртвата. Не провоциравте. Си го баравте. Денеска македонското Собрание е жртва на политичкото насилство, на ВМРО ДПМНЕ и тоа насилство има неколку имиња и презимиња. После тој настан ова Собрание никогаш нема да биде исто. Меѓутоа проблемот е што цената не се плаќа поединечно, не ја плаќаат виновниците, цената за жал ја плаќа Република Македонија. За жал овие пет теми што ги отворив не се крајот, ќе има дискусии и навистина има многу теми на кои треба да дискутираме. Меѓутоа знаете што е актуелниот проблем во Република Македонија. Што целата  македонска јавност по малку и се плаши од Европскиот извештај. Не заради тоа, што е напишано во него. На тоа веќе навикнавме, На критиките веќе отрпнавме. Проблемот од тоа што се случува дента откако извештајот ќе биде објавен во Македонија таквиот настан беше срамната пресуда за Кежаровски. Не баре не беше доволно сето ова напишано за медиумите, за новинарите и за селективната правда. Ако го читате внимателно извештајот, ќе откриете уште еден поразителен и стравичен факт. Од кој искрено сум уверена 90% од луѓето во оваа сала ќе се зацрвенеат. Ако го прочитате извештајот ќе видите дека Кежаровски доби 4,5 години пресуда затвор. Додека починителите на дело наречено трговија со луѓе, добиле помалку. Е, па пратеници размислете се во каква држава трговијата со луѓе е помало зло од пишувањето новинарски текст. Ова статускво може би е одржливо, но е опасно.  Ова статускво значи дека додека Владата ги влече погрешните потези, цената за жал ќе ја плаќа македонскиот граѓанин. 

Трајко Вељаноски: Благодарам. 

Господинот Бесими Фатмир има реплика, повелете. 

Фатмир Бесими: Ви благодарам. 

Госпоѓа Шекеринска, факт е дека статусквото е предизвик, така и вие се произнесовте. И ние го велиме ова, и јас лично денес на оваа седница го кажав од аспект на препораката која Македонија добива за 5-ти пат, односно петти извештај е со препорака, односно содржината на секој документ, секоја година содржи, ја опишува крактеристиката на таа година. И овој предизвик кој што се споменува, кој соодветствува со оваа мината година. 

Што се однесува до реформите, во рамките на програмата и тоа што е остварено во насока на законите, верувам дека и вие ќе се согласите дека бројките не ја говорат општата вистина, во насока на имплементацијата на реформите. Но, секако тие имаат една значајна вистина, нормално ангажманот, посетеноста и сите тие што сме ги најавиле, колку беа реално спрофедени. 

Сакам да подвлечам зошто го реков ова во рамките на бројките. Една анализа ако ја направиме, на една статистика на бројките на реформите, или на ставот од овој извештај, дали има вистински напредок или има просечен или  мал напредок, знаете дека и вие сте наишле на тие бројки Македонија е втора во регионот од земјите кандидатки, па од Турција која е прва. Но не велам дека, ова ја опишува целата реалност и сите предизвици. Значи во рамките на бројките или оценката колку има напредок. И, во однос на поглавјето на јавните набавки, ова поглавје е класифицирано дека има добар напредок. Но, поентата во однос на извештајот и вие го нагласивте воглавном се однесува на аспектот на борбата против корупцијата и тука се бележи дека легислативата е во голем дел е воспоставена во нашата земја, се бара понатамошна имплементација, а тоа  што подразбира литраг рекорд, на неколку процеси, дека се отпочнати но се бара уште повеќе. Се согласувам со тоа што го има извештајот и на почетокот реков дека треба да се сконцентрираме на нешта, на кои овој извештај ги нотира како значајни за нашата работа, воедно како што се однесува со судството, со дијалогот со новинарите и мислам дека има простор Македонија во иднина да го подобри својот имиџ во однос на слободата на говорот и во однос на медиумите. Ви благодарам. 

Трајко Вељаноски: Благодарам. 

Има контра реплика госпоѓа Радмила Шекеринска, повелете. 

Радмила Шекеринска: Тоа што го кажавте не е неточно, ама не чув ниту еден аргумент, зошто Република Македонија не може да си ги исполни своите задачи што сама си ги задала. 40% не сме успеале од тоа што сме го договориле. 40%. Да е Македонија, Владата да е фирма, до сега ќе беше банкрот. За жал, Македонија како тргнала со трошењето на оваа Влада ќе биде банкрот, ама на туѓа сметка. Но, сакам да ви кажам и една бројка која срамежливо никој не ја третира во извештајот. Погледнете во статистиките кој е природниот прирас на Македонија и која е промената во однос на пред 10 години. Ако природниот прираст во 2001 година бил 5, сега е 1,7 и ќе се сложите дека жените толку не почнале помалку да раѓаат деца.

Господин вицепремиер за евроинтеграции, добро е Македонија да оди кон Европската унија, ама ако продолжи да оди волку бавно, ако продолжи да се враќа назад, секој чекор еден напред 10 назад ова ќе ни се случи. 400 и кусур илјади луѓе ја напуштија државата. И за тоа денеска Македонија станува стара, уплашена држава, во која што шансите не за Европската унија, за пристоен живот се непостоечки. 

Трајко Вељаноски: Благодарам. 

Тука ја прекинувам седницата. 

Продолжуваме во 15,00 часот. 

Ви благодарам. 

(По паузата)

Трајко Вељаноски: Продолжуваме со работа.
Следен пријавен за збор, има збор госпоѓа Поповска Лилјана, повелете.

Лилјана Поповска: Почитуван претседателе на Собрание, почитуван потпретседателе на Влада, почитувани колеги пратеници.

Денеска зборуваме за последниот изваштај на Европската комисија и можеме да кажеме дека пред нас имаме еден реален и избалансиран извештај. Кажано е што е подобрено, што е недоволно унапредено и што е несоодветно направено. Сето тоа е кажано со дипломатски речник, со внимателни политички формулации. Морам да кажам дека ми е жал за некои забешеки, да речеме, за забелешките дека не сме ги искористиле фондовите до крај, иако годинава се подобро искористени од лани. Жал ми е и за забелешкитe за македонските институции, посебно за судството. Велам посебно за судството затоа што токму ние како Парламент вложивме големи напори да го направиме судството што појако, што по независно, но случајот со Кежаровски, сите не изненади. Сите прaшања се упатени токму кон Парламентот  и кон Владата, а од друга страна пак токму овие институции не би требало да се мешаат, затоа што формално мора да бидат одвоени од судството. Очигледно дека ќе треба да се препрочитаат некои закони, да се направат споредби и со странско искуство и регулативата да ја направиме таква да не може да прави дискриминација по  некоја основа и да биде логична со она што е и логично да има врска помеѓу казната и стореното дело. Ние како држава не сме се уште изедначени со европските стандарди и ние не велиме дека треба утре да влеземе во Европската унија, меѓутоа ние како држава веќе 5 години се подготвуваме и ги исполнуваме критериумите од Копенхаген за да добиеме позитивен извештај кој што треба да биде услов за започнување на пеговорите. Токму тука е мојата загриженост, затоа што веќе по петти пат Македонија добива позитивен извештај, меѓутоа истовремено по петти пат добива и барање да го реши спорот со Грција. Македонија не може сама да го стори тоа, за танго се потребни двајца. Од страна на Грција ние наидуваме, за жал за блокади веќе со години, две децении. Блокирани се час економските односи, а константно политичките односи. Се одбиваат сите иницијативи на највисоко ниво за средби, за искрен, отворен разговор и за надминување на проблемите, дури ни една елементарна парламентарна соработка не се воспоставува помеѓу нашите два парламента, токму поради отпорот од страна на Грција и тоа е она што ме загрижува и што ме боли, затоа што имам јасна претстава за тоа што ни се случува. Европската унија дека чука на отворена врата. Македонија има недвосмислен интерес да се надмине да се реши спорот. Грција е таа која го нема овој интерес и Грција е таа која не блокира. Тоа недвосмислено му го покажа и судот, Меѓународен во Хаг. Македонија едноставно не може да го реши спорот со поставување на невозможен услов од страна на Грција, за едно име,за севкупна употреба. Какво и да е тоа име, какво и да е, не може да биде решение ако се бара во еден ваков формат. Ова последното што проструи како некоја кованица со етнички имиња е толку непристоен предлог или јас повеќе би рекла не пристојна провокација што нема ни да го коментирам. Ме радува што господинот Фервер, кој е добар познавач на Балканот, неодамна јасно го кажа она што јас многу пати сум го говорела и не само јас и многу луѓе од политиката, дека единствено силен притисок врз Грција може да го реши спорот околу името. Најголем проблем, ако Македонија остане и понатаму надвор од формалните рамки на Европските интреграции е можност за развој на некои регресивни трендови. Тоа е како да бркате еден човек од некое друштво без некоја вина. Чувството на повреденост на неправда, создава фрустрација и тој човек може да се затоври во себе и да разие одбранбени механизми. Мислам дека Македонија без нејзина вина ја доведуваат во една ваква состојба. Македонија ја тераат во ќош да се чувствува виновник, се бара од неа нешто што не е во нејзина моќ да го стори. Ни ние самите, ниту Европската унија не можеме да очекуваме дека Македонија ќе има брзо приближување до европските стандарди, ако се држи на дистанца и ако непрекинато добива стапови, а ниту еден морков, затоа што да ни биде јасно, на позитивниот извештај од Евопската комисија не е морковот. Тој е само услов за морковот, а ние веќе 5 години не го добиваме. Би сакала да кажам и конкретно нешто што можеме ние да направиме освен, апел до сите нас, до секој политички субјект во државата, да се обединиме повторно околу ставот по ова прашање. Морам да кажам дека ги сметам за некоректни сите повици до Владата за брзо решавање на спорот од некои наши колеги.Тоа е залажување на јавноста и посебно на меѓународните пријатели. На ваков начин, Меѓународната заедница добива лажна претстава за тежината на спорот и лажна претстава за тоа дека решението е во рацете само на нашата Влада. Јас јасно кажав, за танго се потребни двајца. Кога другата страна не сака очи да ни види, ние едноставно не можеме сами да го решиме спорот. Единствено, единствено решение или почеток на решавањето на овој спор  ќе биде еден силен координиран, меѓународен меѓународен притисок врз Грција, токму онака како што е господинот Фервер тоа го предлага и морам да додадам уште нешто. Нашата граѓанска и политичка разединетост по прашањето за името само ги подргрева надежите на сите оние кои очекуваат некакви дестабилизирачки процеси во Македонија или околу неа. Се разбира, ние многу пати сме ги разочарале, ќе ги разочараме и сега затоа што Македонија е посилна и покрај своите слабости и предизвици ние сме успеале да надминеме многу предизвици, многу криз, така што Македонија ќе остане стабилна има доволна кохезиона моќ, внатре во себе, меѓутоа народот се мачи, државата се мачи. Овие блокади не ни даваат нормално да се развиваме и да бидеме во она друштво и да ги равиваме докрај своите капацитети како што можеме и заслужуваме. Предлагам сите заедно да се вратиме во една нормала, кога сите зборувавме со еден глас, позиција, опозиција, Македонци, Албанци, сите тогаш стоевме зад двојната формула, се сеќавате, да се обединиме околу еден став, да не ни се повторува повторно 2008 година, затоа што до 2008 година, се сеќавате, кога имавме еден глас за името, ние имавме јака меѓународна позиција и секојдневно Македонија беше признавана од нови и нови држави под уставното име. Добивме многу меѓународни пријатели, излеговме во сите скоро меѓународни институции  од 2008 година кога почнаа од некои дневно политички, маргинални интереси да се прават подвојувања во ставовите, кога почна јавна лицитација за името, едноставно се се сруши. Се случи Букурешт, Самитот во НАТО, блокадата и ветото од Грција. Мислам дека тоа е доволно добра поука за да се вратиме во нормала и повторно да го изградиме едниот заеднички став. Нашите граѓани јасно покажале на многу  пати и преку извори и преку разни анкети, дека ова е нивниот став, ова е она што го бараат. Бараат единство околу прашање кое што е прашање на опстанок на нашата држава, затоа што токму името и идентитетот на Македонците се причина и услов за постоење на оваа држава Република Македонија. Затоа кога зборуваме за извештајот можеме да кажеме многу работи, можеме и да се искритикуваме и за многу нешта и ќе бидеме во право, меѓутоа главното прашање, главната пречка за да одиме напред, за да бидеме подобри е прашањето околу името и прашањето на тоа што Македонија се држи заглавена во ќошот, се држи вез вина како виновник во ќош, да се обидеме да го надминеме ова сите заедно. Благодарам.

Трајко Вељаноски: Благодарам.

Господинот Макрадули Јани има реплика, повелете. 

Јани Макрадули:Почитувани граѓани.

Повторно се наоѓаме во една ситуација која што очигледно е сценариото на парламентарното мнозинство да не се дискутира за извештајот, туку да се зборувам за внатрешни и надворешни непријатели кои еве ја кочат Македонија. 

Почитувани граѓани Лилјана Поповска изрази, цитирам: жал ми е за забелешките дадени за судството. Зошто ние овде сме носеле закони, а не ви е жал за луѓето што се осудени со селективна правда како што пишува во Изештајот. Не ви е жал за семејството Рамковски, не ви е жал за Љубе Бошковски, не ви е жал за семејството на Кежаровски или за Кежаровски? Сеедно ви е дека една жена како сопругата на Кежаровски оставена и без работи и без сопругот кој и давал егзистенција, едно мало мало детенце. Зошто да не се обединиме во борбата против селективната правда што се води во Македонија, ја пишува во извештајот. Бевте еден од поборниците за борбата против дискриминација. Во извештајот пишува за масовната дискриминација што постои во Република Македонија кон Елџибити заедницата на пример, покрај и кон Ромската етничка заедница, вие збор за тоа не кажавте. Ајде да се обединиме околу тоа, ајде да  се обединиме во загаденоста дека Скопје е најзагаден град, па да се обединиме во борбата против загаденоста во Скопје и тоа го пишува во извештајот. Ајде да се обединиме што пишува во извештајот, парите да се трошат во општество базирано на знаење, а не во шминкање на главниот град, ајде околу тоа да се обединиме. Ајде да се обединиме околу тоа дека во Парламентот се тепаа жени пратенички и таму бевте вие, се боревте за Елџибити заедницата, повеќе ги тепаат. Се боревте за правата на жените, ги истепаа во Парламентот. Се боревте за дрвата ги исекоа сите дрва во Скопје. Не се борете сега за името, кој знае што ќе ни се случи и ве молам. Ве молам. Се боревте за лустрацијата, збор не кажавте за лустрацијата. Ве молам не зборувајте сега за името кој знае што ќе се случи. Не влегувајте во одбрана. Во која група да влезевте да ги браните отидоа јабана сите. Затоа ајде да пробаме да се обединиме околу една нормална работа. Против селективната правда што се води во Македонија.

Трајко Вељаноски: Благодарам.

Госпоѓа Поповска Лилјана има контра реплика, повелете. 

Лилјана Поповска: Почитуван колега.

Ќе го скокнам цинизмот и ќе ви кажам, да. Сум се борела за сите овие работи, се борам и ќе се борам и во иднина. Еден сам пратеник не може да направи се, меѓутоа може да побуди работи, може да иницира и може да учествува во процеси. Сум го правеле и ќе го правам. 

Се согласувам апсолутно, да се обединиме и против селективната правда, затоа реков дека ми е жал за забелешките за судството. Токму на тоа мислев. Се разбира дека ми е жал и против дискриминација кон Елџибити популацијата, против Ромите. Сме имале и имаме како Дом како зелена партија, секогаш редовно реакции на било каков гест каде што се врши дискриминација. Ние немаме законска системска дискриминација, но имаме дискирминација на поединци поради предрасуди и стереотипи, како што ги има во други општества, можеби ние малку повеќе. Се борам против загаденоста на воздухот, не е лесно, меѓутоа очекувам да се обединиме и да не се напаѓаме за работи за кои што очигледно дека имаме заеднички ставови. 

Трајко Вељаноски: Благодарам.

Господинот Сарач Ердоган има реплика, повелете. 

Ердоган Сарач: Почитувана Лилјана Поповска.

Јас навистина очекував нешто повеќе да кажете за извештајот од вашиот Дом е. Вие како жена и претседателка на Дом не кажавте ништо дека во Извештајот најголемо место има за политичката криза, за настаните од 24 декември 2012 година. Вие не се оградивте кога со сила полицијата ги бркаше вашите колешки. Вие тука многу блиску седевте до Маринела Тушева и како попречуваа и со сила ги  бркаа надвор Соња и други пратенички, Шекеринска. Вие не најдовте храборст да се огрдите. Тоа го направи само Ермира Мехмети. Јас тука навистина и честитам, меѓутоа треба да знаете дека тој ден се случи хаварија на демократијата во Република Македонија. Извештајот многу се занимава и со ова прашање, меѓутоа вие не наоѓате за сходно да кажете ништо. Исто така јас очекував од вас да кажете зошто има голем, мал процент на вработеност кај жените. Зошто женската работна сила не е на пазарот на трудот? Зошто тука има голем застој? Зошто еднаквост велите на жените и мажите во таа смисла на зборот не се соодветна размена  и тоа го констатира Европската комисија во Изваштајот за напредокот на Република Македонија. Вие ниету еден збор не кажавте зошто се такви приликите. Исто така јас жалам што вие овој извештај не сакате да го читате онака како што тие пишуваат и ни препорачуваат. Не е единствената пречка само спорот со Република Грција за вклучување на Република Македонија и започнување на преговорите за полноправно членство во Европската унија. Тука има многу други прашања за кои вие тајно молчите. Тука многу отворено јасно кажува дека капацитетот на институциите, на системот кои треба да гарантираат демократија се навистина на ниско ниво. Немаат капацитет, не доволни се. Тоа за жал, ни укажува дека во Македонија не владее правото и Македонија не е правна држава. 

Од тие причини сметам дека навистина треба да смогнеме сили, добро ќе го поздравиме петтиот пат што сме добиле препорака за започнување на преговорите, меѓутоа никако не можеме да заборавиме дека ако овој изваштај се чита точно меѓу редови, навистина ќе види дека забелешките се огромни. За сите работи што се зборуваше во претпристапното партнерство за висок дијалог што се водеше, ништо нема од тоа. Тука ќе мора да ја поправиме состојбта, инаку не ќе можеме да добиеме ........

Трајко Вељаноски: Благодарам.

Госпоѓа Лилјана Поповска има контра реплика, повелете. 

Лилјана Поповска: Благодарам.

Почитувани колега, се согласувам со вас и тоа и го кажав. Има забелешка за институциите, точно. Институциите не ни се сеуште европски и треба да ги унапредуваме. Инаку, не сум молчела и јас бев еден од ретките пратеници кои што излезе и кажа по немилите настани дека ми е многу жал за сето тоа што се случи и јасно осудив примена на сила од секој вид и кон новинари и кон пратеници, но и против кажав обидот за уривање на институциите. Дали некому му се допадна мојот став или не, тоа е друга работа, можеби никому не му се допадна, па потоа мене ми се случија ред работи, па измислици и не сомле некоја машина, меѓутоа јас сум жива и здрава и стојам тука пред сите вас, без да се кријам и затоа тоа што сум го мислела тогаш и што сум го кажала, го кажувам и сега и ќе го кажам секогаш. Јас си стојам на совите ставови. Благодарам.

Трајко Вељаноски: Благодарам.

Има збор господинот Димовски Илија, повелете. 

Илија Димовски: Благодарам претседателе.

Денеска отвараме дискусија околу Извештајот на Европската комисија и за жал почетниот дел, дискусиите помалку наликуваат на тековна, редовна политичка дебата помеѓу партиите која што повеќе има за цел да биде пресметка помеѓу партиите, околку да биде една длабока сериозна и објективна анализа на Европскиот извештај како начин да извлечеме поука за што следната година треба да работиме.

Јас би апелирал до колегите пратеници, доколку е возможно да се погледне Извештајот врз база на објективни параметри и од него да се извлечат поуки и препораки што треба да работиме за следната година, да ги имаме во предвид и да ни бидат приоритет во континуитет, а не извештајот како што почнавме да го користиме за партиски говори, партиски прес конференции и слично. Не би сакал да ги повторувам стратешките правци и приоритети на Република Македонија, бидејќи тие се заднички и се еднакви за сите политички партии застапени во Македонското Собрание. Секое дополнително потенцирање на тие стратешки правци и приоритети повеќе наликува на за жал, какафонија, отколку на реална посветеност кон целата работа. Но, би сакал да потенцирам еден факт дека Република Македонија пет години по ред добива петта позитивна препорака односно оценка дека ги исполнува критериумите за почеток на преговори за полноправно членство во Европската унија. до колку Република Македонија беше онаква држава каква што пратениците од опозицијата денес се обидуваат да престават сигурно дека Европската комисија немаше петти пат по ред да каже дека Република Македонија е подготвена да започне преговори за полноправно членоство во Европска унија. Би сакал од овде да ја поздравам самокритичноста на Европската комисија и ставањето на маса прашањето за кредибилитетот на одлуките на Европската комисија визави неприфаќањето на таквите одлуки односно препораки од страна на Европскиот совет. Тоа е многу објективен и многу сериозен пристап кој што оваа година го направи Европската комисија со што директно посочи дека проблемот за зачленувањето односно за почетокот на преговори за членоство на Република Македонија во Европска унија не се наоѓа во Република Македонија, проблемот се наоѓа во кредибилитетот на институциите на Европска унија. Колку ние да сакаме да бидеме позитивни и да ширими позитивна енергија и да анализираме дали ги исполнуваме критериумите од Копенхаген мораме да бидеме одговорни и да прашаме дали исполнувајќи го тие критериуми некој го почитува тоа. Исполнувањето на критериумите од Копенхаген е доблест и постигнување за Република Македонија но и обврска за Европска унија. Ние искрено жалиме што начините за одлучување во Европска унија се такви какви што се, веројатно без претпоставка дека некоја држава може да ги злоупотреби. Мораме континуирано и едногласно да бараме од Европска унија како сериозна институција да најде начин да го надмине проблемот на кредибилитетот кој што сам е поставен на маса од нивна страна. Мислам дека овогодинешниот извештај е добра основа за утврдување на приоритетите на Република Македонија за наредната година, но врз база на бескомпромисна пресметка помеѓу политичките партии или помеѓу политичарите кои што некогаш добиваат исцрпувачки размери, туку врз база на реална работна анализа и агенда. Би сакал прецизно и многу остро да ги ги отфрлам сите надворешни и за жал, внатрешни обиди за поделба на вината на статус кво позицијата што ја има Република Македонија. За мене, за нашата политичка партија, за нашата пратеничка група се неприфатливи тезите кои што доаѓаат однадвор и за жал одвнатре од редовите на опозицијата дека вината еднаква и во Атина и во Скопје, во Грција и во Република Македонија. Тоа не е возможен и прифатлив начин како треба да се гради стратегијата на Република Македонија. Република Македонија ги исполнува критериумите од Копенхаген, во многу области ги исполнува тие критериуми солидно повеќе од голем дел членки на Европска унија  и  тука исто така мораме да бидеме објективни кога разговараме од нашите пријатели од Европска унија. Но, за жал заради кредибилитетот и заради начинот на одлучување во Европска унија Република Македонија ги нема започнато преговорите за членство во Европска унија. 
Би сакал посебно да се осврнам на спроведувањето на препораките на ад хок Комисијата односно истражната Комисија за настаните од 24 декември. Ја имав тешката обврска, но и задоволството да учествувам во ад хок Комисијата формирана како плод на меѓупартиски договор помеѓу двете  најголеми политички партии. Работевме три месеци интензивно скоро секој ден без разлика кој ден беше. Направивме длабока анализа на сите правни акти, направивме длабока анализа на сите состојби кои што претходеа на 24 декември. Направивме сериозна анализа и на настаните од 24 декември. Комисијата во која што јас учествував заедно со колешката Дулиќ, а од страна на СДСМ учествуваа господинот Љубомир Фрчковски и Рената Десковска, не најде дека е прекршен Уставот, никаде не стои дека е прекршен Уставот. Не најде дека е прекршен Деловникот, не најде дека е виновен дека претседателот на Собранието, било кој министер, координаторот на СДСМ, претседателот тогашен на СДСМ или било кој, да ги посочи слабостите во системското функционирање и даде прецизни препораки што треба да биде променето во македонското Собрание да никаде повеќе не дојдеме до таква ситуација како што бевме доведени. Дадовме предлози за измена на Деловникот, за измена на Законот за Собрание, за Кривичниот законик, на системот на собраниско обезбедување, етичкиот кодекс и тоа го постигнавме со консензус. Јас искрено би апелирал до колку СДСМ навистина стои на европската агедна и до колку СДСМ навистина посакува декемврискиот самит да биде самит н а кој што македонската приказна ќе биде чиста да се вратат на работата на работната група за спроведување на препораките кои што се усвоени со консензус. Би потенцирал дека ние направивме голем исчекор и во работната група формирана во ова Собрание постигнавме согласност за буџетската процедура, постигнавме согласност за одредбите кои што ќе се однесвуваат на етичкиот кодекс, постигнавме усогласување  и на многу други прашања. Тоа што СДСМ не учествува во работната група дава аргументи на оние кои што не и мислат добро на Република Македонија да потенцира дека н ема дијалог, а веќе содржински сме се усогласиле. Единствено е што треба да дојде СДСМ на седницата на работната група, да ги потпишеме заедно оние работи кои веќе сме ги усосгласиле и да ги пуштиме во формална процедура во Собранието на Република Македонија. Затоа празните говори дека не сме посветени на Европска унија треба  со реални е ефективни активности да ги покажеме бегајќи од приоритетите на Европска унија кои што беа посочени и обвинувајќи не нас за тоа дава сигнал на неискреност од страна на СДСМ. Јас би изразил огромно разочарување заради тоа што ниту една година ова Собрание не најде за сходно разговарајќи за Извештајот да разговара за деловите кои што имаат сериозно значење во секојдневниот живот на граѓаните, како фискалната и монетарната политика на Владата, како политиката на земјоделието, во образованието, здравството, функционирањето на пазарната економија, социјалната политика, политиката на вработување. Тие се сегменти кои се од многу големо значење за Република Македонија. Јас не сакам да го намалам значењето на политичките критериуми, но би потенцирал дека покрај политичките насатани за кои ние сме оптеретени и живееме со нив секој ден граѓаните надвор од ова Собрание кои што ние ги застапуваме имаат реални проблеми кои што се дел од нивното секојдневие,а се опфатени во овие област кои ви ги набројав. Жалам што Собранието до сега не смогна сили разговарајќи за овие прашања да разговара и  за овие сегменти од Извештајот на Европската комисија. 

Би сакал на кратко да ми дозволите да се осврнам на двојните читања кои што очигледно опозицијата има намера да ги прави во Собранието. 

Почитувани колеги пратеници, пред мене се наоѓа Предлог законот за заштита на сведоци изгласан на седнива на Влада точно на 04.04.2005 година и таа иста Влада каде  Бучковски е премиер, Радмила Шеќеринска е потпретседател на Влада каде што е посочено дека минималната казна  во процеси каде што е загрозен заштитен сведок  е 4 години. Судот постапувал по овој закон донесен од Собранието на Република Македонија. да биде иронијата уште поголема почитувани колеги пратеници, не би сакал никого да повикувам овде, но би сакал да ви посочам дека оној поранешен пратеник на СДСМ Каролина Ристова која што се буткаше со регуларните полициски сили протестирајќи за овој случај на осуда на Кежаровски гласала за овој закон. Ова Собрание ги утврдил границите во кои што може да биде осуден човек кој загрозил заштитен сведок и сега да се паѓа во несвест заради тоа, без да се предложат ефективни начини како да се исправи работата, поради тоа што судовите постапиле по закон предложен и изгласан од СДСМ и да се товари целата вина на оваа Влада или на судството денеска е непринципиелно и неодговорно. Таквиот начин не гарантира подобрување на системот. 

Трајко Вељаноски:  Благодарам.

Господинот Гордан Георгиев има реплика, повелете.

Гордан Георгиев: Илија гледате дека ваши обиди да се исправат кривите дрини кои што вие ги гледате во Извештајот, а всушност тоа е јас би реколо благи констатации за состојбата во Република Македонија, благи затворени во обланда, затоа што таков е вордингот на Европската комисија, таков бил отсекогаш и еден вид вадење за 90% и кусур граѓани во Република Македонија кои што сеуште мислат, за среќа дека Македонија треба да влезе во Европска унија у НАТО. Велам, мислам дека веќе не побудуваат интерес ваквите ваши перења на совеста или грчевито обидување да се сврти водата на друга воденица, јас се јавив со единствена намера да дозабетонирам, да го зацрвстам пред граѓаните на Република Македонија фактот дека она што овој извештај го покажува, го детектира, го дијагностицира е експлицитно врзан со Копенхашките критериуми,  а тоа е владеење на  правото, демократија, сето она што спаѓа во корпусот на демократски придобивки. И кога ќе кажете дека ние се обидуваме да нивелираме одговорноста помеѓу Грција и Македонија апсолутно тоа е спинување за јавноста. СДСМ точно знае кој е изворот на проблемот во спорот со Грција, да, тоа е Република Грција и 200 пати сме го кажале. Но ова што се случува во Македонија  особено после 2008 година, во последните години, и ова што веќе ескплицитно го констатира последниов извештај на Европската комисија укажува дека Македонија има сериозен проблем  да се бори на меѓународна арена против аргументите на Грција кога во Македонија е деградирана демократијата. И што повеќе да ви кажам, медиуми, судство сраснато со партијата, нерегуларни избори, притвор, презумкција на невиност итн. Тоа  се Копенхашките критериуми и ние можеме да зборуваме за земјоделство, но тоа нема да ни помогне во приказната ако не ги признаеме  овие работи и се обидеме да ги поправиме. За жал, нема да ги поправиме и јас мислам  дека следниот Извештај на Европската комисија ќе има работен наслов, да позајмам филмска алегорија, кога медиумите ќе стивнат, бидејќи после декември се очекува Никола Груевски да притисне до крај гасот на оваа недемократска Влада и да ги затвори сите слободарски медиуми. Благодарам.

Трајко Вељаноски: Благодарам.

Контре реплика има господинот Илија Димовски, повелете.

Илија Димовски: Благодарам претседателе.

Вашиот заменик претседател, господине Гордан Георгиев госпоѓата Радмила Шеќеринска во интервју за грчки медиуми прецизно потенцираше дека вината е на двете страни. Тоа е погубна теорија која што ја шират оние кои не и мислат добро на Република Македонија. Не сум го измислил тоа јас, вашиот заменик претседател. Ако имате проблем со тоа обратете се кај нејзе. 

Во делот се медиуми господине Гордан Георгиев никаде Извештајот не ги вели тие работи кои што вие ги верглате и се надевате дека ќе станат вистина. Во делот со медиуми Извештајот вели дека се поларизирани медиумите. Тоа знаете што значи, денеска во редот на пратениците на опозицијата има сопственик медиум. Има пратеник кој што е сопственик на медиум, тоа е поларизација. Значи ние имаме системски проблем со поларизација, не со префрлање на вината на Владата. Двојно ги читате законите. Не вели Извештајот  дека имало приврзување на државата со партијата, туку дека имало поплаки за такви работи, кои што еве и денес ги слушаме. Тоа дословно ви го вели. Но бво исто време Извештајот вели дека се подобрени, дека законските регулативи за избори, дека изборите биле регуларно спроведени ,дека биле компетативни итн. Затоа ве молам читајте го Извештајот во целост. 

Трајко Вељаноски: Благодарам.

Господинот Сарач Ердоган има реплика, повелете.

Ердоган Сарач: Јас навистина мислам дека пријателски ќе ме разбере, ама ако некој има двоен аршин во ова Собрание, тоа е колега Илија Димовски. Еве како двоен аршин, вие по настаните од 24 декември со одлука како претседател на Комисија за избори и именување не казнивте нас пратеницитесо 70% од плата, по налог на овој човек што е позади мене, се разбира. Меѓутоа ништо не преземате за Али Ахмети,кога е присутен овде, за Мендух Тачи, за вашиот Стојменов што го носите само за гласање и за овој Манчев што од месец на месец го гледаме во Собранието. Од каде вие имавте изјава моја дека јас го бојкоторам Собранието. Јас немав услови да работам овде, вие ме избркавте со сила. Прашавте вие некого. Вие газите по  основните права на човекот, затоа што народот ме избрал овде да ги застапувам нивните интереси, а вие не бркате за да не можеме да ги застапуваме луѓето. 

Исто така вие зборувате за ад хок комисија, излегувате јавно пред граѓаните на Република Македонија кажувате дека е тоа палома хартиј, ништо не признавате. Ако е тоа палома хартија тоа значи дека оној потписник е палома хартија. Значи ако вие не го признавате  вие тоа вие не сте ништо, а тука јасно со политички правни термини се кажува дека се згазени Уставот, законите и Деловник дека не е почитувано од владеачката структура. Тогаш зошто се состанавте ако немаше такво нешто ако немаше такво нешто. Дека се газени Уставот и законите и после Извештајот, после забелешките или заклучоците што ги направивте во најмала рака очекував овој човек позади мене да се извини на нас пратениците, тогаш човечки ќе го разберев. Но, да рече дека тој дека така ги проценил работите и така требаше да биде искрено и чесно ќе ги прифатев. Меѓутоа и по ова да не казните со плати и ова да кажете навистина е голема срамота. Од тие причини сметам дека ние треба да работиме многу на Извештајот. Ако сме искрени, ако ја сакаме Република Македонија вие сакале или не морале да воспоставите дијалог со опозицијата. Без конструктивен дијалог со опозицијата, со наметнување, со доминација не е можно да стигнете никаде. Од тие причини најпријателски зборувам дека треба да престанете со ароганцијата, со наметнување и да почнете како луѓе да соработувате во интерес на земјата и во интерес на сите на граѓани на Република Македонија.

Трајко Вељаноски: Благодарам.

Контре реплика има господинот Илија Димовски, повелете.

Илија Димовски: Благодарам претседателе.

Еве во говорот господине Сарач два пати го повикав СДСМ да се врати на дијалог, тие не доаѓаат. Ние сме таму и сме спремни да спроведуваме дијалог. Околу казнувањето на пратениците господине Сарач на Комисијата за избори и именувања која јас ја раководам сме казнувале пратеници и од власта и од опозиција кога се исполнети критериумите за тоа што се прецизно утврдени со закон. Сега вас ако ве боли тоа што не сте доаѓале на работа и сте добиле намалена плата, тоа е ваш проблем. Но секаде господине Сарач ако не одите на работа, секаде ако не одите на работа, во земјоделие, во текстилна индустрија, ако не одите на работа не можете да земете плата таква каква што сакате да земете. Тука земеме големи плати господине Сарач. Не не избрале луѓето за да го напаѓаме претседателот да се качуваме тука по работните маси, да седиме непристојно горе на работната маса, да се буткаме со полицијата. Не избрале тука, да дебатираме, да наоѓаме решенија кои се позитивни за граѓаните. Инаку нема никаков проблем, јас немам ништо лично против вас. Напротив некогаш сте доста елоквентен во вашите настапи. Но кога не сте доаѓале на работа не може да земете цела плата, многу едноставно.

Трајко Вељаноски: Благодарам.

Господинот Милошоски Антонијо има збор, повелете.

Антонијо Милошоски: Благодарам претседателе, почитувани колеги, 

Неколку работи кои што сметам дека се важни за овогодинешниот Извештај на Европската комисија за Република Македонија.

Прво она што треба да биде нагласено е дека Република Македонија и преку призмата на овој Извештај петти пат по ред  доби потврда дека ги исполнува сите потребни критериуми за да ги отпочне преговорите за членство во Европска унија. При  тоа треба да знаеме дека ваквата оценка е издржана уште повеќе што  Европската комисија не оценува само една земја во овој момент, ниту пак оценувала само една земја во изминативе 10-20 години. Комисијата правела вакви оценки и за претходните проширувања. Ваквите оценки се базирани врз основа на критериумите применти и за Литванија, за Полска, за Чешката Република пред 10 години, ваквите критериуми се применуваат денес и врз основа на параметрите кои се земени во предвид од земјите кандидати како Исланд, Турција, Република Македонија, Црна Гора, Србија и други. Затоа сметам дека овие оценки на Европската комисија се многу валидни, се базирани на едно долгогодишно искуство на оваа институција на Европска унија и дополнително на тоа ако се земе во предвид критериумите за зачленување и за пристапни преговори со Европската унија во последниве 7-8 години се дополнително заострени се земаат дополнителни правила и подоброности во предвид. Тоа значи дека Република Македонија го постигнала можниот успех по однос на Европската комисија. Политичките критериуми опфаќаат институции во една држава, функционалноста на тие институции, политичките критериуми опфаќаат избори во една држава, легитимноста на тие избори, опфаќаат човекови права, поделба на власта, законодавна, извршна, судска и сите други работи кои се важни и релеватни за оценката на политичките критериуми на една земја кандидат за членство во Европска унија. Тоа значи дека Република Македонија ги исполнува по петти пат со потврда овие поставени политички критериуми. Секој обид да се девалвира позитивната оценка и истата да се претстави како негативна не е проблем на ова Собрание ниту на Владата на Република Македонија ниту на држават Република Македонија туку е проблематизирање со оценката на оној што ја дава Европската комисија. Доколку било кој има забелешки по однос на овој Извешја и неговото оценување вистинската адреса за било кој поправки или жалби, поплаки, или корекции на овој Извештај е Европската комисија, но истата очигледно е дека има стабилно мислење во континуитет повеќе години.

Втората работа што мислам дека денес може да биде од полза е споменувањето, коментарите, мислењата, излагањата и говорите од страна на нашите колеги од опозицијата по однос на истата работа минатата година октомври, ноември 2012 година. И тогаш имавме позитивен Извештај од страна на Европската комисија и тогаш од оваа говорница на уште поостар начин имаше дисквалификации дека Извештајот не е позитивен дека треба да се чита негативно, дека тоа е назадок, дека не е напредок, дека Република Македонија ако продолжи на тој начин оваа година нема да добие позитивен извештај, дека Владата на Република Македонија ја сноси вината и одговорноста за тоа што земјата нема се уште отпочнато преговори за членство итн. Но, очигледно е дека тие прогнози од 2012 година не се остварија оваа година. Република Македонија го доби повторно Извештајот на еден објективен начин Извештај кој со сите свои работи што ги содржи внатре и подробности не може да се чита поинаку освен како позитивен извештај во кој што препораката е она што е најпозитивното. Препораката е оценката за самиот извештај и за самата земја кандидат. Доколку Република Македонија суштински не исполнила било која норма било кој критериум Европската комисија можела со голема едноставност особено од овие околности на притисок на една земја членка да ја повлече препораката и тоа ќе беше најсилната порака дека извештајот не е позитивен. Додека препораката за почеток на преговорите е составен и клучен дел на извештајот, извештајот не може да биде оценуван поинаку освен како позитивен извештај. Она што јас сметам дека јавноста треба да го знае и она што сметам дека опозицијата би требало да го прочита освен работите кои што селективно ги чита е заклучокот од самата Европска комисија во кој што се напоменува дека европската агенда, агендата за членство во Европската унија останува стратешки приоритет на државата. Значи во самиот извештај имаме една кратка и јасна дефиниција и заклучок дека агендата за зачленување во Европската унија останува стратешки приоритет на нашата држава. Тоа значи дека е оценка извлечена и преку однесувањето на Владата и преку однесувањето на Собранието и преку усогласување на законодавството и преку зајакнувањето на капацитетот на тимовите кои што би требало да го отпочнат преговарањето и преку резултатите кои што државата ги испорачала преку високиот политички дијалог кој што беше отворен помеѓу Република Македонија и Европската комисија. Најважното нешто што можеме и што треба да го направиме во овој момент е да видиме што ние денес за Македонија во декември да добие што подобра и поголема поддршка можеме да направиме. Дали ние како Собрание ќе се навраќаме на декември 2012 или како Собрание ќе се сконцентрираме и како политички партии што можеме да направиме за нашата држава во декември 2013 година. Тоа што сметам дека е возможно и потребно да се направи е сите да ги вложиме нашите напори за спроведување на заклучоците кои што двете политички партии ги постигнаа во август, а врз основа на договорот од март оваа година. Тоа значи дека нивното преточување на овие заклучоци во подобрување на текстот на Деловникот ќе биде најдобрата поддршка што Собранието на Република Македонија може да го даде на нашиот сојузник во овој момент а тоа е Европската комисија која што со изнесувањето и изготвувањето на еден ваков политички позитивен извештај за Република Македонија очигледно е дека се определила во декември на Самитот на шефови на држави и влади во Брисел да ја застапува својата позиција и да говори позитивно за Република Македонија да се залага ние да добиеме одлука за отпочнување на преговорите. Знаеме која е главната пречка. Главната пречка е противењето на една земја членка и тоа не е пречка од вчера, тоа е пречка дваесетгодишна, ги менува своите димензии зависно од условите наоѓа секогаш добри или помалку добри изговори но пречката е позицијата од страна на официјална Атина и дури и во тој дел Европската комисија извлекла многу добри и вешти заклучоци каде што се споменува дека добрососедските односи во однос на Република Македонија ги оценува на таков начин што забележува дека државата создава услови за подобрување на добрососедските односи и дека отпочнувањето на преговорите за членство во Европската унија дополнително ќе го поттикне овој процес на збогатување и унапредување на добрососедските односи. Самата причина и пречка која што соседна Грција до лани успеваше да ја наметне во извештаите како причина плус да не се отпочнат преговори за членство помеѓу Европската унија и Македонија сега Европската комисија истото го пласира на многу умешен начин и укажува дека токму таа пречка грчко-македонскиот спор и токму добрососедските односи треба да бидат мотив плус за да се отпочнат преговорите за членство и истите позитивно да влијаат на разврската на одредени билатерални прашања кои што не би требале да бидат пречка за отпочнување на преговорите за членство и тоа е токму она за што Република Македонија подолго време се залага, а тоа е паралелен процес на течење на преговорите за членство со Европската унија и одвивање на македонско-грчките разговори во една таква атмосвера по примерот на Словенија и Хрватска што сметам дека ќе ги стимулира двата процеси подеднакво. Благодарам. 

Трајко Вељаноски: Благодарам.

Господинот Гордан Георгиев има реплика.

Гордан Георгиев: Ова се викаат високопарни флоскули. Господине Антонијо Милошоски да се дообјаснам од претходно. Ситуацијата во Македонија од 2008 наваму особено последните неколку години за Копенхаген зборувам политички критериуми немање демократија е совршено алиби за Грција и други недобронамерници пред нашите пријатели во странство значи од Меѓународната заедница и нашите земји пријателски да каже дека Македонија не е достојна да влезе во Европа. И тоа го користат и го злоупотребуваат. И, таа е таа домашна задача што требаше да ја заврши Владата на Никола Груевски, а што претходно ја завршуваа владите на СДСМ. Овие глупостиве со Александар, мајка му, татко му, тетка му итн, тоа вкаменување на ерата на Никола Груевски се исто така ќе се согласите совршено алиби. Вие со вашите флоскули сега сакате да ни кажете дека 2012 ние сме претерувале. Јас стојам зад секој збор кажан 2012 во врска Извештајот бидејќи тоа е трендот, трендот е јасен иpeверзибилен. Македонија длабоко загазува во белоруско сценарио и немам јас дилема околу тоа никако. Можете да се шегувате вие на тоа ама натаму оди. Ќе ви кажам што се случи од последниот извештај што го донесе 2012 Европската комисија. Се случи 24 декември, како вие викате сега, да ве парафразирам - Парламентот е мртов, да живее Парламентот. Ај, преку Парламентот, а тој е обезличен, жив мртовец е Парламентот. Нема шанси да воспоставиме дебата. Се случи 24 декември почитувани граѓани. Се случи притвор, затвор за Кежаровски и се случи апсењето на Шиповиќ и се случи уште поголема деградација на медиумите и слободата на изразување. Се случија низа политички акции, се случија низа пркршувања на презумкција на невиност и злоупотеба на притворот само во периодот од тој извештај до сега кога ние сме велеле Македонија влегува во недемократски води. Конечно, да ве потсетам на денешната расправа, ние вчера на Комисијата за европски прашања донесовме консензуален заклучок, го гласаа сите пратечки групи околу заклучоците за прогрес на Европската комисија. Еден од тие заклучоци број 11 кој што гласаше и Силвана Бонева и другите пратеници од ВМРО-ДПМНЕ кажуваше дека Комисијата за европски прашања го поздравува извештајот на ОБСЕ, ОДИХР во врска со локалните избори каде што експлицитно се наведува дека државата и партијата се сраснати. Ако мислите дека тоа не е проблем за избори и тие во меѓувреме се случија од едниот до другиот извештај, едни катастрофални купени криминални локални избори. Сега вие кажете ни дали не сме биле во право 2012 година и дали сега не сме во право, дали сме полоши или подобри.

Трајко Вељаноски: Благодарам. 

Господинот Антонијо Милошоски има контра реплика, повелете.

Антонијо Милошоски: Јас само би го повторил она што го кажав претходно. Спорењето со препораката со позитивната препорака за отпочнување на преговорите за членство помеѓу Република Македонија и Европската унија е спорење со позитивната оценка на Извештајот. Доколку било кој фундаментален критериум од Копенхаген поврзан со политичките критериуми и стандарди во Европската унија не бил исполнет од страна на Република Македонија, Република Македонија ќе имаше краток и јасен извештај дека не е подготвена да ги отпочне преговорите за членство. Се додека во Извештајот имаме оценка во која што кратко и јасно се утврдува дека земјата е подготвена да ги отпочне преговорите за членство може да бидете сигурни дека државата и покрај вашата и мојата различна диоптрија ги исполнува политичките критериуми за почеток на преговорите.

Трајко Вељаноски: Благодарам. 

Господинот Сарач Ердоган има реплика, повелете.

Ердоган Сарач: Почитуван колега Милошоски јас навистина сакам малку да бидете поконкретни и да забележете вие дека навистина претерувате. Немаме намера овој Извештај да го покажеме како негативен, туку имаме намера да ве освестиме да видите точно забелешките на Европската комисија и да ги отстраниме што е можно побрзо и да не остане флеката кај нас. Јас се сеќавам од минатата година сега ми е јасно, се надевам и вам ви е јасно вие рековте заедно со Александар Николоски и Ѓорчев дека претпристапниот дијалог на високо ниво е исто како да се започнале преговори за полноправно членство на Република Македонија со Европската унија. Сега ви е јасно дека претпристапниот дијалог за полноправно членство е смислен инструмент на Европската комисија само да ги задржи надежите на Република Македонија дека навистина може да се интегрира во Европската унија или со други зборови да ја задржи кондицијата на Република Македонија и надежта дека еден ден ќе успее. Е, сега, веќе е јасно и како што е препристапното партнерство овие инструменти се мртва буква и се надевам дека тука јасна ни е позицијата. Исто така вие спомнавте и за некои критериуми од Копенхаген, меѓутоа и во претпристапниот дијалог на високо ниво имаше пет области кога се отворија поглавјата, е, за жал, во овој Извештај, бидејќи вие сте биле министер за надворешни работи треба да ги читате подобро овие извештаи и меѓу редови да ги разберете во четири области имаме сериозни критики. Има застој. Најотворено вели дека институциите кои што треба да ја гарантираат демократијата кај нив капацитетот е недоволен, има застој. Е, добро, ако не функционира правната држава, ако не функционира правото ние ќе бидеме во Европа заради европејците или за нас граѓаните на Република Македонија. Од тие причини сметам дека треба да ја спуштите малку топката долу, да сте објективни и најозбилно да ги разберете овие забелешки на Европската комисија во друг случај се разбира дека ќе морате да најдете некои други солуции, а сите други солуции се богубни за Република Македонија. Благодарам. 

Трајко Вељаноски: Благодарам.

Господинот Антонијо Милошоски има контра реплика, повелете.

Антонијо Милошоски: Благодарам претседателе.

Точно е дека во Извештајот има забелешки, има укажувања, има критики, има сугестии како и во секој еден извештај и точно е дека сите тие забелешки за важни  за процесот за евроинтеграции. Никој од нас без разлика кој од која позиција го чита Извештајот не тврди дека Република Македонија има совршен систем во кој што нема простор за забелешки. Но, проблематично е кога главната забелешка на Социјалдемократскиот сојуз е зошто ВМРО-ДПМНЕ е на влас во Република Македонија. Испаѓа дека главната забелешка е зошто е ваков резултатот од изборите и се гледа да се најде начин секоја можна критика да оди на девалвирање на изборната волја на граѓаните. Тоа сметам дека е надвор од оценките на Европската комисија.

Трајко Вељаноски: Благодарам. 

Господинот Бишевац Сафет има реплика, повелете.

Сафет Бишевац: Господине Милошоски прво да расчистиме дека никој во опозицијата не смета дека оценките содржани во Извештајот на Европската комисија за напредокот на Република Македонија се неточни. Напротив, опозицијата тврди дека тие се многу точни и во многу елементи многу поблаги од реалната состојба во која се наоѓа државата.

Второ, ако целата работа се обидувате да ја покриете практично со препораката петта по ред за почеток на преговорите мислам дека не е и правите услуга на државата, ве слушнав во излагањето рековте да имаа и малку докази ќе ја повлечеа препораката. Не ги сметајте глупи европјаниве, многу се попаметни и знаат дека токму со еден таков чекор во овој момент ќе си ја погазеа прво раката што толку долго ни ја даваат и за наша среќа што и понатаму ќе ја даваат тие за разлика од владеачкото мнозинство нема да се откажат од тоа од намерата Македонија да ја внесат во европското семејство. Не сум сигурен дека владеачкото мнозинство во овој момент во прв ред мислам тука на ВМРО-ДПМНЕ е подготвено на некој начин до крај да оди во тој правец.

Второ, немојте сега да не убедувате дека длабоката загриженост која овде ја искажа и докажаниот голем пријател на Република Македонија Ховит кој и вам и мене во очи и во лице ни кажа дека во овој момент во Европската унија постојат повеќе земји кои сметаат дека Македонија не ги исполнува основните Копенхашки критериуми. Дали тоа го слушнавте или не бевте на таа средба со Ховит. Мислам дека тоа јасно ви беше кажано и дека тоа всушност беше порака до сите нас, внимавајте што правите, ако навистина сте решени да продолжите во правец во кој сега одат работите, а одат во селективна правда, во партизирано судство, во партизирана јавна администрација чиј број замислете воопшто не се знае, во корупцијата, во медиумската култура која ви ја поставуваат како нов беџмант ако сакате да знаете за што вината не е на опозицијата, условите во кои работат медиумите не ги создава опозицијата, вие  ги диктирате тие услови. Вашата апсолутна контрола врз медиумите не можете да ја префрлите на грбот на опозицијата. Кежаровски не е последица на работата на опозицијата, напротив, вие сте тие што одговараат и треба да одговараат и за Кежаровски и за Рамковси и за Љубе Бошковски и за Шиповиќ. Тоа се се елементи на овој Извештај и тие не можете да ги фрлате под тепих затоа што исполнувањето на овие критериуми не е важно за Европа, важно е за македонските граѓани. Тие треба да имаат бенефит од тие критериуми не Брисел.

Трајко Вељаноски: Благодарам.

Господинот Антонијо Милошоски има контра реплика, повелете.

Антонијо Милошоски: Благодарам претседателе.

Благодарам за репликата. Владеачкото мнозинство дали е заинтересирано да ја внесе Македонија во Европската унија. Како поинаку би можела да се протолкува реченицата која што е заклучок на Европската комисија дека членвството во Европската унија останува стратешки приоритет на земјата. Сите, владеачкото мнозинство, опозицијата, Владата, институциите, локалната самоуправа, невладините организации, граѓаните, политичките партии, тоа е стратешки приоритет. Втората работа за тоа зошто некои земји биле или не биле против Република Македонија. Се гледа, во институциите каде што се нема право на вето во Европскиот парламент и во Европската комисија Македонија добива позитивни оценки и поддршка. Таму каде што се има право на вето заради една земја членка и доволно е тоа Македонија не успева да ја добие заслужената одлука. 
Трајко Вељаноски: Благодарам. 

Господинот Николовски Александар има збор, повелете.

Александар Николовски: Благодарам. 

Почитувани пратеници, дебатата за Извештајот за напредокот на Република Македонија секогаш во ова Собрание откако се добиваат вакви извештаи претставува добра можност да се погледнат состојбите во Република Македонија имајќи предвид дека се смета дека овој извештај е објективен и дека реално ги одразува состојбите во државата и јас не сакајќи да се повторам со претходните говорници од мојата политичка партија, би сакал еден поинаков пристап да дадам за целата дискусија. 

Имено, без разлика што веќе имав спремено одредени мои согледување во однос на политичките, економските и останатите критериуми кои што сакав да ги споделам со вас, мислам дека е многу посуштински да поразговараме тука отворено како пратеници една друга, можеби најбитна тема за Република Македонија во моментот и иднината на државата.

Имено, Република Македонија својата определба, како што кажа и господинот Милошовски, како што е констатирано и во Извештајот, јасно има фокусирано и кон својата евроатланска перспектива, членство во НАТО и членство во Европската унија и тоа е став што го прифаќаат и ВМРО-ДПМНЕ и СДСМ и ДУИ и ДПА. Сите релевантни политички субјекти во Република Македонија се согласуваат со тоа. Граѓаните се согласуваат со тоа заради тоа што ни даваат поддршка соодветна на избори, на власта и на опозицијата и ова се политичарите кои што ќе ги претставуваат. 

Но во исто време Република Македонија не би рекол јас петта година, туку би рекол 8 година е заглавена во  една ситуација на која што излезот не и се гледа. Осма година Република Македонија е земја кандидат за членство во Европската унија и осма година ништо ново не се случува. Осма година ги убедуваме граѓаните на Република Македонија дека ова е она што треба најдобро да и се случи на оваа држава и оттаму, не само што нема никаков резултат, туку напротив се случуваат одредени други дејствија. Затоа би сакал јавно, директно и отворено, некој можеби ќе рече смело и дрско, ќе го поставам прашањето дали ова е она што ние суштински го добиваме од Европската унија како јасно изразена волја дека сакаат да ја видат Република Македонија во Европската унија. И уште по директно, дали можеби се во право одредени пратеници, проминентни пратеници од неколку парламенти на земји членки на Европската унија со кои што се среќава во рамки на Советот на Европа каде што ја водам нашата парламентарна делегација, кои што ми велат, знаеш Александар можеби е ова најдобрата форма да одредени држави членки на Македонија на еден понежен начин и кажат дека се против проширувањето. Односно сакам да го поставам овде отворено и јасно прашањето, дали спорот со името не се решава и заради Грција, но и заради тоа што нема волја од останатите земји членки да се реши и се остава во едно вакво статус кво ситуација. Заради тоа што Република Македонија се соочува со преседан невиден во споредбеното меѓународно право и во споредбените меѓународни односи каде што соседот бара од својот сосед комплетно да се обезличи, да го смени името на државата, името на мнозинскиот народ, името на мнозинскиот јазик и на мнозинската култура. Таков втор пример во светските меѓународни односи и меѓународно право не постои. Имајќи предвид дека Република Македонија се наоѓа во една таква ситуација, озаконета и преку одлуката на меѓународниот суд за правдата од Хаг, односно суд на Обидинетите нации, јасно се поставува прашањето дали ова е однос од 21 век. И нормално е дека одговорот е не. Но исто така јасно се поставува прашање дали останатите земји од Европската унија се согласуваат со Грција. Тие декларативно велат дека не се согласуваат, но не гледаме конкретни чекори како се обидуваат да влијаат врз Грција. Не гледаме дека ниедна сериозна европска држава се обидува да ја убеди Грција дека треба да престане со оваа некадровска политика и со оваа политика што не припаѓа на 21 век. Напротив, пораката е, обидете се заеднички да најдете решение. Дали е возможно да се најде решение во ситуација кога мотивацијата за решение и условите за решение се дизбалансирани.  На едната страна имаме држава која што зависи со сопствената иднина од одлуката, и на другата страна имаме држава на која што ништо не и зависи од таа одлука и од тоа решение и има апсолутна мотивација да продолжи да го блокира својот сосед. Како да се најде решение во таква ситуација освен да се прифати ултиматум кој што Грција го наметнува во овој момент. Како да се најде решение во таков момент освен комплетно да се обезличи една цела држава и еден цел народ. Или, јас она што постојано фигуративно ги кажувам, да бевме илјада километри поисточно, да бевме во Азија, веројатно имајќи предвид дека Грција има и помоќна држава и помоќна Армија до сега едно десет пати ќе не имаа окупирано. Да бевме илјада километри поисточно веројатно ќе ја доживеавме судбината која што Грузија ја доживеа од Русија и веројатно ќе имавме едно такво донесување на нашиот јужен сосед. Единствено фактот што географски сме во Европа можеби во овој момент ја спречува Грција да остане само на ова ниво на дипломатска, но во случајот и фактичка економска  и политичка блокада на Република Македонија. И дали е одговорно од 27 земји членки на Европската унија да стават под заложништво 2 милиони народ, Македонци, Албанци, Турци, Власи, Срби, Роми, Бошњаци, сите со кои што заеднички живееме да стават под заложништво 2 милиони христијани и муслимани во оваа држава, само заради тоа што една држава решила да води безумна политика. И дали е тоа однос на 21 век. Дали е тоа однос кој што треба да го имаат останатите земји во Европската унија. Заради тоа што, повторувам, ние ниеднаш јасно и директно не сме слушнале дека некој ја осудува отворено оваа политика на Грција и се обидува да ја промени таа политика на Грција. Напротив, препораката е, обидете се да најдете заедничко прифатливо решение. Како да се најде заеднички прифатливо решение, а тоа решение да не е диктат. Било какво решени, различно од името Република Македонија за меѓународна употреба итн, е нешто со кое што прв пат во меѓународото прво на една држава да и се одземе правото на самата себе си се дефинира. Но и таквото  решение  очигледно не е доволно за нашиот јужен сосед и се обидуваат комплетно да избришат една држава од мапата на светски признати и независни држави. И затоа многу јасно е и прашањето кое што ни го поставуваат се почесто граѓаните, што правиме и каде одиме, заради тоа што граѓаните знаат многу подобро дека во Бугарија економски не се живее подобро од Република Македонија. Знаат многу подобро дека во Бугарија има поголема корупција отколку во Република Македонија. Знаат дека во Романија не се живее економски подобро од Македонија. Знаат дека во Романија исто така има поголема корупција отколку во Република Македонија. Знаат на пример дека една Србија која што отпочнува преговори на ниеден начин не може во административните процедури и во јавната администрација и таму каде што ние сме стигнале да се мери со нас, како што знаат дека Црна Гора на ниеден начин не може да се мери со Република Македонија во достигањата поврзани со перењето на пари или сузбивањето на корупција, шверц кој што како такви постојат. Како што знаат дека Грција е банкрот, а Хрватска има далеку повисоки даноци од Република Македонија. Тоа е нашето опкружување, но ние стоиме во место, а дел од овие држави се земји членки на Европската унија, а дел почнуваат преговори со Европската унија. И затоа сосема ги разбирам и сосема ги оправдувам и загриженоста  и ставовите на десетици граѓани кои ми пристапуваат и кои што прашуваат дали  е ова чесно однесување кон Република Македонија. Дали  е ова чесен пристап кој што ние како држава го добиваме. И на крајот, имаше различни дебати тука, никој во Република Македонија ни власта, ни опозицијата, ни политичарите денес, ни политичарите во минатото не се виновни за ова што и се случува на Република Македонија. Вината има име и се вика Република Грција. Таму е вината и таму лежи одговорноста. Заради тоа што сите ние се обидуваме чесно да допринесеме за македонските граѓани да живеат подобро. Некој повеќе, некој помалку, но го правиме тоа. И не треба меѓу нас да се обвинуваме дека ако сме постапеле вака или така Грција ќе реагирала поинаку. Не, Грција 20 години независна Македонска држава и 150 години Идеја за Македонска држава дејствува исто и мора да сме свесни за таа работа, да сме чесни пред себе и како политичари да ја прифатиме како таква и така да се однесуваме. Благодарам. 

Трајко Вељаноски: Благодарам. 

Господинот Бишевац Сафет има реплика, повелете.

Сафет Бишевац: Еве јасно и гласно толку за европските определби на власта предводена од ВМРО-ДПМНЕ и јас на колегата Николовски навистина му честитам на искреноста  и на храброста да го каже тоа што владеачкото мнозинство го мисли. Тие велат нам не ни треба таква Европска унија. И завршена работа, многу чесно е тоа. Навистина го почитувам ставот. Навистина е точно дека има имиња за тоа кој се виновни за целата таа работа и едно од тие имиња е навистина Грција. Тука сте во право. Но мора да бидете до крај принципиелен и чесен. Второто име за вината да го кажете, Никола Груевски и ВМРО-ДПМНЕ. Тоа морате да го кажете да бидете до крај чесен. 

Господине Николовски, замислете да не стремите во Европа туку со ваквата состојба во оваа држава со ваквото практикување на политичката волја на Груевски и ВМРО-ДПМНЕ кои велат ние победивме на избори ова е наша држава и можеме да правиме што сакаме и тоа буквално, можеме ако сакаме да ги избркаме пратениците со полиција, можеме да затвораме новинари, можеме да ја толерираме корупцијата, можеме да пријавуваме во имотни листови што имаме или немаме, можеме селективно да ја применуваме правдата така како што ние сметаме дека треба да биде, е така и со, да не употребам тежок збор,  со онаквите навистина застрашувачки толкувања на шефот на државата за успехот на кинескиот пат во управувањето со државата, тоа е патот што не водите. Една партија, еден народ, една земја. Тоа е класична дефиниција за фашизам. Тоа е дефиницијата за фашизмот. Еден народ, еден лидер, една држава, крај. Тоа е школска дефиниција за фашизам. Е ако тоа вие го сакате ќе дозволите дека во оваа држава има луѓе кои сметаат дека можеме да организираме држава во која ќе има и слобода и правда и просперитет и иднина. Тоа ќе го дозволите, дека има луѓе кои размислуваат поразлично од вас, за патот по кој треба движи Македонија. А ќе ја имате поддршката на сите во опозицијата, бидејќи ја имате поддршката на сите граѓани во оваа држава во битката за името, ама тоа не значи дека ќе кажете тие се виновни, нема решение и крај. Или барем ќе биде чесно во оваа држава да создадете европски услови за живеење и тогаш прашањето за членство во Европската унија ќе биде многу поразлично. Прашајте ги Швајцарците или Норвежаните дали им треба Европската унија. Не. Ама живеат подобро отколку што живеат граѓаните во  земјите членки на Европската унија. затоа имаат избор. Ни во овој момент немаме избор. Тоа е единствениот спас на ова држава. Тоа е спасот на оваа држава.

Трајко Вељаноски: Благодарам. 

Господинот Александар Николовски има контра реплика, повелете.

Александар Николовски: Благодарам. 

Јас во ниеден дел од моето обраќање не реков дека Република Македонија е совршено место за живеење, ниту дека нема области што треба да се поправаат, напротив, и се согласувам дека за сите нив ова е местото на кое што треба да дебатираме односно во Собранието на Република Македонија. Но во исто време, реков една работа и ќе ја повторам, не треба меѓусебно власта и опозиција без разлика кој е на власт, а кој опозиција во оваа држава да се обвинуваме заради тоа што Република Македонија во овој момент не е членка на Европската унија или не е во финална фаза на преговори со Европската унија. Проблемот зашто тоа не е така има име и се вика Република Грција. И ништо друго освен ова. И треба да сме чесни пред себе и да го признаеме тоа. Сето останато е наоѓање вина кај едните или кај другите што ниту е точно ниту е коректно. Благодарам. 

Трајко Вељаноски: Благодарам. 

Господинот Милетиќ Драгиша има реплика, повелете.

Драгиша Милетиќ: Благодарам почитуван претседателе,

Почитуван колега, точно е дека има озбилни проблеми во државата и да има озбилни забелешки од страна на Европа. Што значи, машки и смело мора за да се соочиме со тоа и да го надминеме. Сите заедно и верувам дека може да се надмине. Меѓутоа, постои еден друг факт, ете нека е се идеално во Република Македонија, ама апсолутно се идеално. Што мислите, озбилно прашувам и лева и десна страна зарем мислите дека ќе влеземе во Европската унија ако нема решение со Република Грција. А повеќе на Грција и одговара да нема решение. Апсолутно, тоа е вистина. Тоа е жива вистина. Како исто што Србија се условува од ден на ден решавајќи еден проблем, одма се создава и друг проблем. Затоа мое мислење да спорот помеѓу Грција не е само прашање на ВМРО-ДПМНЕ и СДСМ, сите заедно, сите парламентарни партии колку ги има, и вон парламентарни партии треба да потпишат една декларација и со таа декларација кога ќе се види дека сите имаме постигнато консензус можеме да се спротивставиме на оваа уцена од страна на Грција. Во овој проблем сите заедно треба да се здружиме. Тоа е вистината за влез во Европската унија. А може да се карате колку сакате и сите да се караме меѓусебно, а држи и тоа дека ВМРО-ДПМНЕ треба да исправи некои работи, како што и самите признавате. Благодарам. 

Трајко Вељаноски: Благодарам. 

Господинот Александар Николовски има контра реплика, повелете.

Александар Николовски: Благодарам. 

Јас се согласувам дека без решение не е возможно членство на Република Македонија во Европската унија односно да бидам подиректен мислам дека без решение не е возможно ни да почнеме преговори, а за членство имајќи го предвид досегашното однесување на Грците, еве и дури теоретски да го решиме проблемот со името, не сум сигурен дека  нема да измислат нешто друго во следните 4 до 5 години кога Република Македонија би требало да стане член на Европската унија. Но, суштината на она што ние денес го разговараме е дали со вакво Грчко однесување е возможно решение воопшто. Односно дали во услови на диктат е возможно да се трудите да најдете решение. Во исто време она што јас го отворив како дебата и кое што мора ние свесно да го дебатираме пред граѓаните на Република Македонија е што правиме во овој период додека од година во година добиваме позитивни извештаи, а работите по однос на членството не одат напред. Ние мора да работиме оваа држава да стане подобро место за живеење без разлика дали форално тоа ќе ни го признае Европската унија или не, како што сега е подобро место за живеење од 6-7 држави кои формално се понапред од нас. Благодарам. 

Трајко Вељаноски: Господинот Мисовски Горан има реплика, повелете.

Горан Мисовски: Господине Николовски, пред само 20 секунди го поставивте клучното  прашање, дали со ваквиот однос на Република Грција имаме шанси за европските перспективи вклучително и  НАТО перспективите. Јас обратно сакам да го поставам прашањето. Но пред да го поставам прашањето ќе се задржам конкретно, да, се согласуваме, многу пати како опозиција сме кажале, Грците сакаат да нема Македонија. Проблемот е ступиден и е наметнат, нема нормален граѓанин во Република Македонија кој што не размислува на ваков начин како што размислуваме во овој момент, јас и вие и вклучително сите граѓани на Република Македонија. Каде е излезот. 

Сега се враќам на втората теза. Дали со ваквото однесување лично на вашиот премиер Никола Груевски и политиките на ВМРО-ДПМНЕ имаме шанса да се приближиме поблиску до НАТО и Европската унија. Зошто ни требаа господине Николовски оние будалаштини со преименување на аеродромот, автопатот, оние будалаштини пред Владата  што ги наредивте. Менуваме улици, менуваме институции, имиња, се забивме во таа антиквизација која што само носи профит на Никола Груевски и фамилијата. Ништо добро од тој потег на Владата на Никола Груевски и на ВМРО-ДПМНЕ имаат граѓаните на Република Македонија. Исто така не се совпаѓа со втората теза, дека знаат граѓаните на Република Македонија дека во Бугарија  и во Романија не се живее по добро од Република Македонија. Не се во право! Зошто земале македонските граѓани 60 илјади бугарски пасоши? Затоа што подобро се живее во Македонија? Или затоа што побегнале од сиромаштија господине Николоски. Само во 2012 година ќе говорам бидејќи сум пријавен. 5.600 граѓани земале бугарски пасош. Затоа велам имаме ли излез? Кога еднаш ќе излезе Никола Груевски да ни каже пред граѓаните на Република Македонија имам јас сценарио овде? Знаете ли зошто не сака Никола Груевски и негови блиски во Европската Унија?  Утре да добиеме датум за преговори, еве сега, во декември, на следниот Самит, па знаете вие многу добро, отвораме ново поглавје 23,  23, 25. Човекови права, слобода на говор ама и борба против корупција. Значи, утре да го добиеме датумот за преговори ќе почнеме со темата борба против корупција во Република Македонија. Значи не сте во право! Не сте искрени! Имаме ли ние сценарио овде? И јас и вие заеднички ја гласавме Резолуцијата предложена од НСДП во ова Собрание за градење на државна стратегија, за решавање на спорот со Република Грција. Претседателот на државата, премиерот не напишаа ниту една буква, ниту една реченица, ниту една страна, а заеднички ја гласавме Резолуцијата. Не сака Груевски да влеземе во Европската Унија затоа што таму владее ред и поредок.
Трајко Вељаноски: Благодарам.

Господинот Николоски Александар има контра реплика.

Александар Николоски: Не гледам зашто американците имаат право да градат споменик на Линкон или ако Французите креваат споменици на Де Гол, Англичаните креваат споменици на Черчил или ако соседните наши народи креваат споменици на своите национални херои, ние да не можеме споменици на нашите национални херои. Напротив. Сметам како суверен народ тоа ни припаѓа и на нас, да ги одбележиме сите оние кои што живееле на овие простори, а во исто време во деведесеттите години не постоеја ниту овие споменици ниту имињата на овие автопати, па Република Македонија имаше трговско односно економско ембарго од Грција. Тогаш што беше причината? И тогаш и сега едноставна е причината. Причината се вика оваа држава не постои. Или масакрот во Загоричани пред стотина години. Што беше причината тогаш? Не постоеше ни македонска држава, ни споменици, ни автопати. Едноставно беше, еден народ се исчисти да е постои на овој дел од Европа. Таа политика грчка, 150 години продолжува.

Трајко Вељаноски: Благодарам.

Госопдинот Сарач Ердоган има реплика, повелете.

Ердоган Сарач: Почитуван колега Николоски, јас навистина ви честитам, во вистинска смисла на зборот. Друг е пристапот за Извештајот на Европската комисија и го поздравувам. Вака треба нормални луѓе да разговараат и да најдат решение за еден заеднички проблем, затоа што не влегувањето на Македонија во Европската Унија ги тангираат подеднакво и вас Македонците, Албанците и Турците и Ромите и сите други што живеат во Република Македонија. Мене ми многу драго што вие конечно сте сфатиле, без разлика што пети пат имаме позитивен извештај, не се живее подобро во Република Македонија. Имаме 31% сиромаштија, имаме 28,8% невработеност, долговите растат, се е загрижувачко. Од тие причини сметам дека е време, потполно се согласувам дека фактор број еден, пречка во нашиот евроатлански пат е Грција. За хировите на Грција јас не сакам да зборувам. Познато е во историјата. Меѓутоа, исто така вие сте добиле еден комплекс. На говорницата овде велевте дека да бевме илјада или десет илјади километри од овде, Грција ќе не нападнеше, ќе не окупираше, на тој начин можеби ќе дојдеше, ќе стигнеше до целта. Јас ве уверувам дека такво нешто на Балканот не може да се случи. Вие не се грижете има кој да ве брани. Нема да има проблем, навистина. Меѓутоа, да кажеме дека го исклучивме проблемот број еден што ни е на патот кон Европската Унија ние во Извештајот точно зборуваме за проблемот број два, за забелешките. И. она што го рече господинот Сафет Бишевац,  тука се согласувам. Ако имаме висок стандард, ако имаме добра живеачка, ако граѓаните директно не зависат од политичарите, и таквото културно и економско  ниво на граѓаните гарантира дека без разлика на која партија се наоѓа на позиција или опозиција, се разбира, патот и црвените линии се еднакви и на позицијата и на опозицијата. Тука не може да има отстапување. Од тие причини јас ве уверувам максимално стоиме на патот дека името Република Македонија е исконско право на Македонците во земјата и тоа право не може никој да го одземе. Меѓутоа за жал еве што вели Европската Унија. Ние го знаеме случајот со Кипар. И што вели Филе? Размислете за цената ако не го решите името. Зборува и за компромисот и за статус квото. Сега не сакам да му одговарам на господинот Милошоски. Министерот задолжен за евроинтеграции призна дека сме во статус кво со овој Извештај, а статус кво значи тапкање во место. Е, тоа не е добро.

Трајко Вељаноски: Благодарам.

Господинот Николовски Александар има контра реплика, повелете.

Александар Николовски: Кога комесарот ја даде таа изјава јас имав еден свој коментар кажав и ќе го повторам. Цената која што Република Македонија ја плаќа со тоа што не е член во Европската Унија е висока. Но таа цена е неспоредливо пониска со цената што Република Македонија треба да ја плати доколку се согласи да се обезличи и да го смени идентитетот на мнозинскиот народ, името на културата, јазикот на тој м мнозински народ и да ја избрише историјата  на тој мнозински народ кој што живее во оваа држава, имајќи предвид дека членството во Европската Унија е соработка со рамноправни народи. Не можете да сте рамноправен ако не влезете рамноправно и не можете да сте рамноправен ако влезете обезличен и обезимен. Таков никој ниту ќе почитува, нити ќе го сака во свое друштво, така што таа цена е неспоредливо висока со цената што ја плаќаме сега. Благодарам.

Трајко Вељаноски: Благодарам. 

Господинот Трајанов Павле има збор, повелете.

Павле Трајанов: Почитуван претседателе, почитуван потпретседател на Владата, почитувани пратеници.

Очигледно дека Извештајот за напредокот на Република Македонија подготвен од страна на Европската комисија побуди огромен интерес, така да има голем број на пратеници што најавија дека ќе се вклучат во расправата. 

За мене Извештајот е одличен заради тоа што упатува на сосема јасна порака и влијае на внатрешната кохезија и стабилноста во Република Македонија. Тоа е најголемата порака што преку Извештајот Европската комисија ни ја упатува. И, второ што е најважно, не сакам да елаборирам бидејќи многу до сега се расправаше за Извештајот и ќе се расправа, битно е дека дефинира приоритети или обврски кои што Република Македонија треба да биде посветена во нивната реализација. Замислете, да биде само прашањето да се надмине спорот со Република Грција ако не дефинираат и други обврски и други приоритети, тогаш нема да се движиме напред. Како држава би застанале ако одиме по тоа што содржи, што предлага Европската комисија. Но не сакам да должам.

За мене е важно и клучно за интересите на Република Македонија овој Парламент да дефинира и да прифати 2 или 3 клучни заклучоци. Затоа упатувам апел до Националниот совет за евроинтеграции, до Комисијата за европски прашања, до сите партии застапени во Парламентот да изградиме консензус околу можните заклучоци кои што меѓу другото предлагам да ги доставиме до сите Парламенти, до сите земји членки на Европската Унија. Во нив, во овие заклучоци што ги сугерирам прво и најважно е да биде нагласена потребата и нашата определба да почнат преговорите за влаз во Европската Унија, пристапните преговори.

Втора работа, дека сме подготвени на консензус околу надминување на спорот со Грција наметнат од нивна страна, во тој втор заклучок, ако е можно да ги дефинираме нашите црвени линии бидејќи мислам дека Парламентот има легитимитет да каже до каде можеме да одиме со разговорите и со тој консензус. Очигледно дека не е можно да се организира лидерска средба и.т.н. но мислам дека Парламентот тоа може да го дефинира.

Се разбира, трета работа е што треба да се повикаме, дека Владата на Република Македонија подготви Акционен план. Се надевам дека тој Акционен план додека тече расправата ќе го добиеме, во кој што сите приоритети, некои на долгорочен план, некој со покуси рокови ќе бидат реализирани. Мислам дека ако така пристапиме, ако изградиме единство околу нашите стратешки и национални цели дека на тој начин во многу голема мера ќе помогнеме на државата, на граѓаните и ќе се забрза нашиот напредок кон Европската Унија. Благодарам.

Трајко Вељаноски: Благодарам. 

Господинот Сугаревски Горан има збор, повелете.

Горан Сугаревски: Господине вицепремиер, колеги пратеници, 

Внимателно го читав Извештајот од страна на Европската комисија и би сакал да со го искажам своето мислење, претходно се водеше од неколку пратеници од парламентарно мнозинство дебата, исто така и од преставниците на опозицијата низ реплики и контра реплики и читајќи го доста внимателно извештајот  поготово во делот на политичките критериуми, мислам дека  колку некој да сака да релативизира во оваа држава она што се случува мислам дека сериозно фактите се поразителни. Никој, ама баш никој тоа колку и да сака да го прикрие тоа се гледа на дело и тоа непобитен факт. Прво ќе почнам она што каде госпоѓата Шеќеринска заврши, а тоа е 24 декември кој што недвосмислено и јасно е напишан во Извештајот каде што е оцрнет како најцрн ден во македонската демократија кога опозициските пратеници и новинарите беа брутално беа исфрлени од ова Собрание. Никој не може исто така да го релативизира фактот дека полицијата беше присутна во ова Собрание и полицијата интервенираше врз полицијата и врз новинарите. И сега што се случува? На констатирано од страна на Европската комисија овде пратениците на ВМРО ДПМНЕ поготово членовите на оваа адхок комисија велат тоа било некое ливче на тоалетна хартија и затоа мислам дека колку и некој да сака во оваа држава да има политички дијалог очигледно власта со нејзините медиуми односно медиумите кои што се под контрола на власта, апсолутно цело време тоа го релативизира и на тој начин на обвинува опозицијата дека наводно опозицијата не сака политички дијалог. Од страна на колешката Шеќеринска исто така ви беше укажано дека 40% од законите кои што треба ова Собрание поврзани со еу агендата да се донесат исто така не е направено. Исто така не е постапено и не е направено во тоа што бројни закони бидејќи многу често пати не само од евродипломатите, од амбасадорите добиваме препораки дека не треба да се носат во ова Собрание закони по скратена постапка, за жал тоа по правило се случува.

Околу делот на изборното законодавство за кое што е исто така надлежно ова Собрание веќе трета година по ред никако ова Собрание, ова парламентарно мнозинство не собира сила да ги преслика препораките кои што го дава ОБСЕ и ОДИХР и затоа пак во овој Извештај ќе прочитаме дека имаме заплашување на гласачите во изборниот процес и дека имаме користење на државни ресурси од страна на власта. Тоа е напишано во Извештајот и бидејќи и на Комисијата за политичките систем и во ова Собрание кога се водеше дебата по Изборниот законик и учествував тогаш пратениците од парламентарното мнозинство не убедуваа дека направиле одвојување на државата од политичката партија ВМРО ДПМНЕ. 

За жал изборниот процес тоа ни го покажа. Влегувам во вториот дел а тоа е судството и што да кажеме повеќе од она што ни го напишале Европската комисија. Она  кое што се однесува за независното судство, како и на квалитетот на правдата генерално во општа смисла. Значи, јас се согласувам и ќе ја симнам секоја теза на пратениците на ВМРО-ДПМНЕ дека опозицијата е виновна за спорот со името. Да, еве јас мислам дека и Република Грција е виновна за спорот со името. На пример, меѓутоа  не може Република Грција да биде виновна што нема независно судство во Република Македонија. Тоа не може. Значи не е Република Грција виновна оти немаме независно судство, затоа што овде ни напишале дека има селективна правда во Република Македонија, дека така се дели. Дека се носени необични пресуди, така стои доследно во преводот. Кој што подоцна влијаат на кариерите на одредени судии, тоа ни го пишува во Извештајот. И за тоа не е Република Грција виновна. И затоа мислам, или брзината на одредени постапки кои што се случуваат во судството. Јас мислам дека и вие тоа го читате сите дека крајно критички однос има Европската комисија во делот на судството од Република Македонија. И за тоа никој друг не ни е крив, никој не може да ни биде друг крив. Никој не може да го побие фактот дека во оваа држава има политички затвореници. Прв пат вчера од страна на  министерот за здравство го слушнав, од висок функционер на ВМРО-ДПМНЕ зборот презумција на невиност. Веројатно некоја најава прави. За друго не за случајот во Битола. Прв пат од ракав се фрла притвор, мерка притвор, од ракав иако знаеме за што се употребува мерката притвор. Ние признали или не во оваа држава „Н“ нема од независно судство. Еве сакам за ептен лоши оценки, се надоврзувам на судството и сакам еве реплика од било кој пратеник на ВМРО-ДПМНЕ. 

Ќе зборувам за лустрацијата. Класичен пример и тоа е многу, многу лошо оценето во Извештајот, ниту се спроведуваат наодите на Венецијанска комисија, што е уште пострашно, пак го надоврзувам со судството. Уставниот суд колеги, седум месеци не се изјаснува за Законот за лустрација, еве Управниот суд што прави, тужбите по лустрацијата заглавени во Управниот суд. Аџиев со Комисијата лустрира луѓе кои што не можат правиот пат да си го најдат во една правна демократска држава како што вие велите, да со тужба до Управниот суд да си го остварат своето право односно да му кажат на Аџиев и на неговата Комисија дека не се кодоши. Не му се овозможува. Еве, тужбите се заглавени 6 - 7 месеци, повеќе од 60 предмети. Законот е спорен, членот за наредбодаватели во првиот закон  го има кога со консензус во ова Собрание  беше донесено, сега го нема. Дополнително, се лустрираат умрени лица. Па знаете вие во секое правно правило кривична постапка и на било што со самото починување на одредено лице постапката запира. Аџиев и Комисијата лустрираат умрени, починати лица. Не ни е Република Грција виновна за тоа. И затоа мислам дека ние можеме сто наоди да кажеме од Извештајот но меѓутоа дека злоупотребата која што ја врши Комисијата за лустрација, мнозинството во Комисијата за лустрација по партиски, политички и идеолошки основ, тоа го има и не му се овозможува на граѓаните на Република Македонија сопственото право да си го остварат. Да поднесат тужба од Управен суд затоа што управниот суд не ги решава. Или ако ги реши никој не може образот на тие граѓани ако реши во нивна полза да им го врати назад. Ама Комисијата е таму немилосрдна, гази, кодоши наредбодаватели. Борба против корупцијата. Самиот извештај распространета низ сите области тоа го пишува во Извештајот. Претпоставувам го читате. Овде слушаме на реклами први, втори, пет до светот во борба против корупцијата. Овде ни пишува  дека е распространето и вели каде е најголемиот проблем. Во делот на јавните набавки во делот на финансирањето на политичките партии. Што се прави ништо. И тоа не зависи од Република Грција. Јас зборувам за тоа дека не само поради Европската унија и Европската комисија, Република Македонија заради сопствените граѓани поради сопствениот народ треба да си ги исполни обврските, заради себе за да се живее подобро во оваа држава. Да и тоа ќе значи приближување кон исполнување на критериумите од страна на Европската унија. 
Во делот на јавната администрација, многу убаво беше овдека кажано, какви реформи да се направат во јавната администрација кога ниту еден државен функционер не излегува и не кажува колкав ддржавен апарат има во моментов. Колку имаме државни, колку имаме јавни. Бројка.  7 години го поставуваме ова исто прашање. Никој не одговара. Вие, господине вицепремиер имате една бројка кажано, министерот за финансии друга бројка, и така тоа се префрла меѓутоа точна бројка немаме. Ако сакаме точна бројка права, во јавна администрација, треба да ја знаеме бројката. Самата, Европската комисија ни пишува дека одредени вработувања се вршени како социјални мерки, а не како реална потреба на институциите. Тоа го пишува тука. И за тоа мислам дека колку и да сакаме да обвинуваме некако дека се е идеално во оваа држава и дека само Република Грција, еве се согласувам и пак ќе кажам тие се виновни за спорто со името. Затоа мислам дека колку и да сакаме поинаку да ги кажеме работите, фактите кажуваат друго. 

И на крај би сакал околу делот на медиумите, господине вицепремиер ве гледав на едно од интервјуата, вие кажавте дека вашиот став е сличен околу делот на медиумите како што е од Европската комисија, јас не слушнав, дека тоа денес го кажавте. Очекувам јас дека тој закон треба да биде повлечен од ова Собрание, барем така и ДУИ мислам дека го искажа својот став. 

Трајко Вељаноски: Благодарам. 

Господинот Бесими Фатмир има реплика, повелете. 

Фатмир Бесими: Многу кратко. Ќе го повторам. 

Мој став е истиот таков како што пишува во извештајот на Европската комисија без да се манипулира со зборови. Важно е Македонија да покаже подготвеност како што тоа стои во Уставот и во нашите заложби како Влада, да има дијалог со новинарите и со слободата на медиумите, една од основните демократски вредности што ние како држава и како Влада и како Собрание сме заложени да го промовираме. Благодарам. 

Трајко Вељаноски: Благодарам. 

Госпоѓа Затуроска Лилјана имам реплика, повелете. 

Лилјана Затуроска: Благодарам почитуван претседателе.

Почитуван  колега колку и да сакаме ние овде во Собранието на Република Македонија да се препукуаме, колку и да сакаме да го девалвираме овој извештај на Европската комисија и да го вртиме и од едната и од другата страна, да го преиначиме од позитивен во негативен, колку и да сакаме да набројуваме дали на пример, еве како вие што кажавте во делот на политичките критериуми, во заклучокот стои дека сме направиле дали делумен, или одличен напредок, тоа почитуван колега е најмалку важно во овој момент. Ако се знае дека единствената причина поради која што Република Македонија во континуитет не добива датум за преговори е една единствена почитуван колега, а тоа е нашиот јужен сосед. Ова најмалку треба да звучи онака како што вие истакнавте дека фактички ние преку јужниот сосед сакаме да се амнестираме, за нашата „неспремност“ да бидеме дел од големото европско семејство.Бидејќи ние почитуван колега, сме доволно свесни, а и вие тоа добро го знаете, за сите чекори кои што до сега сме ги направиле сме постигнале со макотрпна работа, на секој еден од нас. На секој еден граѓанин во Република Македонија. 

Почитуван колега да ве прашам, зарем вие мислите дека Европската комисија претставува хуманитарна организација која што дели така едноставно милостиња, па така и прогледува на прсти на Република Македонија. Многу добро знаеме дека во многу работи почитуван колега сме подобри дури и од оние земји кои што се веќе членки на Европската унија и оние кои што чекаат да станат членки на Европската унија. Но, за нивна среќа, а за наша несреќа аршинот, според кој се вреднува дали една земја треба да стане членка или не, во Европската унија, за различни земји е различен. Сосема е разбирливо и сосема е логично ако јасно стои дека во секој еден извештај на Европската комисија ке очекуваме и позитивни и  негативни забелешки. И, дека секогаш ќе има актуелни теми, жешки теми, нови збиднувања и нови и нови позитивни и негативни критики од страна на Европската комисија. 

Исто така и тоа е нормално, бидејќи исти вакви актинвости и збиднувања, мислите дека ги нема и во другите членки на Европската унија или во оние кои што сакаат да се зачленат во Европската унија. Мислите дека тие членки немаат проблеми со невработувањето или со невработеноста. Мислите дека тие немаат проблеми со криминалот и корупцијата, и тие ги имаат и ние ги имаме. И тие имаат проблеми и со семејното насилство и со светската економска криза и со загадувањето на воздухот ако сакате и со глобалното затоплување. Но има разлика во сето ова. Никој од тие земји  не е негиран, не е непризнат, не е дискриминиран и непочитуван онака како што сме ние од страна на јужниот сосед. Колку и да сакате вие да го амнестирате, тоа е реалноста почитуван колега. 

Трајко Вељаноски: Благодарам. 

Господинот Горан Сугаревски има контра реплика.

Горан Сугаревски:  Благодарам. 

Значи, тоа треба да го направиме најмногу заради нас, ама ние треба сами да го направиме. Не може Европската комисија да го подобри судството во Македонија, ако ние не сакаме. Не може, ако системот нас поретходно, вашите колеги вака кажаа, дека во извештајот од страна на Европската комисија се оценуваат институции. Ајде сега на ова, како да ја оцениме институцијата Управен суд, тужбите под лустрацијата заглавени во Управен суд. Институциите, Уставниот суд 7-8 месеци не се изјаснува за Законот за лустрација кој што вие сами го донесовте без опозиција. Зошто Уставниот суд се изјаснуваше без проблем кога консензуално се донесе. Затоа што таму има аматрски членови, кои што до ден денес, се лустрираат недолжни граѓани и починати лица. тоа е срамно, за тоа не ни е Грција крива. Не не дискриминира заради тоа, сами се дискриминираме. 

Трајко Вељаноски: Благодарам. 

Господинот Пачков Јордан има реплика, повелете.
Пачков Јордан: Благодарам претседателе.

Почитуван колега извештаите постојат и се разбира составен дел на крајот се и забелешките, а забелешките постојат за да се решаваат, да се ублажуваат итн. јас не велам дека со овие забелешки дека ќе постигнеме некој си консензус помеѓу политичките фактори во Република Македонија. но во секој случај немој да ги искористуваме истите за да оставиме или од дрвото да не ја гледаме шумата. Од која причина, еве јас лично ве уверувам и да ги имаме идеално решено сите проблеми кои што како што реков еве Владата се труди од петни жили итн.  и сите ние кои учестуваваме во тие креирања на политиките даваме свој придонес и да ги имаме сите тие повторно Република Македонија не може да влезе во европското семејство. Од која причина. Од нас се бара да го промениме идентитетот да избришеме една заложба за која многу пред нас поколенија се бореле. А тоа е да го промениме името и затоа не можам да се сложам со вас кога давате преднос на Грција кога велите дека таа не е крива, дека ние сме криви.

(Дофрлање од место на пратеникот Горан Сугаревски)

Трајко Вељаноски: Колега ве молам во контра реплика ќе одговорите. Ве молам, повелете.

Јордан Пачков: Уште еднаш велам да  не ја искористуваме говорницата за некои памфлети или ниски политички поени итн. Во прашање е Македонија, за Македонија се зборува колега. Јас сум Македонец и ја сакам Македонија.

Трајко Вељаноски: Благодарам.

Господин Сугаревски Горан има контра реплика, повелете.

Горан Сугаревски: Колега, вие сте возрасен, доктор сте и срамота е вакви изрази да употребувате. Срамота. Во ниеден момент не кажав она што вие го кажувате. и цело време така ВМРО ДПМНЕ се служи, овие ги вика предавници. Јас кажав дека и Република Грција е виновна, очигледно лошо сте ме разбрале, ама не ми е виновна Република Грција за судството, за корупцијата, за лустрацијата, ВМРО ДПМНЕ е виновен затоа што така му одговара за да остане на власт. тоа треба да ви се каже вас, затоа што граѓаните имаат проблем со судството, со лустрцијата имаат проблем. Ако не дај Боже да лустрираат така цела фамилија генерации кодоши ќе ги водат. Тоа му дозволувате на еден човек кој што пред три години му е поминат мандатот да го прави. Кој е крив. Грција е крива. Или ВМРО ДПМНЕ е крив зошто не сака да го  смени претседателот на Комисија за лустрација. И немојте ве молам од контекст да ги вадите работите. Вие сте патриоти ние сме предавници. Ма немој молимте.

Трајко Вељаноски: Господинот Владимир Ѓорчев има збор, не е тука. 

Господинот Горан Мисовски има збор, повелете. 

Горан Мисовски: Почитувани граѓани, господине Вице премиер, сакам на почетокот, бидејќи расправаме по ивештајот за напредокот на Република Македонија, во името на пратеничката група на Новасоцијалдемократска партија и како нејзин координатор да ја поздравам петтата по ред препорака, позитивна препорака за добивање на датум за преговори на Република Македонија со Европската унија и секако враќањето како и тоа што беше во минатиот извештај за напредокот на Република Македонија придавката Македонски во извештајот. И тука ќе ми дозволите господине вицепремиер да не се согласам со вашето образложение од претпладневната сесија на ова Собрание, за вашиот говор каде што во ниту еден момент не ја спомнавте нашата држава Република Македонија, до некаде еве делумно го прифаќам вашето образложение, но ако ние овде не си го почитуваме уставното име Република Македонија, веројатно не можеме да очекуваме некој со кој што водиме спор истото тоа да го почитуваат. 

Имам конкретено и директно прашање до вас. Дали има во овој момент разидување во размислувањето, ја цитирам вашата изјава од пред  малку дека Република Македонија сеуште до декември има шанса да добие датум за преговори и изјавите на пратениците од ВМРО ДПМНЕ дека тоа по ниеден случај не може да се случи лоцирајќи го проблемот во Република Грција. 

Втората работа за која што исто би сакал да дадете образложение пред граѓаните на Република Македонија дали е точна изјавата на лидерот на ДУИ Али Ахмети кажана пред неколку дена во една Национална телевизија, дека Македонија е многу блиску до решавање на спорот околу името со Република Грција. И тука ќе се вратам на мојата забелешка од предпладневната сесија каде што кажав јавно и јасно дека се согласуваме во ред и коалициониот партнер во конкретниот случај ДУИ, коалициониот партнер на ВМРО ДПМНЕ вклучително лидерот на ДУИ Али Ахмети, да се вклучи во подобрување на позициите на Република Македонија околу спорот кој што го има со Република Грција. Вие како вицепремиер согласно Деловникот имате право, како тоа што ни реплицирате на пратениците од опозицијата, тоа деловничко право го имате, да реплицирате и на пратениците од ВМРО ДПМНЕ. Затоа што кај гаѓаните на Република Македонија се добива погрешен впечаток. Вице премиерот задолжен за европски интеграции вели дека Република Македонија сеуште има шанса Македонија да добие датум за преговори во декември, а пратениците од ВМРО ДПМНЕ лично вас ве демантираат. Барам, уште еднаш по втор пат да се произнесете по ова  мое прашање и дали е точна изјавата на лидерот на ДУИ Али Ахмети дека Република Македонија во овој момент е блиску до решавање на спорот со Република Грција и тука ќе завршам во тој дел истата таа констатација што ја кажав во претпладневната сесија, ќе ја повторам и сега, јас лично сметам дека активностите на Али Ахмети, за кои што кажав дека се добри на меѓународен план, а врзани со спорот за името се координирани со премиерот Никола Груевски и претседателот на ВМРО ДПМНЕ.

Почитувани граѓани, сакам во неколку минути да констатирам за да не звучиме така како што пратениците од парламентарното  мнозинство сакаат да ни залепат етикета дека говориме исклучително политикански и надвор од забелешките во извештајот, еве сакам во неколку минути, на неколку страници да потенцирам што точно или попрецизно да ви прочитам за да знаете, дека се работи за автентичност на забелешките на Европската комисија во делот на напредокот на Република Македонија. 

Прво, насилно отстранување на пратетници од опозицијата и новинари во Собраниската сала на 24 декември. Дека во Република Македонија има политичка криза, дека меѓу 24 декември 2012 и 1 март 2013 година, во отсуство на пратениците од опозицијата Собранието донесе 10 нови закони и измени 80 други, вклучително некои кои што се поврзано со реформи со Акито, господине вицепремиер. Тоа не е добра препорака на Република Македонија. Без опозицијата се менуваат реформски закони, а врзани со Акито. Деловникот беше на Собранието беше исто така изменет во тој период со цел ограничување на расправите на комисиите за идните буџети и на некои други комисии. Во однос на независноста, се мисли на судството, има тврдење за селективна правда, индиректен политички притисок, судски одлуки кои се невообичаено забрзани во однос на исходот и брзината.Значи ова не го говори опозицијата почитувани граѓани, тоа е забележано и  нотирано во Извештајот за напредокот на Република Македонија. 

Господине вицепремиер, нормално ли е еден наш колега, само затоа што така му се ќефнало на премиерот, во судски процес исто така врзан со НАТО и Евроинтеграциите во делот за спорот со Република Грција експресно за 9 дена да биде осуден со 11 илјади евра. Зошто? Затоа што нема граѓанин во Република Македонија, нема странски дипломати, ниту во врвот на Вашингтон, ниту во Брисел, тоа го знае Никола Груевски, тоа го знае претходниот претседател на Република Македонија Бранко Црвенковски. Тоа го знаат впрочем сите дипломатски претставници во Република Македонија дека раководството на ВМРО ДПМНЕ заедно со тогашниот претседател на државата во Букурешт 2008 година, заминаа со став за промена на уставното име Република Македонија - Скопје. Е, затоа што во одреден контекст или во одреден временски период тоа не му се допаѓало на премиерот, под негов личен притисок во суднидата, судијата, се извинувам Албанец не е важно, но еве сакам да го потенцирам, се извинувам реков уште еднаш, го суди нашиот колега како пратеник само затоа што во судница е присутен премиерот. Такво екпресно судење не е видено во независна суверена Република Македонија. А дека таков став имало раководството на ВМРО ДПМНЕ сите тоа го знаат, сака ли Европската унија држави, во нејзиното семејство каде што на ваков начин се вршат и се водат монтирани процеси. Претпоставувам дека не сака. Одам понатаму. Во областа на слободата на изразување. Репутацијата на државата во однос на слободата на медиумите, продолжи да се влошува и на домашно и на меѓународно ниво. Почитувани граѓани тоа не го вели опозицијата, тоа е нотирано во извештајот на Европската комисија. Собранието го донесе буџетот на Владата за 2013 година, под контроверзни околности. Овде на кратко ќе се задржам господине вицепремиер, бидејќи имате директни контакти со Брисел, лично со еврокомесарот Филе, дали европските дипломати, во врвот во Брисел во Европската комисија во Европската унија, сметаат дека е нормално на ваков  начин да се носи буџет. Па, да посакаат да ни дадат датум за преговори, да добиеме полноправно членство во држава која што буџетот го носи подконтроверзни околности. Тоа е нотирано во 3 - точка 1 главата. 

Почитувани граѓани ова не го говори опозицијата, тоа е забележано во Извештајот за напредокот на Република Македонија. Сакам во овој дел да цитирам дел од излагањето на Трајко Вељаноски, од оној националистички говор кој што го имаше за празникот 23 Октомври, каде што вели мора опозицијата да  рабере дека постојат битки кои мора заедно да ги водиме, одбраната на нашето уставно име и идентитет е токму таа битка. 

Почитувани граѓани, пратеници од ВМРО ДПМНЕ, пратеничката група на НСДП 2008 година, се обиде ова да го направи на многу конкретен начин. Господине вицепремиер, нашата пратени​чка група, пратениците од НСДП во ова Собрание предложија резолуција за решавање на спорот за името со Република Македонија. Нема да ја читам резолуцијата, само сакам да ги потсетам пратениците од ВМРО ДПМНЕ и граѓаните на Република Македонија дека оваа резолуција заеднички ја гласавме. Едногласно, да не кажам со акламација. Дека во најкус можен рок, треба да се утврди државна стратегија, за решавање на спорот со Република Грција, во врска за името Република Македонија во која јасно и недвосмислено ќе бидат вградени единствени ставови на политичките субјекти, директно вклучени во преговарачкиот процес. Еве ја господине вицепремиер ова е резолуција која што прочитала, ја гласаше и ДУИ, и ДПА, и НСДП и ВМРО и СДСМ и сите во тој момент политички партии кои што беа претставени во Собранието на Република Македонија. Ниту премиерот, ниту претседателот не мрднаа со мал прст. А, Трајко Вељаноски во оној националистички говор, ја опоменува опозицијата, директно вперува со прст, во вината на нешто што нели, можеби треба или нема да се случи во декември о.г.  или нешто што во континуитет не се случувало. Па ги дели граѓаните на патриоти и предавници. Не баре само овие од ВМРО биле патриоти.
Премиерот на Република Македонија Никола Гуревски со мал прст не се помрдна не ја испочитува одлуката на Собранието, а притоа господине вицепремиер ниту во еден момент на граѓаните на Република Македонија не им даде образложение за што конкретно разговарал во деветте средби кои што ги имаше со претходниот премиер на Република Грција, господинот Папандреу. Не верувам дека за временската прогноза имал девет средби, туку нешто конкретно разговарал, а граѓаните на Република Македонија се должни тоа да го знаат, а кога некој јавно ќе проговори, а тоа му пречи на премиерот, ќе оди таму во тоа квази не зависно судство и ќе биде казнет така како што тоа сака премиерот да го направи. 

Четврта работа. Конечно денес го цитирам Трајко Вељаноски, од оној националистички говор кој што го имаше на 23 октомври. Конечно денес кога сме свои на своето тука ВМРО  е да не потсети дека нашата следна голема битка е развојот на нашата татковина. Во каква состојба се наоѓа нашата татковина под раководството на ВМРО, нотирано во извештајот на Европската комисија, нето надворешниот долг пораснал на 65% од бруто домашниот производ, дека се повисоки цените на електрична енергија, на храната, повисоки цени на административните услуги, долгот на централната влада достигнал 33,6% од бруто домашниот производ во зависност од претходната година споредено 27,8 итн, итн. Во Македонија  имаме политички прогонувани луѓе, во Македонија се обвинуваат новинари, во Македонија за прв пат е осуден новинар кој што лежи 4,5 години за нешто што го напишал во некој натпис пред 5 години, во Република Македонија господиние вицепремиер, владее сиромаштија вие ВМРО ДПМНЕ и ДУИ  го пропаднавте пописот. Тоа ќе биде нотирано во некој следен извештај, веројатно компромис правеле Европската комисија, други приоритети имало. Затоа на третиот конгрес кој што пред извесен период го имаше Нова социјалдемократска партија донесовме една конгресна резолуција, со која што укажуваме дека пописот на населението, домаќинствата и становите претставува најзначајната и најмасовната статистичка операција која има суштинско значење во утврдување на реалните потенцијали на државата итн, итн. Државната изборна комисија заклучно со 30 ноември 2012 година, овде доаѓам до констатацијата на пратениците од ВМРО ДПМНЕ за изборните победи и изборните резултати во континуитет, онака фалсификувани и наместени, објави дека во единствениот избирачкиот список се запишани милион 779 038 граѓани, а додека пак во Фондот за здравствено осигурување на Македонија во декември 2012 година, се регистрирани милион 744 000 осигуреници. Нормално ли е да имаме колку осигуреници, толку гласачи. Затоа го пропаднавте пописот. Не толку повеќе заради потребите на ДУИ отколку заради потребите на ВМРО ДПМНЕ и даоѓаме до клучното прашање како ВМРО ДПМНЕ злоупотребувајќи ги државните ресурси, преку купување на гласови, ги добива изборните циклуси со класична злоупотреба на избирачкиот список, не е нормално, нема таква европска држава каде што бројот на осигуреници и бројот на гласачи е идентичен. 

Третата работа, тука завршувам. Ако се живеело подобро во Бугарија и во Романија како што вели Александар Николовски, немало во 2012 година Македонци да подигнат околу 5500 Бугарски пасоши или бројката да ја заокружиме на 60 000 Македонци кои што имаат Бугарски пасоши или 450 000 според податоците на Светската банка ислени граѓани од Република Македонија. Очекувам, тука завршувам, господине вицепремиер да ми одговорите на неколку клучни прашања, не на мене кој што ви ги поставив туку на граѓаните на Република Македонија. 

Трајко Вељаноски: Благодарам.

Господинот Фатмир Бесими има реплика, повелете. 

Фатимир Бесими: Благодарам. 

Му благодарам на пратеникот Мисовски за прашањето. Еве ќе се обратам на македонски за да немаме недоразбирање, можеби во преводот, да не правиме тема таму каде што ја нема. 

Јас кажав и на Албански можеби во превод тоа испаднало така кај вас лично, затоа што другите не приметив таква забелешка, дали сум го користел зборот Република Македонија или мојата земја. На албански тоа звучи многу убаво и се користи многу често, така да мислам дека таа тема да ја надминеме нема никаков повод понатаму да продолжиме по основ на ова. 

Би продолжил на вашите други прашања кои што беа постевени тука, односно тоа јас приметив во порталите дека и тоа што вие рековте, можеби пак ќе кажам  е дел од преводите. Тука би апелирал и до собраниските капацитети, институции, навистина да инвестираат повеќе за да граѓаните соодветно ги примаат пораките, и тоа е исто така важно за демократијата и за квалитетот во политиката и кажаниот збор во овој законодавен дом. 

Јас тоа што реков се обидов да го цитирам тоа што го има во Извештајот, односно на страна 17 во стратегијата за проширување за Македонија, вели вака: кога се препорачуваат преговори за Македонија, вели дека тоа ќе помогне да чекори во следната фаза во уште поголем предизвик, што е уште поголем предизвик за процесот на проширување како на зајакнување на реформите, така и за зајакнување на меѓуетничките односи. Исто така во следен параграф вели дека, започнувањето на преговорите, Комисијата препорачува дека ќе придонесе повеќе во создавање на можности за понатаму, подобрување на добро соседските односи, посебно во решавањето на спорот со името. 

Трето. Ова е тоа што вие го поставивте, јас што го дефинирав како шанса. Значи, препораката е шанса што ние треба да ја искористиме и препораките, приоритетите што ни стојат пред нас до декември да ги зајакнеме аргументите. Ние треба да ги зајакнеме агргументите. Јас немам такво право, никој не ми дал мене такво право да се откажам од фудбалската игра пред деведесеттата минута. Тоа не го препорачувам на никого. Ние треба до последниот момент да ги дадеме нашите напори. Доколу резултатот не биде како што посакуваме во лигата има уште други игри каде што ние треба да, крајниот резултат ни биде успешен, до крајот на првенството Македонија да биде членка на Европската унија.

Во однос на прашањето на господинот Ахмети, во однос на името, блиску е до решение. Неговите пораки се јасни дека вреди да се вложува и има можност да се дојде до решение со еден отворен пристап од двете страни и со голема подршка од нашите пријатели од меѓународната заедница. 

Трајко Вељаноски: Благодарам.

Господинот Мисовски Горан има контра реплика, повелете.

Горан Мисовски: Господине вицепремиер, повторно делумно ќе го прифатам  вашето образложение околу споменувањето на Република Македонија или уставното име Република Македонија во вашето излагање, можеби се работи за некаква грашка и во преводот, но јас себе си се сметам за пратеник кој што исклучително прецизно ги следи дискусиите и точно беше нотирано дека вие во вашиот говор кажавте на три пати, напредокот на нашата држава и таков превод добивме. Тука завршувам. Рековте, но го прифаќам вашето образложение. 

Втора работа. Јас ја поздравувам вашата желба да играте во таа утакмица фудбалска деведесет минутна до крај и така треба да се бори секој министер во Владата на Никола Груевски, но пратениците од ВМРО ДПМНЕ дуга порака ви пратија. Тие на денешната седница се откажуваат од можноста Република Македонија да добие датум за преговори, но не ми одговоривте на клучното прашање, дали е точна изјавата, не вака парафразирана, завршувам како што вие ја кажавте Али Ахмети дека сме многу блиску до решението. Ако сме многу блиску до решението да видме кое е тоа решение? Тоа граѓаните на Република Македонија мора да го знаат. 

Трајко Вељаноски: Благодарам

Госпоѓа Авировиќ Владанка има реплика, повелете. 

Владанка Авировиќ: Во однос на две, три работи сакам да полемизирам со вас, колку што времето дозволува. 

Прво, сакам да полемизирам околу настаните пред и за време на 24 и вие бевте еден од чинителите кои што ја одредувавте состојбата со вашето претседателствување на Комисијата за буџет, бидејќи бевте претседавач, постојан и работевте спротивно на Деловникот. Вие дозволивте  да се создаде хаос, вие дозволивте да се кршат микрофони, вие бевте еден од луѓето кои што учествувавте во таа да ја наречеме забава. Затоа, не мислите дека треба да сносите одговорност. Таму во извештајот мислите дека суптилно не е наведено дека и опозицијата има вина? Има, ама тоа не го разбирате или не сакате да го разберете?

Второ. За разлика од вас, како НСДП, СДСМ донедавно, иако опозициите варираа, па даде своја изјава во која што ја обелодени својата нова политика, во однос на позицијата за името, колега, не знам дали вие ќе ја смените вашата, дека е против промена на името, што ќе навлегува во националниот идентитет, култура и јазик и дека е против промена на Уставот, како и против предлогот Горна Македонија, со што се приближува до црвените линии на ВМРО ДПМНЕ дека е неприфатлива промена на уставното име, односно Уставот и чепкање во идентитетот. Не знам колку од ова вас ви се јасни тие нови позиции и на СДСМ, кои се приближуваат и можеби водат до еден национален консензус што е за поздравување. Изгледа дека НСДП е длабоко завиена во своите ровови, па нешто мисли дека поинаку треба да се постапува и во однос на она што го кажувате како критериуми, јасно и гласно е кажавно во извештајот дека се исполнети политичките и економските критериуми, или за вас ништо не значи, тоа што е кажано со извештајот. 

Јас се сложувам дека ние треба да ги подобруваме нашите позиции, имаме работа во многу сектори, меѓутоа немојте да ја ставате Македонија како земја која што е обележана, а другите земји не се земји кои што немаат проблеми. Деветнаесет земји во евро зоната имаат зголемено задолжување, а се побогати од нас и тие имаат ризици исто како и нас, дури и поголеми и тие имаат буџетски дефицит, многу поголем од нашиот. Многу поголеми проблеми имаат, колега. Немојте да мислите дека луѓето не знаат да читаат. Луѓето и читаат и гледаат, или мислите дека во извештајот суптилно наведено и со ова ќе завршам, дека одржана е макро економската стабилност на земјата во контекст на постојано предизвикувачката надворешена околина. Што за вас тоа значи? Дека во услови на криза не можеме и ние да се справуваме како што можевме порано пред кризата. Со економски раст од над 6%.

Трајко Вељаноски: Благодарам.

Господинот Мисовски Горан има контра раплика, повелете. 

Горан Мисовски: Почитувани граѓани, тоа беше Владанка Авировиќ, а ако добро ме следевте во текот на мојата дискусија, никаде во Извештајот за напредокот на Република Македонија не стои ниту моето име, ниту едно име од пратениците од опозицијата. Туку точно и децидно во делот на Собрание е наведено дека цитирам: „Насилното отстранување на голем број на опозициски пратеници, новинари од собраниската сала на 24 декември, за време на донесување на Буџетот за 2013 година, беше под контраверзни околности.“

Втората важна забелешка, почитувани граѓани, а тоа беше колешката Владанка Авировиќ, Собранието го донесе Буџетот на Владата за 2013 година,  под контроверзни околности. 

Почитувани граѓани, Собранието го донесе, значи го донеле тие што гласале, а  пратениците од опозицијата заедно со новинарите беа отстранети од собраниската сала, а Владанка Авировиќ и пратениците од ВМРО ДПМНЕ аплаудираа на акцијата на специјалните полициски сили при исфрлањето на пратениците и исфрлањето на новинарите и ниту во еден момент не почувствуваа потреба да се извинат. 

Трајко Вељаноски: Благодарам.

Господинот Ибраимовски Самка има збор, повелете. 

Самка Ибраимовски: Благодарам.

Почитуван вицепремиер, почитувани колеги пратеници. 

Добро е што до сега не слушнавме ништо ниту од вицепремиерот, ниту од другите колеги пратеници во  врска со проблемите на мојата заедница од каде што јас доаѓам. Ние денеска разгледуваме еден Извештај, опомена за нанаправените препораки на Република Македонија. За мене ова е  опомена за ненаправените пораки на Република Македонија за уназад три, четири години, посебно во делот на Ромите во Република Македонија, морам да кажам дека три, четри години ги следам овие извештаи само се повторуваат како една стихотворба истите работи и нашата Влада има несериозен пристап кон Ромската зедница во Република Македонија, се однесува како Ромите да се паднати од Марс, како да се вонземјани во оваа држава. и дека се дојдени тука да слушаат и да пратат што се случува. За жал, тоа се повторува и во овој извештај сега што е дојден. Најголемите забелешки на Европската комисија е конкретно за Ромите во Република Македонија. Само еден параметар, почитуван вицепремиер ќе и дадам од извештајот во 2012 година, меѓутоа пред да ви го кажам тоа, како може да дозволите еден пограничен полицаец, да одлучува  по негова проценка дали да го пушти Ромот дали да помине од граница или да не помине од граница. Ги држите Ромите во кафез, не го почитуваат Уставот на Република Македонија на слободно движење, има Устав на Република Македонија. На граничен премин, замислете јас доаѓам и полицацот ми вели, јас одлучувам по мојата проценка кого ќе го пуштам. 

Едно прашање до вас, господине вицепремиер. 
Што ќе превземете за Ромите што не ги пуштаат од граница да излегуваат надвор и да имаат слободно движење и да го почитува Уставот на Република Македонија, оваа држава. Верувајте, ви кажувам дека  на следниот извештај во декември ќе имате негативно мислење, сега ви кажувам и повторно и минатиот пат ви кажав, во делот на непуштањето ако не превземете нешто, најхитни мерки. Ве предупредувам и ви кажувам дека тоа ќе се случи да знаете, меѓутоа ви реков, во 2012 година велеше, застапеноста на Ромите и понатаму е недоволна. Го имам извештајот од 2013 година, тој го вели истото. Еве што пишува во 2013 година. “Турците и Ромите и другите помали етнички заедници, не се застапени во јавната администрација, особено на повисоко ниво, истовремено треба да се зајакне начелото на заслуги при вработување на членовите на немнозинските заедници и во државните институции.“ Истото го пишува и во 2012 година, истото го пишува и во 2013 година. Несериозен пристап, не правење на амнеза на извештаите и ништо не се подобрува. Агенција за заштита на малцинствата, се уште е попречена со ограничени финансиски ресурси. Се финансира само од донатори. Во делот на поделбата во училиштата, по етнички заедници, сеуште е и продолжува Ромите во делот на образованието почнаа една зграда, односно училиште во Шуто Оризари, историско училиште кое се гради, никако да се изгради, сеуште не е готово. Стратегијата и декадата е забавена. Ова го пишува и во 2012 година и во 2013 година. 

Во делот на одржливоста на проектите на здравството, образованието, домувањето, вработувањето и социјалната заштита е во ризик, велат. Одделението за спроведување на стратегија и дека при Министерството за туд и социјална политика, и понатаму има недостаток од кадар. Сегрегација во училиштата сеуште трае. Отворена дискриминација кон Ромите продолжува особено при вработување, и најголемата дискриминација е непуштањето надвор, излегување од државата. Се уште треба да се превземат законски мерки за решавање на проблемот со упис на документи со личен идентитет на Ромите. Продолжуваат да живеат во супстандардни живеалиште, сиромаштија, невработеност. Стратегијата за инклузија на Ромите е во рана фаза. Владата треба да покаже поголема флексибиност и отворено запишување во граѓанството. Ова ви го читам, што пишува во Европскиот извештај, не е ова мое мислење. Ви ги цитирам зборовите од Извештајот. Несоодветна соработка помеѓу засегнатите власти и значителна потреба за попрактично спроведување на релевантните политики. Сега од сето тоа нема поука дека треба нешто да се направи за оваа заедница во Република Македонија. 

Почитуван вицепремиер, верувајте дека не е мрднато ништо во делот на оваа заедница во Република Македонија. Македонија има потпишано како Влада, стратегија и декада за Ромите. Поминаа толку години и се уште ништо не е направено. Поминаа толку години сеуште ништо не е направено. И секогаш кажуваме дека треба да се направи или дали овие вонземјани ги оставате на крај, викате ајде на крај ќе ги решаваме овие. Непуштањето на граница е најголемиот проблем во дадениот момент. Верујте дека народот се спрема за протести. Затоа ве предупредувам како вицепремиер за евроинтеграции за преземете, да разговарате затоа што јас пет пати сум поставил прашање тука во ова Собрание, не сум добил никаков одговор од министерката за внатрешните работи. Одговорот од полицајците што се на граничните премини викаат дека ние имаме проценка и оценуваме кого сакаме да пуштаме. Каде го има ова, во која држава го има. Само кај нас во Македонија. Проценка на еден полицаец на граничен премин. Сакам да ве предупредам во делот на Поглавје 16-оданочување. При разгледување на ова поглавје ние како држава имаме потпишано Спогодба за стабилизација и асоцијација во 2001 година. Членот 87 од Спогодбата за стабилизација и асоцијација вели дека треба да се воспостави соработка за оданочување, мерки насочени кон натамошна  реформа, модернизација на натамошните служби итн. Ние презедовме 4 обврска од Спогодбата за стабилизација и асоцијација. Натамошна реформа на даночниот систем, модернизација на Управата за јавни приходи, ефикасно прибирање на даноците и борба против даночните измамници. Бидејќи извештајот се пишува според она што сме направиле, еве што сме направиле. Даночните реформи во нашата држава не се прават. Наместо ова, оваа власт спроведува политика на таканаречена перманентна реформа. Што значи тоа?  Тоа значи, ништо. Не се прават смислено, темелно подготвено и добро спремени промени, има измени  само ако и одговара на оваа власт. Модернизација во Управата за јавни приходи, направени се само некои подобрувања, но да направиме споредба за уназад 10 години. Но ако се споредуваме со земјите од Европска унија ние сме многу назад, ефикасно прибирање на даноците, казни и само казни. Од каде што доаѓам и вие почитувани вицепремиер вчера имаше 17 инспекторски служби, затворени се голем број на дуќани за само 30 денари. Со казни се губи довербата на граѓаните. Со таков пристап мислам дека многу се греши, неправилно се постапува кон граѓаните на Република Македонија. постојано се зголемуваат трошоци на собирање на даноци ако за 100 единици данок потрошиме 20 или 30 единици, се губи смислата на оданочувањето. Еве што кажува Европска унија, не ги сака и не ги оценува како ефикасно прибирање на даноци соовој метод и на овој начин. Борба против даночните измамници, се е кажано штом во Извештајот пишува, сепак борба против затајувањето на данок и сива економија останува предизвик. Оваа година ни се дадени следните оценки: продолжува процесот на расипување на Данокот на додадена вредност, од европски данок на пат сме да направиме македонски данок. акцизите бавно се приближуваат кон европското право. Внимавајте овие два данока се најдобри меѓу даноците и тоа е факт и затоа се во првиот дел на ова поглавје. Кога Европска унија има забелешка за нашите најдобри, ние велиме закони, што да очекуваме оценки за останатите состојби во областа на оданочувањето. Во директното оданочување состојбите се многу полоши. За персоналниот данок  во извештајот пишува дека допрва треба да се работи на усогласување со релатавни директиви и набројувам неколку: данокот на добивка замислете експертите од Брисел кажуваат дека не можеле да сфатат како е ова направено и затоа не го ни коментирале, не им било јасно. Во извештајот е нагласено за борбата против сивата економија, што значи дека Европска унија од досегашните резултати не е задоволна. Затоа почитуван вицепремиер имав уште многу да кажам во делот на поглавјето 33, меѓутоа краткото време нема да можам да се изјаснам во целост меѓутоа сакам едно прашање, да ми одговорите. Дали ќе преземете нешто во делот на враќањето на Ромите од границата и непочитување на Уставот на Република Македонија. 
Трајко Вељаноски:  Благодарам.

Господинот Фатмир Бесими има реплика, повелете.

Фатмир Бесими: Почитуван господин Ибраимовски, најпрвин да викажам дека во моето прво излагање не спомнав за Ромите од истите причини поради кои вие не успеавте за Поглавје 33, затоа што времето е ограничено, се фокусирав на некои работи што сметав дека може да се каже во тие 15 минути, но секако ова прашање е подеднакво важно по однос на кохозијата внатре во Република Македонија и тоа што е пред се во Уставот дефинирано, сите граѓани да се еднакви пред законите и Уставот и државните институции. Не само што не се согласувам со таков факт, туку сум против да граѓаните на Република Македонија од било која етничка заедница да се или религиозна припадност не смее ниеден службеник од државата да ги дискриминира. До колку такво нешто се случи од оваа говорница јавно да гиповикаме надлежните да го испитаат случајот. Во Република Македонија не смее да има граѓанин кој од државните институции е дискриминиран. Затоа што тоа е така во Уставот, тоа е и во Охридскиот рамковен договор, тоа е и во законите во Република Македонија. Но секако да не злоупотребуваме и случаите кои може реално да се случуваат на  терен. Тие треба да ги имаат сите потребни документи заради тоа што Република Македонија, не нагласувам од која етничка заедница, но граѓаните на Република Македонија веднаш по визната либерализација имаше еден бран на поголемо патување до земјите на Европска унија, поради недоразбирањето на визната либерализација дека значи виза за постојан престој  во Европска унија. така да претпоставувам дека од тој момент има и поригорозна контрола на граница по однос на документација на нашите граѓани кои заминуваат во Европска унија. 

По однос на прашањето за Ромите, во Извештајот се наведува дека  на тоа што треба да обрати поголемо внимание во иднина е имплементацијата на Стратегијата за Ромите, како и во делот на буџетирања бидејќи поголем дел од средствата во досегашниот период беа од странски фондови. Меѓутоа и во буџетот на Република Македонија од година во година се зголемува износот за оваа намена. Инаку повеќе на оваа тема ќе имаме прилика ако на 19 вие учествувате на Конференцијата  за Стратегијата на Ромите каде што и јас ќе бидам присутен и токму на оваа тема ќе имаме прилика да разговараме на 19 ноември, за отприлика недела дена.

Трајко Вељаноски: Благодарам.

Господинот Самка Ибраимовски има контра реплика, повелете.

Самка Ибраимовски: Благодарам.

Почитуван вицепремиер тоа што го кажав на говорница знаат и пратениците дека јас сум прецизен и дискутирам со факти и аргументи. Ве уверувам дека јас лично бев на граничниот премин каде што полицаецот ми кажа дека по моја лична проценка оценувам јас кого ќе пуштам, како да е од мајка му државата и сега тој кој сака ќе пушта. Ова јас ви ги тврдам лично и одговорно. 

Во делот на Стратегијата, потпишана е 2005 година почитуван вицепремиер. Не е мрднато од место. конференција за конференција, ќе ја видиме и таа 19 што ќе биде, еве ќе дојдам и јас ако ме поканите, затоа што мене не ме канат на тие конференции се плашат од мене затоа што многу зборувам, тој ќе не критикува викаат, да не го викнеме поубаво. Меѓутоа јас мислам дека во делот на враќањето од граница беше мое лично видување, не враќаат и не држат во кафез верувајте. Човек не може да оди до Бујановац, до Ниш, тоа е срамота. Службено ако има работа не може да оди до Ниш, зошто. Затоа треба полицаецот да процени дали да го пушти или не. 

Трајко Вељаноски: Благодарам.

Господинот Пауновски Стојко има збор, повелете.

Стојко Пауновски: Почитуван вицепремиер  сигурно констатиравте дека во едно се сложуваме и позицијата и опозицијата дека извештајот е реален. колку тоа нам ни се допаѓал или не Извештајот како таков сигурно го правеле стручни лица иако најголемиот број на факти кои што се тука внесени се врз основа поголем дел што ние како држава односно вие како Влада сте им сервирале на оние кои што го контролираат напредокот на Република Македонија. Ама сето ова паѓа во вода ако кажеме дека има напредок и тој напредок да одите и да им го кажете на обичните граѓани за една година а тоа е од септември 2012 година до август 2013 додека се однесува овој Извештај, проверете и прашајте го граѓаните дали има напредок во нивниот животен стандард, дали има некаков напредок во нивниот животен стандард, дали има некаков напредок во намалување на сиромаштијата, дали имаме некаков напредок во она што значи развој на економијата. Ќе се сложиме дека сите критериуми кои што се пишани во овој Извештај се битни и тоа е многу е важно во една држава, а дали тоа ние побрзо или побавно оделе кон патот за Европа треба одредени работи да си ги решиме овде во нашата држава, не заради тоа дека тоа и треба на Европа, туку заради тоа што нашите граѓани веќе не можат да издржат на начинот на кој што се практицир и власта во Република Македонија и начинот на она што значи развој на самата економија. Секако дека во европскиот извештај каде се зборува за напредокот има одредени критики, а јас ќе зборувам за критиките онаму каде што и на Комисијата зборувавме тоа се критиките за економијата. Ние во Република Македонија без разлика дали се работело за одредени критериуми кои треба да ги исполниме побрзо, најбрзо треба да почнеме да ја намалуваме сиромаштијата во Република Македонија, а тоа ќе го направиме ако гонамалуваме јазот помеѓу богатите и сиромашните. Како оваа држава пред голем број на години имаше и место за живеење за сите, имаше простор сите да создаваат и да живеат нормално, сега наеднаш јазот помеѓу сиромашните и оние кои се енормно богати постојано да ни се зголемува. Сигурно како Влада знаете дека преку 3,5-4 милијарди евра во овој период на ова владеење од 2006 наваму се одлеани во други држави. Тие пари сигурни би биле доволни јазот помеѓу богатите и сиромашните да биде помал и сигурно дека сиромаштијата нема да биде на ова енормно ниво. Сигурно нема да биде и оној критериум кој што го ставиле и критика дека во Република Македонија невработеноста иако потенцираа дека со 1% е намалена, како е намалена и тоа има дадено во Извештајот и во тие сите критериуми, сепак имаме една енормна голема невработеност. Сигурно дека тоа треба да ја загрижува Владата и треба да преземаат одредени чекори не за Европска унија туку за населението кое живее во Република Македонија  да не ни се случи да најработоспособното население го бара парчето леб во други држави.

Овде во економските критериуми каде што се дадени критиките од Европска унија ќе се сложиме дека постојано од година во година ни се зголемува буџетскиот дефоцит. Самите констатираат и даваат во Извештајот дека првите 8 месеци од  2013 година 80% од тој буџетски дефицит веќе е потрошен. Самите поставуваат прашање како ќе ја догураме целата година до крај. Уште повеќе  што самите кажуваат и тоа го констатира овој извештај дека зголемување на дефицит и финансирањето на дефицитот се врши од земање на кредити и задолжување во странство. Тоа треба сите да не загрижува, а најмногу вас како Влада и како вицепремиер во Владата на Република Македонија. Постојано се манипулира со внатрешниот, со надворешниот, со вкупниот, јавниот, централниор долг на Република Македонија. Почитуван вицепремиер треба да знаеме дали е тоа од 7,28 до 28, 8 дојдено сега на 33,6 само да биде долгот на централната Влада. Нели значи дека постојано се зголемува  и тоа галопирачки што е многу важно за Република Македонија дека одиме во комплетно задолжување, а уште повеќе никој од Владата не го споменува вкупното задолжување бидејќи секако ќе се сложите дека и јавните претпријатија се тие кои што партиципираат во долгот и тој долг изнесува 65%. Сигурно дека ќе се сложите дека она што го констатирале од Европската комисија дека имаме континуиран недостиг на капитал за бизнисите, дека банките нередовно го кредитираат стопанството и економијата, а тоа го видовме и од министерот за финансии кои што буквално ги моли банките да дадат на стопанството кредит. Ама како да даваат кредити на стопанството кога сите пари кои ги имаат банките им ги собравте вие од Владата. Неможноста да земате кредити од странство ги опустошивте сите банки земајќи кредити и гледајќи дека  заемите дадени во банките носат поголем приход, нормално дека ги даваат кај Владата. 

Корупцијата која ја забележуваат од Европската комисија треба да  не загрижува сите овде како пратеници и тоа најмногу вас како Влада. Некој да биде 7-8 години на власт и повторно да се зборува за зголемување на корупцијата, а корупцијата знаеме доаѓа од оние кои ја водат државата и ако има на други места државата е таа која треба да ја спречи таа корупција. 

Ќе се сложите дека забелешките на Европската комисија во однос на судството каде  кажуваат дека имаме бавно судство и владеење на правото кое не овозможува заштита на капиталот. Во последниве години сме сведоци на превземање на одредени бизниси и фирми од една мала група на луѓе во Република Македонија и ако Европската комисија  тоа ни го кажува и не насочува што треба да преземеме ние ќе кажуваме, е имаме ние други проблеми тоа нема да го решаваме. 

Сигурно дека ќе се сложите дека од Владата на Република Македонија и покрај нашите барања до сега ние имаме комплетна нетранспарентност при давањето на државна помош и нејзината усогласеност до европските директиви. Ние овде се расфрламе со дадени 100 милиони кредити, 100 милиони државна помош за одредени претпријатија, а како преставници на народот не можеме да знаеме кои  се тоа фирми и претпријатија кои што имаат земено државна помош од државата. сигурно дека во Европската комисија каде што ги даваат критиките за недоволно развиениот финансиски сектор, нефункционалните заеми кон бизнис секторот треба да не загрижува сите, треба да преземеме одредени работи во подоборување на сите овие укажувања кои што ни ги даваат се со цел да го подобриме животот и животниот стандард на граѓаните во Република Македонија без разлика дали влегле побавно или поспоро или некогаш во Европска унија.

Сигурно ќе се сложите, а тоа е дадено и има критики во управувањето со јавниот долг. Ние немаме увид во трошењето на државните пари. Ние сме пратеници во Собрание на држава каде што никаков увид немаме во трошењето на буџетските средства и сите  јавни средства кои се трошат од државата. затоа и немаме каде се потрошени, колку  се потрошени и колку се платени за одредени услуги кои ги користи државата. како проблем се јавуваат и континуираното прибирање на приходите кои што Европската комисија го нотира како проблем постојаното намалување на приходите во државата. ние ако имаме намалување на приходите еве сега ни доаѓа повторно новиот буџет, ние повторно ги зголемуваме расходите, а со тоа го зголемуваме и буџетскиот дефицит. Има ли крај на сите овие работи кои што некој ни укажува не заради нив, не заради тоа дали ќе им се допаднеме, туку заради нас, заради нашите граѓани, за нашите идни генерации. Сето ова што е нотирано посебно кај економските критериуми треба и те како да не загрижува. 

На крај да кажам дека капиталните инвестиции се кратат и немаме во она што значи дека јавните расходи се несоодветни и се трошат за непродуктивни цели. Сите овие критики сигурно ќе послужат ако дел од овие критики отстраниме ќе биде подобро за сите граѓани на Република Македонија. 
Трајко Вељаноски: Благодарам.

Господинот Коџабашиев Ѓорѓи има реплика.

Ѓорѓи Коџабашиев: Благодарам претседателе.

Почитуван колега, евроатланските интеграции се стратешки интерес на Владата на Република Македонија и во Извештајот на Европската комисија стои дека Република Македонија ги исполнува стандардите на високо ниво и заслужува датум за почеток на преговорите, а вие како и останатите колеги од опозицијата во оваа дебата сакате да создадете впечаток дека Република Македонија не доби позитивен извештај односно дека Република Македонија доби негативен извештај. Не е тоа така. Ќе изнесам аргументи, би сакал да ме оспорите.

Прво, Република Македонија го доби Извештајот, Извештајот е позитивен со препорака.

Второ, ова е петти позитивен извештај почнувајќи од 2009, 2010, 2011, 2012 и оваа 2013 година и во овој Извештај има забелешки за слаб напредок на Република Македонија во одредени области, меѓутоа мора да се сложите дека такви забелешки има и во извештаите на најдемократските земји членки на Европската унија.

Четири. Единствена причина зошто Република Македонија не добила се уште датум за преговори е ветото од страна на Република Грција во спорот со нашето име.

Пет. Овие пет последователни извештаи на Република Македонија од страна на Европската комисија се единствено резултат на успешното водењена реформите во сите сфери на општествено економското живеење од страна на Владата на Република Македонија. 

Шест. Сите релевантни фактори меѓународни фактори како Европската комисија, Светска банка, ММФ, ЕБОРД вклучувајќи ја тука Европската комисија даваат позитивна оценка за тоа како Владата на Република Македонија после овие тешки кризни моменти односно после светската економска, после европска должничка криза се справува со сите реформи.

Седум. Би сакал да кажам дека е легитимно вие како опозиција да имате спротивен став во однос на сите овие релевантни меѓународни фактори, меѓутоа за тоа треба да имате и аргументи. Благодарам.

Трајко Вељаноски: Благодарам. 

Господинот Пауновски Стојко има контра реплика, повелете.

Стојко Пауновски: Колега Коџабашиев Ѓорѓи, сметам дека тие податоци и дека се четврти во светот ви се земени од Ставрески. Меѓутоа едно да се разбереме, ова денес што зборуваме, зборуваме за Извештај на Европската комисија. Јас само напомнав критики кои што ни ги доставува Европската комисија. Сега вие овде пред македонската јавност кажавте дека опозицијата е таа која што го прави извештајот, па така сакаме да биде во извештајот. Мислам дека е срамота така да се презентираат одредени работи. Ние овде цел ден зборуваме за работи кои што треба да ги направиме самите. Дајте да ги направиме како што ги направи Република Турција па има и економски раст и економски развој и невработеност намалена чека да влезе во Европската унија, меѓутоа економски се развива. Сите оние кои што јас овде ви ги кажав ниту една не беше политичка работа туку сите беа економски теми кои што треба и те како да се зафатиме да ги решаваме за доброто и на државата и на народот кој што живее во таа држава. Ништо повеќе, ништо помалку.

Трајко Вељаноски: Благодарам. 

Госпоѓа Авировиќ Владанка има реплика, повелете.

Владанка Авировиќ: Мене многу ми е жал што колегата Пауновски како и економистите од опозицијата кои што зборуваа за економските критериуми воопшто не го поврзуваат нашето работење и нашите достигнувања во услови на светската економска криза, многу ми е жал за таа работа и што не вршат компарации години по ред на сите извештаи кои што ги дава Европската комисија. Во тој контекст само би ве потсетила на следново: Република Македонија остварува значајни резултати во поглед на многу земји колега подобро од многу европски земји. Само за потсетување ќе ви кажам, а вие размислете добро за нив не се дава извештајот затоа што се во евро зоната или се во Европската унија. На пример нивото на задолженост на централната Влада на Република Македонија тоа е вчерашен резултат е околу 34%, 33,8%. Меѓутоа зголемување на државниот долг забележуваат во 2013 година тоа е званичен податок на Европската унија 19 членки на Европската унија. Опкружувањето колега или сте економист или не сте. Ако сакате да се играте политички па да зборувате Македонија е изолирано острово во ред, тоа е ваша  работа, но долгот само во шест држави долгот се намалил, во сите се зголемил. Во Чешка на пример се намалил за 1,4% и се намалил на 46,5% од бруто домашниот производ. Значи на тој процент отишле, што е најголем пад воопшто во Европската унија. Задолжувањето на земјите членки на Европската унија колега се зголемил на 86,8% скоро 87% од бруто домашниот производ. Задолжувањето пак во евро зоната што е различно од Европската унија е зголемен на 93,4% од бруто домашниот производ. Направете разлика Република Македонија 33,8%. Грција 169%, Италија над 100 и кусуп проценти во билиони се пресметува државниот долг не во милијарди евра. Кипар 98,3%. И нормално е дека опкружувањето и условите за економија влијаат врз нашите услови врз нашите критериуми и неточно е тоа што кажувате дека инвестициите се намалиле. Еве го извештајот каде што вика дека растот на инвестициите остана силен. Значи и во вакви услови сепак растот на инвестициите останал силен тоа е кај 3.1. точката постоење на функционална пазарна економија. Одржана е макроекономската стабилност и одржана е релативната финансиска дисциплина на земјата. Почитуван колега, стабилен девизен курс, девизните штедни влогови растат на три  милијарди евра. Значи многу нешто во Република Македонија се многу подобри отколку што се во еврозоната и во Европската унија. Ама вие такви компарации или не сте способни да ги направите или намерно ги одбегнувате што е ваше негативно салдо кога зборувате за економија. Благодарам. 

Трајко Вељаноски: Благодарам. 
Господинот Пауновски Стојко има контра реплика, повелете.

Стојко Пауновски: Се слушате ли што зборувате. Ние зборуваме за истиов извештај што сте го добиле и вие од Европската комисија, или зборуваме за Чешка. Ако зборувате за Чешка каде што е полошо од Република Македонија само од Тетово ќе ви кажам 30 фамилии јас што ги знам се преселени да живеат во Чешка и да создаваат и да гледаат фамилии  од Чешка.

Втора работа, овде кажавте една небулоза. Европската комисија ни укажува дека заклучно со август месец сме ги намалиле и сме почнале да јадеме од државните девизни резерви и тие не се преку три милирајди колку споменавте овде туку се 2 милијарди и 100 милиони евра. Гледајте како ги кажувате цифрите и никогаш не можеме како економисти јас и вие да се сложиме бидејќи вие или гледате нешто многу наназад или гледате нашето опкружување какво е. Затоа гледајте во Република Македонија гледајте ја Македонија да ја развиваме, а не да се споредуваме со земји каде што и оние кои што претаат по кантите нешто ќе најдат повеќе отколку оние овде што претаат во нашиве канти. Затоа свестете се дека од Македонската држава и од македонските граѓани земате плата, а не од Чешка и од другите држави.

Трајко Вељаноски: Благодарам.

Госпоѓица Рунчева Христина има збор, повелете.

Христина Рунчева:  Благодарам.
Почитувани колеги пратеници, би сакала да го изнесам своето видување по однос на Извештајот за напредокот на Република Македонија кој што практично ги сумира проекциите кои што се сработени и напредокот кој што Република Македонија го реализира во периодот од октомври 2012 до септември 2013 година. Имено во мојата анализа би сакала само да се осврнам на структурата на извештајот кој што ги скенира 33-те поглавја за напредок на Република Македонија, меѓутоа во самата структура самиот Извештај содржи дел кој што ги оценува односите помеѓу Република Македонија и Европската унија, дел кој што се однесува на анализа на ситуацијата во однос на политичките критериуми што претставува прв критериум според Копенхаген, дел кој што ги анализира економските критериуми за членство на Република Македонија како втор критериум според Копенхаген и третиот Копенхашки критериум всшност го разгледува капацитетот на Република Македонија за исполнување на обврските од членство односно за имплементација на така нареченото АКИ во домашното законодавство на Република Македонија. Не случајно ги споменувам овие три критериуми бидејќи според мое видување Република Македонија досега се наоѓа редовно во ситуација да има наметнато и четврти критериум кој што не е видлив овде ниту стои во структурата, но овој четврти критериум е многу позначаен за нас бидејќи претставува клучна пречка за натамошно движење на Македонија во овие евро интегративни процеси. Всушност тој четврти критериум е нерешениот билатерален спор за името со нашиот јужен сосед при што всушност се доведуваме во ситуација овој четврти критериум да ја има пресудната улога во однос на оценувањето на напредокот на Република Македонија независно од напредокот кој што е извршен во различни области. За поздравување е што петти пат Република Македонија добива препорака од страна на Комисијата која што му препорачува на Советот да ги отпочне прговорите со нашата земја. Меѓутоа во самиот извештај е нагласен еден многу значаен дел кој што вели: непостапувањето по оваа препорака наметнува потенцијално сериозни предизвици за Република Македонија и за Европската унија. Ова го доведува во прашање кредибилитетот на пристапниот процес кој се заснова на јасна условеност и на начелото на сопствени заслуги. Недостатокот на веродостојна европска перспектива претставува ризик за одржливоста на напорите на земјата за реформи. Всушност ваквиот ризик значи можност за развој на евроскептицизам и на растење на негативната клима за евроаспирации на Република Македонија. Европската унија е свесна за овој процес. Република Македонија исто така е свесна за овој чин, меѓутоа верувам дека за 10, 15, 20 години Република Македонија и нашето членство во Европската унија ќе биде една од студиите на случај со кој што студентите на европски студии ќе се соочуваат како преседан во однос на приклучувањето во Европската унија. И не случајно стои овде препорака да се отпочнат преговорите и како втора забелешка стои да се премине во втора фаза на имплементација на спогодбата за стабилизација и асоцијација потпишана 2001 година, стапува на сила 2004 година и практично догодина славиме 10 години од усвојувањето односно стапувањето во сила на спогодбата за стабилизација и асоцијација и не применуваме во втората фаза. Чувството дека ги исполнувате обврските а всушност не го добивате заслуженото за она што сте го сработиле создава чувство на огорченост на разочарување и на евроскептицизам за кој што постои потенцијална опасност натаму да се развива. Во секој случај охрабрувачки е она што во самиот извештај стои дека членството во Европската унија станува стратешки приоритет на Република Македонија и од тоа не отстапуваме и несомнено реформите се движат во таа насока но не смееме да го занемариме во целата оваа констелација на напредок кој што е констатиран во повеќе приоритетни области дека сепак Република Македонија го има билатералниот спор со јужниот сосед во врска со името кој што претставува значајна пречка во однос на натамошните евро интеграции. Европската унија од друга страна го нуди високиот дијалог пристапен дијалог кој што треба да претставува некој вид на алтернатива за приклучувањето на земјата кон Европската унија  и постигнати се значајни успеси во овој план преку имплементација и преку одвивање на ваквиот дијалог. Би споменала декриминализација на клеветата, проверка на изјавите за интереси, имаме и други приоритетни области како што е елиминација на заостанати судски предмети итн. Ова се смета дека се придобивки на ваквиот висок пристапен дијалог кој што се води, меѓутоа сепак не би можеле да бидеме задоволни  за тоа и да го прифатиме како алтернатива на отпочнување на преговорите. И Европската комисија е свесна за овој процес но сепак сме попречени од моментот на едногласност во донесувањето на одлуката за отпочнување на преговорите која што е неопходна да се донесе со консензус во Советот. Истовремено сме во состојба на криза во Европската унија, економска криза но од друга страна истата рефлектира и политичка криза затоа што земјите членки на Европската унија мора да признаеме дека се неподготвени за прием на нови членки поради фактот што кризата навлегува се подлабоко иако имаше изјави од Европската унија дека веќе е надвор од криза Европската унија но сепак финансиските импликации се чувствуваат на долг рок. Сето тоа создава поголема задолженост и едноставно затвореност на Унијата во однос на прием нови членки од причина што постои страв дека дополнувањето на Унијата со нови членки ќе значи и дополнително финансиско оптеретување. Сведоци сме за она што се случи со приклучувањето и на Бугарија и на Романија и не случајно земјите кои што се неподговени, а успеваат да влезат во Европската унија натаму креираат состојба на загриженост кај земјите членки за приклучување на нови членки. Бенефитот од реализацијата всушност на високиот пристапен  договоро досега кој што се води и од имплементацијата на реформите е фактот што Република Македонија исполни значаен дел од обврските кои што ќе следат допрва откога ќе отпочнат преговорите. Тоа е всушност остварување на голем дел од она што е наша обврска на патот кон евроинтеграциите. Властите во Република Македонија застануваат зад овој извештај и со сериозен пристап и одговорност всушност постапуваат по препораките кои што се содржани и институциите се секогаш подготвени во полн капацитет да одговорат она што значи обврска од Европската унија. Реформите кои што се предложени одат во прилог на граѓаните на Република Македонија и се реформи кои што се спроведуваат заради напредок на земјата, а не заради тоа што се наметнати од Европската унија за да мора ние да ги исполниме како критериум. Сепак станува збор за реформи кои што се одвиваат на внатрешен план и притоа Република Македонија е пофалена на ова поле затоа што напредок е постигнат во серија приоритетни области и затоа што се движиме во рамките на онаа европска агенда во однос на остварување на приоритети во 33-те скенирани подрачја од Унијата.

Би сакала да ја истакнам активната улога на Република Македонија и во однос на регионалната соработка која што е нагласена иако често бележиме критики во однос на регионалната соработка, добрососедските односи, сепак Република Македонија е активна и на овој план и претставува лидер на регионално ниво во однос на поведување иницијативи и остварување на овие приоритети за регионална соработка. Сепак подготвеноста на институциите и нивните капацитети останува како главен приоритет во реализирањето на сите оние обврски кои што се наметнаа од извештајот и несомнено овој извештај кој што беше земен предвид од комисиите на ова Собрание ќе биде реализиран преку приоритетите кои што беа заеднички утврдени. Сепак Собранието останува значаен сегмент во реализацијата на овие приоритети поради фактот што остануваме активен чинител и институција која што ја следи динамиката на имплементирањето на сите овие приоритети и ги согледува, но не смееме да занемариме една ситуација а тоа е дека сите овие оцени се во рамките на Копенхашките критериуми, но Република Македонија има уште еден дополнителен критериум кој не смееме да го заборавиме а тоа е билатералниот спор со името кој што претставува сериозна пречка во однос на утврдување на препорака за почеток на преговорите. Благодарам. 

Трајко Вељаноски: Благодарам. 

Господинот Сугарески Горан има реплика, повелете.

Горан Сугарески: Благодарам. 

Колешке Рунчева кажавте дека сте направиле сериозна анализа на политичките критериуми и верувам во тоа дека го имате вие тоа направено. Меѓутоа очекував поопширно да кажете за неколку од нив бидејќи вие сте добар правник и претпоставувам делот на судството за оној кој што сте го прочитале не ми се верува мене дека многу ви се допаѓа. Таму има, вадам наводи од Извештајот на Европската комисија потребен е зборото селективна правда и вие знаете што значи селективна правда, дополнително донесување на необични пресуди и директен притисок врз судиите. Донесените необични пресуди се со последица врз политичките кариери на судиите. Тоа го пишува во Извештајот во делот на судството.

Во делот на политичките критериуми нов шамар е процесот на лустрација за кој што овде говорев кога ми беше мојата дискусија. Затоа велам вие знаете што е судство и Управниот суд влегува во судството и тоа е составен дел на жалбата која што ја имаат наводно оние кои што се прогласени за кодоши од страна на онаа Комисија, вели тужбите по лустрацијата заглавени во Управен суд. Уставниот суд кој што е врв кој што оценува акти на ова Собрание вклучително Уставот, закони, деловници и сите други подзаконски акти, повеќе од година дена не се произнесува за Законот за лустрација. Каква спрега има Комисијата за лустрација не функционира три години еден ист човек ја води Комисијата, иако во Законот пишува дека на 6 месеци од страна на сите членови на Комисијата треба да ротираат. На тој ли начин правна држава ќе направиме. Тоа не зависи од тој последен критериум вие кој што го кажавте. Тие се работи кои што треба да се решат во ова Собрание или дел Владата треба да ги реши, каде што е нормално нивна надлежност. И затоа велам, изворното законодавство не зависи од Грција, препораките ОБСЕ и ОДИХР што ни ги пишуваат три години  по ред не зависи од Грција, зависи од ова Собрание, од овие политички партии. Таму јасно пишува дека три години по ред пишува дека државата во време на избори владеачката партија користи државни ресурси, тоа го пишува во Извештајот. И тоа не треба никој друг да го реши освен ова Собрание. Корупцијата дека е распространета во сите области, најмногу во јавните набавки во делот на финансирањето на политичките партии. Тоа во Извештајот го пишува неколку пати затоа велам, во делот на политичките критериуми доста внимателно изминативе денови пробав да анализирам да направам компаративна анализа со 2012 и 2011 и 2010 година, 4 години уназад. И ви тврдам дека во делот, не што нема помак, во делот на политичките критериуми има уназадување и од лани и од преклани, ви  тврдам дека тоа е така. 
Трајко Вељаноски: Благодарам. 

Госпоѓа Рунчева Христина има контра реплика, повелете.

Христина Рунчева: Благодарам претседателе.

Почитуван колега, наведовте навистина многу наводи за кои не би можела да се изјаснам во овие 60 секунди за кој што имам простор. Во секој случај она што е до сега реализирано всушност значи олеснување во процесот на преговори кога ќе бидат отворени за Република Македонија, несомнено постои напредок во клучните области кои што се наведуваат и во самиот извештај, во однос на вашата реакција за делувањето на судството јас сум длабоко убедена дека Република Македонија е земја во која имаме поделба на власта на законодавна, извршна и судска и во однос на работењето на судовите во Република Македонија овој законодавен дом не би можел во ниту еден случај да влијае на тоа како ќе работат судовите, колку предмети ќе земат предвид и ако е добро што самиот Извештај утврдува всушност дека имаме напредок во намалувањето на бројот на предметите со кои што беа со години затрупани судовите. Притоа имаме една сериозна состојба на скенирање на овие состојби и критизирање, но неможност за активно делување во нивни рамки.

Трајко Вељаноски: Благодарам. 

Господинот Ибраимовски Самка има реплика, повелете.

Самка Ибраимовски:  Благодарам. 

Колешке Рунчева, рековте обврските од стабилизација и асоцијација се завршени и си отишле во втората фаза. Не знам дали слушнавте вие јас кога ви реков тука дека обврските што ги зеде Република Македонија до 2001 година тоа беа 4 обврски, а тоа беа на домашна реформа на даночниот систем, модернизација на Управата за јавни приходи, ефикасно прибирање на даноци и четврто беше борба против даночните измамници. Еве што вели Извештајот, нема тука лага: Во делот на даночните реформи не се прават, тоа е извештај на Европската унија и велат: нема ништо смислено, темелно, подготвено и добро спроведени реформи. Во делот на модернизацијата Управата за јавни приходи направила дел од модернизација, но ако направиме споредба со земјите челенки на Европската унија ние сме многу назад, тоа го кажува Извештајот, не Самка Ибраимовски. Ефикасно прибирање на даноци,  тој е од превземените обврски од стабилизација и асоцијација. Викаат, само казни и казни, со ваков начин на работа даночните обврзници и даночниот систем станува без доверба и Европската унија вели дека се губи полека системот и сигурно се претвора во несистем. Тоа го вели Извештајот не го велам јас. И на крајот Европската унија во сите забелешки на овие 4 препораки викаа Европската унија не ги сака и не ги оценува како ефикасно прибирање на даноците и во делот на другите превземени обврски. И сакам да ви укажам уште нешто, рековте  33 поглавја има, меѓутоа не се задржавте на 33-тото поглавје кое е многу битно каде што вика финансиски буџетски одредби. Во тој дел овде оценката, кажуваат од Извештајот нема напредок. Според меѓународните критериуми Република Македонија во 2012 година е на 68-то место од 100 рангирани земји со индекс 33 од 100 бода. Во делот на отвореноста на Буџетот на Република Македонија се наоѓаме на 3-то место од 5 членки. А зошто се наоѓаме на 3-то место затоа што даваме само одредени информации. И интересно е да се каже дека Македонија никогаш не била рангирана повеќе од 3-то место и не дала повеќе информации отколку што дава она што е забележано само некои информации. Затоа сакам да ви укажам дека обврските од стабилизација и асоцијација 4 обврски се негативни во Извештајот и не сме во втората фаза, тоа сакам да ви укажам и да кажам дека треба да се работи на тоа поле и треба да се врши анализа на службите кои треба да го гледаат овој Извештај односно оваа опомена на ненаправените работи. Ова за мене е опомена за ненаправените работи. 

Трајко Вељаноски: Благодарам. 

Госпоѓа Рунчева Христина има контра реплика, повелете.

Христина Рунчева: Благодарам претседателе.

Колега, јас реков дека треба да поминеме во втората фаза на имплементација на спогодбата за стабилизација и асоцијација затоа што веќе 9 години стои отворена во процес на поминување во втора фаза. Инаку во сите досегашни извештаи, четири по ред позитивни каде што добиваме препорака, добиваме оцени за напредок во овие области кои што вие ги споменувате и мислам дека нема потреба да ги аргументирам затоа што граѓаните се свесни всушност за напредокот во овие четири области кои што вие дискутиравте. Јас би нагласила само дека стои Комисијата исто така по петти пат го повикува Советот да го усвои нејзиниот предлог од 2009 година за преоѓање во втората фаза од асоцијацијата во согласност со соодветните одредби на спогодбата кои предвидуваат дека асоцијацијата ќе биде целосно постигната во преоден период од најмногу десет години. Ве молам само прочитајте го внимателно извештајот и прочитајте ги наназад четирите извештаи во кои што добиваме позитивна препорака.

Трајко Вељаноски: Благодарам. 

Гспоѓа Бендевска Весна има реплика, повелете.

Весна Бендевска: Благодарам. 

Госпоѓо пратеник, ќе ми дозволите не само да спорам со вашите тези, туку и да ја изразам својата длабока загриженост и резигрираност. Млад човек како власт, со одлична академска кариера, дипломиран правник, магистер  ако добро се сеќавам по европски студии и докторант на Уставно право, вработена на Правниот факултет во Скопје.

Вие со која одговорност и со неподнослива леснотија констатиравте, ќе се обидам да ве парафразирам, дека без малку сме ги исполниле сите потребни критериуми и политичкиот критериум и економските, сме покажале достојна способност да ги превземаме обврските, но според вас четвртиот критериум е оној што не спречува да го добиеме долго очекуваниот дефиниран датум за отпочнување на преговори. Се слушате ли што говорите. Госпоѓо правник, па прочитавте ли што пишува, пишува загриженост за независност на судови, загриженост за квалитетот на правдата на Република Македонија, селективна правда. Е па госпоѓо дипломиран правник госпоѓо докторант на Уставно право. Не сметате ли дека ова значи дека во Република Македонија немаме демократија и владеење на правото. Основниот дел од политичките критериуми. Да не говорам за медиумските слободи каде што добивме безмалку црвен картон. Да не говорам за корупцијата. Како сега сметате и ова јасно покажува дека четвртиот критериум како што вие се изразувате вие главно алиби. Со кое без око да ви трепне, учествувате директно и лично и вие, одобрувајќи ги погубните политики од Владата на Илинденска. Во системот на рушење на човековите права, демократијата и владеењето на правото. Вие лично со лесно гласање на проекти како велите, имате чувство дека не го добивате заслуженото од одличните реформи во сите области и тоа ви стварало неподносливо чувство на загриженост и револтираност. 

Госпоѓо Рунчева, никој од нас не се родил како пратеник, ни тоа ќе остане. Сакам лично да ве прашам. Ни мислите дека очигледно сакате навистина да ја градите вашата академска кариера, дека еден ден овие зборови ќе ве следат како сенка и еден ден ќе се срамите за ваквиот однос особено кон оценките за судството.

Трајко Вељаноски: Благодарам. 

Госпоѓа Рунчева Христина има контра реплика, повелете.

Христина Рунчева: Благодарам претседателе.

И благодарам колешке што ја прочитавте мојата биографија. Имено се чини дека селективно го читаме Извештајот посебно од она што го слушнав од вас се осврнавте на она што сакавте да го издвоите. Скенирањето за Република Македонија е направено во три области, јас реков, меѓутоа додадена е и четврта област односно четврти критериум. Не реков дека не исполнивме се, ние остваривме добар дел од оние реформи кои што се потребни во сите тие 33 области за еден ден кога ќе отпочнат преговорите Република Македонија да има остварено добар дел од оние критериуми кои што Европската унија ги наметнува за нас. Но далеку сме од целосно, комплетно остварување на сите овие критериуми. Инаку факт е дека покрај овие три области клучни критериуми кои што се поставени, Република Македонија како преседан до сега добива уште еден, четврти критериум по што е оценувана и сведоци сме дека токму заради тој критериум е клучната пречка за да отпочнат преговорите, односно реформите може да спориме, реформите ќе се одвиваат во текот на преговорите. Но причината за неотпочнување на преговори на сите во македонската јавност им е повеќе од јасна.

Трајко Вељаноски: Благодарам. 

Господинот Орцев Панчев има збор, повелете.

Орце Панчев: Благодарам.

Почитувани граѓани, вицепремиер, мислам дека на сите ни беше јасно каков е овој Извештај на Европската комисија посебно кога го прочитавме, посебно кога го слушнавме господинот Ховит на Комисијата за европски прашања или на Комисијата за евроинтеграции и сите други претставници на Европската унија кои што беа таму присутни и кои што отворено во лице ни ги кажаа сите наши слабости, сите наши проблеми што ги имаме во однос на сите прашања кои што ги третираат Европската комисија. Значи на сите ни е јасно кои се најкритичните точки во овој извештај на Европската комисија. Сите оние точки за кои што моите колеги претходно зборуваа се како и колегите и од позицијата кои се однесуваа за проблемите со слободата на медиумите, за проблемите со корупцијата, јавните набавки, за проблемите со судството и селективната правда, за проблемите со јавната администрација или поточно кажано како што пишува во Извештајот партизирана јавна администрација на која што никој не може да и го констатира бројот, за проблемите со темелните човекови права и на крај дури имаме и критики во делот на тоа дека треба малку да подзаборавиме на минатото за да може да ги решаваме подобро односите со соседите. Затоа сигурно е дека ако суштински го погледнеме овој извештај иако сите можеме да се прашуваме сите го знаеме одговорот, а тоа е дека дали Република Македонија се приближува или Република Македонија се оддалечува од Европската унија. во извештајот  се гледаат проблемите, а не само тоа што сме го направиле добро или достигнувањата. Исто така се гледа дека единствен проблем не ни е само името кое што е клучен, но не е единствен проблем кое што треба да се реши во билатерален договор со Република Грција. И секако дека покрај тоа што ние се обидуваме на најразлични начини во средби со европските претставници, со евро амбасадорите да им обеќаме да кажуваме дека тоа што не критикуваат ќе го направиме онака како што тие велат дека е исправно да го направиме, сепак знаат дека не го правиме бидејќи имаат информации од сите страни и лошо е кога ние им кажуваме едно, дали во Брисел, дали овде во Скопје, а правиме сосема друго. Јас ќе се обидам преку друга тема да зборувам фактички да кажам кои се проблемите или кој е начинот на размислување на оваа Влада затоа што тој начин на размислување, тој начин на работење фактички ни прави да имаме проблеми во тоа што треба да го решиме за да бидеме да кажеме на многу подобра состојба од онаа што сме сега. Ќе кажам значи за неколку проблеми што ги имаме во поглавјата 11 и 12 кој што се однесуваат за земјоделството и руралниот развој кој се однесува за безбедноста на храната, ветеринарната и фитосанитарната политика. Можеби на некој тоа ќе му биде не сериозно сега кога имаме низа на други проблеми да зборувам за тоа, но тоа како проблеми кое ќе го кажам овде ја отсликува фактички суштината на размислувањето на оваа власт или на оваа Влада. 

Прво, неискористеноста на ИПА фондовите. Уште во самиот извештај ни кажуваат Европската комисија дека со 25% ние ги искористуваме ИПА фондовите. А, министерот Ставрески на надзорната расправа кога се разговараше, се расправаше, одговараше за тоа како ги искористуваме ИПА фондовите рече дека имаме сега искористено од 38% и дека ќе ја качиме до крајот на годината на 47%. Значи, Европската комисија не знае ни колку пари ние сме искористиле од тие неповратни средства, Ставрески се обидува овде кажувајќи јавно во Собранието да ги лаже. Тоа се разбира не е добро, и никој не го почитува. 

Втор проблем што го имаме во овој дел е неискористеноста на ИПАРД средствата. Не може и на Комисијата за земјоделство, шумарство и водостопанство и на надзорната расправа со сите прашања кон министерот, кон одговорните на телото за искористување на таа ИПАРД програма, да не се дефинира дека некој е одговорен, некој е крив, затоа што Република Македонија, земјоделците во Република Македонија изгубија 7,5 милиони евра поради тоа што не знаел да ги земе тие пари, не знаел да ги искористи, не знаел да направи проекти, не знаел да им помогне на граѓаните да направат програми и сега тие 7,5 милиони евра кои што за Република Македонија и за нејзиното земјоделие се многу важни се неповратно изгубени. Со тенденција и напомена и во самиот извештај, дека ако се продолжи така и понатаму може да дојде до понатамошно повлекување на одредени неповратни средства кои што секако за нас имаат многу голема вредност.

Трето, Агенцијата за финансиска поддршка на земјоделството и рурален развој постојано откога е формирана Европската комисија во нејзините извештаи ја критикува, ја опоменува. Нема доволно административен капацитет, нема доволно луѓе, нема доволно опрема, значи Агенција која што користи или да кажеме преку неа поминува 120, 130, 140 милиони евра кои што од Буџетот треба да дојде до граѓаните до земјоделците во Република Македонија, воопшто не е транспарентно. Секој, можете да видите на надзорната расправа,  директорот на Агенцијата за финансиска поддршка никако не можете да го видите и да го сретнете затоа што тој е така може да се изразам ентачбл. Никако да дојдеме до транаспарентно трошење на овие средства, никако да дојдеме до податок колку, како и каде се даваат на земјодлеците во Република Македонија. И на прашање писмено пуштен од Комисијата за земјоделство, шумарство и водостопанство до тој директор Тони Димовски сеуште после два месеца нема одговор  колку се исплатени и дали се исплатени субвенциите за 2012 година. Топ сикрет, тоа го знаат само сигурно Ставрески и Груевски, сигурен сум дека и министерот Димовски за земјоделие не ја знаат таа бројка. Исто така тука немаме никаков контролен систем на тоа што и како се случува. 

Во делот на поглавјето 12 - безбедноста на хрната и ветеринарната и фитосанитарната политика, исто има нешто што покажува зошто имаме критики од Европската Унија или од Европската Комисија. Ни кажува дека три, четири години по ред не ги плаќаме услугите на приватните ветеринарни станици. На Комисијата за земјоделство, како матична комисија, кога го разгледувавме овој Извештај ни беше кажано дека, еве се одделени 38 милиони во Буџетот на 2014 година и ќе се плати на тие ветеринарни станици. Тие ветеринарни станици се грижат за здравјето на животните, се грижат за вакцинација, се грижат за болестите кои ги има тука, и сигурно дека тоа како безбедност е многу важно за секој граѓанин на Република Македонија. И срамота е Европската Комисија од Брисел да ни кажува дека четири години не сме им платите 38 милиони евра на нашите ветеринарни станици со кои што Владата, државата, Министерството за земјоделство има склучено договори за да ја вршат дејноста за која што се регистрирани. Значи, сите овие случувања, сите овие примери кои што ги дадов, ни даваат слика за тоа како размислува и како работи оваа Влада. Некои од колегите рече: ајде да седнеме да ги елиминираме сите недостатоци до декември, па можеби имаме шанса да добиеме датум за преговори. Јас велам дека премногу се тие проблеми кои што треба да се елиминираат, премногу лоши работи направи оваа Влада за да може за еден месец да се исчистат, да се елиминираат. Сметам дека опозицијата направи многу во делот на нормалните демократски процеси да помогне во евроинтегрциските процеси, но сигурно дека тоа го направи во процент кој што оваа Влада и го дозволи.

Трајко Вељаноски: Благодарам.
Господинот Тренов Ромео има реплика, повелете.

Ромео Тренов: Благодарам претседателе, господине Орцев јас би сакал во два дела да реплицирам. Прво за блокада од Грција и за тоа што вие викате ако направиме не знам што во реформите ќе добиеме, имаме шанса да добиеме датум за преговори. 

Господине Орцев, она што го нотира Европската комисија е дека земјата ги има исполнето политичките критериуми за отпочнување на преговори. И тоа е тоа. Понатаму, зошто Република Македонија не ги отпочнува преговорите знаеме сите, заради тоа што Грција блокира, заради тоа што ставот на Република Грција дека Република Македонија треба дас е вика република северна Македонија, република горна Македонија, славјаноалбанска Македонија и така натаму. Вашиот претседател пред некој ден, Зоран Заев кажа дека тој не би се согласил со име кое што задира во националниот идентитет на македонските граѓани. Се надевам и вие го делите истиот став. Верувам дека го делите истиот став. Тогаш кажете како, еве ако сте на иста линија со нас конечно, иако тука не сте конзистентни, но еве сега во моментот сте на иста линија со нас, како ќе го решиме проблемот кога вие, и како ние, јасно укажувате дека не сакате да бидете слабјаноалбански Македонци. Така што немојте да мислите дека граѓаните не знаат зошто ние не добиваме неколку години по ред датум за преговори. Тоа е јасно.

Што се однесува до земјоделието, најмалку од вас очекував да ги извртувате работите меѓутоа, еве веќе две и пол години сме пратеници и јас и вие, па вие очигледно успешно ги вртите работите.

Заклучокот за Поглавјето 11 вели вака: постигнат е одреден напредок во областа на земјоделството и руралниот развој. Интегрираниот административен и контролен систем додатно е унапреден. Апсорбскиот капацитет за спроведување на ИПАРД останува проблем и мора да се подобри. Административниот капацитет на секторот треба да се зајакне. Севкупно подготовките остануваат умерено напреднати.

Понатаму, за Агенцијата за ветеринарство и храна вели вака: во однос на општата безбедност на храната беа усвоени нова стратегија за безбедност на храна 2013 - 2015, план за внатрешна ревизија и план за општо напредување со кризи од страна на Агенцијата за храна и ветеринарство. Владата основа национален совет за безбедност на храна и добиточна храна за извршување на соодветната функција. Подготовките на оваа област се на добар пат. Што ви кажува тоа? Значи, кратко и јасно, подготовките во оваа област се на добар пат. Така што мислам дека нема потреба да ги извртувате работите, овде си пишува читко.

Трајко Вељаноски: Благодарам.
Господинот Орцев Панче има контра реплика.

Панче Орцев: Колега Тренов сигурно дека стојам зад изјавите на мојот претседател, сигурно е тоа, бидете сигурни, но дали вие направивте се да се подобрат тие односи и да се реши тој проблем со името. Дали направивте се или пет, шест, седум години, или од 2008 може да кажеме наваму, правите се за да го усложните. Дали ви требаа промени на името на Аеродромот, на автопатот, антиквизација - Александар, Филип, мајка му, татко му, сестра му, дали ни требаа сите оние работи кои што ги провоцираат Грците да бидат повеќе против, отколку што беа пред тоа. 

Во делот на земјоделието, некој треба да одговара за седум и пол милиони евра неповратни средства кои што се вратија назад во Европа.

Трајко Вељаноски: Благодарам. 

Следен за збор госпоѓа Анова Сузана, не е тука. 

Следен за збор е госпоѓа Иванова Цветанка, не е тука.

Следен за збор е господин Шехаби Бехиџудин, повелете.

Бехиџудин Шехаби: Благодарам претседателе. Почитувани пратеници, почитуван заменик претседател на Влада за евроинтеграции, почитувајќи ја собраниската постапка ќе настојувам да кажам неколку зборови во однос на Извештајот за напредокот на Македонија, Извештајот од Европската Комисија за Македонија за 2013 година. Во кратки црти ќе елаборирам некои прашања кои што од мој аспект оценив дека се позитивни, бидејќи и по природа сум оптимист и секогаш истражувам и барам позитивни прашања и овој пат затоа ќе говорам само за позитивниот аспект и за некои сегменти кои што се навистина охрабрувачки, мотивирачки и ни даваат надеж дека процесот на евроинтеграцијата ќе продолжи со својата динамика и со решителноста на Владата да резултира колку што е можно побрзо со позитивен резултат. Беше многу битно излагањето на вицепремиерот за европски прашања кој што на многу фактографски начин и на многу суштински и содржински начин говореше за Извештајот за напредокот и на крајот ни даде и некои проценти во однос на тоа што сме направиле досега и што треба да направиме во иднина, констатирајќи  дека од околу 70%, околу 70% во Извештајот е истото ниво од минатата година, 10% имаме напредок а 20% од Извештајот е во однос на забавувањето што воопшто говори сепак за едно сигурно чекорење кон евроинтегративните процеси. Мене лично како член на Комитетот за односи меѓу етничките заедници и како член на Комисијата за култура и Комисијата за еднакви можности во Извештајот повеќе ме интересираше токму овој сегмент од оценувањето и какви препораки дава Извештајот или нашите пријатели од Европа во однос на овие сегменти. Во целост, Извештајот содржи многу препораки и системски прашања и јас, ќе ми дозволите во кратки црти во овие минути што ми се дадени, да говорам најмногу за овие сегменти. Значи, тоа што е повеќе моја област на интересирање во Парламентот. Значи, во ова Поглавје за човековите права и заштитата на малцинствата, од Извештајот за напредокот, според моето длабоко убедување, се третирани на објективен начин повеќе моменти од периодот, известувачкиот период и кои што беа чувствителни прашања, меѓутоа, пред се, беа ситуации кои што по нашето менаџирање како Влада придонеле за напредокот на евроинтегративните процеси. Многу е значајно, актуелно и во нашата пратеничка група како прашање, во Владата и во Парламентот, Предлог законот за медиумите, кои што закони беа изготвени со придонесот на странските експерти, сепак во препораките на експлицитен начин ни се дава до знаење дека треба да се размисли повеќе за овие два закони и во оваа област треба да се изнајде решение. Тоа е препораката која што е многу децидна, значи треба да се најде решение и Владата, пратениците и сите ние во Македонија кои што работиме за евроинтегративните процеси ќе се потрудиме да и за овие закони, предлог закони да најдеме решение. Децентрализацијата, недискриминирањето, правичната и соодветната застапеност, употребата на јазиците остануваат преокупација и во овој Извештај како резултат од потребата на нивно унапредување, што е неопходно да се развива врз основа на нашите определби, врз основа на постулатите што произлегуваат од Охридскиот рамковен договор. Тенденцијата во овој Извештај според мојот аспект, значи мојот поглед е поделбата на училиштата и се подвлекува ова прашање, меѓутоа, сите сме свесни дека Владата први максимални напори да преку различни проекти, преку сензибилизација на ситуацијата за да конфликтната ситуација што се појавува по разните училишта, посебно во односите меѓу учениците од различно потекло да се елиминираат и да се надминат успешно. Организирањето на разните работилници е многу интересен сегмент и Извештајот говори многу позитивно за подготовката или организирањето на тие ворк шопови или работилници што е многу охрабрувачки и сето тоа во рамките на спроведување на Охридскиот рамковен договор. Без оглед што во Извештајот се нагласува дека овие работилници се уште не дале позитивни видливи резултати сепак се охрабрува Владата да продолжи со кампањата за организирање на вакви работилници што значи соработка и со граѓанскиот сектор, што е императив и во Европа. Немнозинските заедници, како што се нагласува во Извештајот биле доста унапредени во рамките на вработувањата што се реализираат со владините проекти. Потоа, се говори за зголемување на бројот на вработувањата. Во Извештајот се гледа повторно зрелоста на Владата што е позитивна страна во работаа на Владата во однос на менаџирањето на тензичните ситуации кои што сме ги имале и се појавиле во текот на минатата година, посебно во текот на реконструирањето на Владата, особено при именувањето на министерот за одбрана. Потоа се гледа и многу нагласен напредок во областа на правдата, слободата и безбедноста. Во Поглавјето за образование и култура пишува дека напредокот е евидентен, направени се доста нагласени чекори во оваа област. Во областа на културата има исто така доста зборови за европските определби при однесувањето на законите за култура. Се гледа дека се усогласени многу аспекти во аспектот на културата, што е нешто што се цени како полн чекор напред. Овој Извештај, почитувани пратеници, во голема мера е урамнотежен или еквилибриран според моето убедување тој е продолжение на извештаите кои што на многу транспарентен начин зборуваат или кажуваат за тоа што треба да правиме понатаму и како треба да продолжиме, одлучно во нашите ангажмани за евроинтегративните процеси. И јас би рекол дека Извештајот е доста мотивирачки, тоа го кажав уште на почетокот и ни дава храброст да останеме доследни во овој правец и во нашите европски определби. Нема, значи, избегнување на тие наши определби. Тоа е Извештај кој што навистина ни дава до знаење дека треба уште многу да работиме, сепак, според моето убедување е многу охрабрувачки и можеме да констатираме дека се работело доста и во голема мера и Извештајот навистина е позитивен, меѓутоа, тоа што објективно треба да се каже е дека имаме многу препораки за тоа што треба да правиме и во оваа nасока, мислам дека Владата и Парламентот ќе работат решително. Благодарам.

Трајко Вељаноски: Ибраимовски Самка има реплика, повелете.

Самка Ибраимовски: Благодарам.
Колега Шехаби, искрено да ви кажам очекував, бидејќи и вие доаѓате од една заедница, дека нешто ќе кажете и за другите помали заедници во Република Македонија, меѓутоа, не слушнав такво нешто, само спомнавте како помали заедници. 

Колешке Анова, мора јас да зборувам за мојата заедница, нема кој друг да зборува. Дали слушнавте некој да дискутираше, не велиш “А, бе Самка, те гледам вака карши.... “

Трајко Вељаноски: Господине Димовски, ве молам.
Самка Ибраимовски: Тој е единствениот овде што ја штити својата заедница и мора да зборувам. Ниту еден не прозборевте и морам јас да зборам и да го предупредам колегата Шехаби, почитуваниот колега Шехаби, бидејќи тој доаѓа од една заедница која исто се бореше за своите права и самиот кажа дека помалите етнички... 

Заборавивте да кажете, колега Шехаби, кога зборувавте за правата, за човековите права, за фундаменталните права, за застапеноста кажавте а не ги кажавте оние потребни работи кои се забележани во Извештајот на Европската Комисија, односно опомената, јас што велам, за ненаправените работи. 

Во делот на Човековите права, вели: напредокот за почитување и заштита на малцинствата останува попречен од ограничени финансиски ресурси, несоодветна соработка меѓу засегнатите власти и значителна потреба за поправките, спроведување на релевантните политики, особено стратегијата за Ромите. 

Во делот на застапеноста, почитуван колега Шехаби, вели: што се однесува до правичната застапеност, некои од помалите заедници, особено Ромите и Турците и понатаму се недоволно застапени.

Во делот на фундаменталните права вели: стратегијата, инклузијата на Ромите и севкупните подготовки во оваа област се во рана фаза.

И што е најбитно да кажам, колега Шехаби, редно ќе беше и вие како еден од заедниците, да кажете зошто ги враќаат Ромите од граница и зошто не се почитува Уставот на Република Македонија и се ограничува движењето на Ромите во Република Македонија. Должни сте како еден претставник од една друга заедница да кажете и за другите заедници затоа што сите сме тука исти и треба да се почитуваме и треба да кажеме правата состојба каква е на заедниците во Република Македонија. Ромите во овој момент се во кафез. Не смеат да се движат повеќе низ деловите на Република Македонија, само до граничниот премин Табановце, ништо повеќе.

Трајко Вељаноски: Благодарам. 

Господинот Шехаби Бехиџудин има контра реплика. 

Бехиџудин Шехаби: Благодарам. 

Јас на почетокот на мојот говор бев и јасен, не елаборирав извештај за напредокот кој што е идеален и таа моја јасност продолжи во следниот дел на мојата дискусија. Ќе почнам од вработувањата, значи реков го прочитав извештајот од мојот аспект и ги оценив активностите, позитивните работи и позитивните препораки или пак унапредувањата. Како што се спомна првичната и соодветната застапеност како позитивна, на 15 страна од извештајот е тоа, значи зголемувањето на бројот на вработени од заедницата, бројот 1500 се спомнува. Потоа, се говори за многу други унапредувања. Меѓутоа убав процент, околу 20% се препораки за ние да продолжиме со работата и да ги усогласиме нашите прашања со европските определби. Тоа е тоа што вие го дискутиравте можеби. Благодарам. 

Трајко Вељаноски: Благодарам. 

Господинот Сугаревски Горан за реплика, повелете. 

Горан Сугаревски: Благодарам. 

Колега ги спомнавте делот на вработувањата и тука сакам една теза можеби не ја опфатив доволно во дискусијата кога дискутирав, тоа генерално реформата на јавната администрација. Значи, не е логично,  не е зависно дали станува збор за 1500 луѓе кои што седат, не одат на работа, а земаат плата, а паралелно да се објавуваат конкурси, било какви, дали за полицајци, не знам за што, и што не, а овие луѓе да не се ангажираат во тие конкурси, да продолжат да седат место нив да дојдат луѓе други и пак да не работат. Кажете  ми има држава во светот, некој да не оди на работа и да зема плата, ама години и години. Дали има друга држава? Значи мора луѓето да го заработуваат. Не само први чекаат и да земаат плата. Еве секојдневно кога ќе ги отвориме дневните медиуми, ќе прочитаме таму дека се за нешто има некаков оглас. Толку не може овде овие 1500 или 2000 колку и да се, јас немам точна бројка, по што во оваа реформа за јавна администрација во ниеден момент Владата на Република Македонија нен го соопштува колку брои државниот апарат. Колку државни службеници, колку јавни, бројка да имаме. Тоа ни го пишува и во извештајот на Европската комисија. И, во самиот извештај вели се примаат луѓе како социјална мерка, не како потреба на институција, тој дел ве очекував подобро вака да го образложите. Затоа што тоа го пишува во извештајот. Овие институции бараат стручност и компетентност, не само како социјална мерка или како лотарија. Друго зборувате, дека Собранието и Владата треба да си ја завршат својата работа. Потполно се согласувам со вас. Меѓутоа има една друга работа. Еве на пример, борбата против корупцијата и наведени се во 2010 година која препорака ни ја даваат, во 2011 ни рекле потребни се измени за Законот за финансирање на политички партии. Супер. Во ланската година во ова Собрание го донесе. Да ве прашам во делот на имплементација. Како беше тој применет пример конкретно во локалните избори. Ама таму во законот, во Изборниот законик пишува одвојување на партијата ВМРО ДПМНЕ од државата. Таму пишува, дека треба одвојување да има. Па политичката партија од државниот апарат. Ве прашувам чесно да ми одговорите. На локалните избори имаше такво одвојување. Во ивештајот ни пишува дека политичките партии, дека партијата која што е на власт, користела државни ресурси, што е строго забрането согласно овие закони, финансирање во делот на јавните набавки и во финансирањето на политичките партии, јавна опомена, пред црвен картон сме за таа работа. И велиме мотивирачки е извештајот. Значи, ако не се политичките критериуми исполнети, ама тоа не чини за Република Македонија, не за Европската комисија. 

Трајко Вељаноски: Благодарам. 

Госодинот Шехаби Бехиџудин има контра реплика, повелете. 

Бехиџудин Шехаби: Благодарам претседателе. 

Фактички во однос на тоа колку треба да се работи понатака, говорат и препораките во извештајот. Меѓутоа исто така што се однесува на јавната администрација и за новите вработувања во администрацијата, реформите во јавната администрација и реформите при вработувањата се оценети како позитивна работа на Владата. Сега има некои прашања кои што ние треба да ги решиме или да ги уредиме внатре. Се разбира право на колегата и да каже дека се искористени државни ресурси за реализација на изборите од еден субјект. Меѓутоа, тоа се само констатациите со кој што тој излегува, се разбира знаеме како се уредува ова прашање внатре во Македонија, кај нас. 

Ние говориме за извештајот, за напредокот и што треба да направиме понатака. 

Трајко Вељаноски: Благодарам. 

Господинот Орцев Панче има реплика, повелете. 

Панче Oрцев: Благодарам. 

Колега Шехаби, вие точно рековте дека извештајот рековте не е идеален, но сепак рековте дека е многу, многу позитивен. И сигурно како што реков јас во мојата дискусија, не се кажуваат само дистигнувањата, туку се кажуваат и проблемите кои што треба да ги решаваме. Но, вие рековте дека во повеќето поглавја имаме позитивен напредок. За жал не е така, како што се дискутираше сега за вработувањето. Овде стриктно ни кажува Европската комисија дека имаме голема невработеност, посебно на млади луѓе и дека имаме нормално иселување на тие млади луѓе од Република Македонија. Дека главен работодавач во Република Македонија исто тоа го пишува во извештајот е  јавниот сектор - државата. Кога државата е главен работоедавач, тој што е и вработувач, кој што вработува, еве имавме состојба пред еден месец 1600 луѓе во Македонски шуми, 400 луѓе ќе бидат во полиција, не знам 200 луѓе каде ќе бидат, а тоа што 1000 луѓе од ОХИС, од други фирми се отпуштаат, тоа не го ни размислуваме. 

Исто рековте дека граѓанскиот сектор е добро вклуичен, но за жал, и во извештајот ни кажува дека граѓанскиот сектор треба многу, многу повеќе да се вклучи во сите области од секојдневното функционирање на државата, со што ќе  придонесе за поквалитетно решавање на многу проблеми. Би сакал да ви реплицирам и во делот, иако не ја спомнавте, но важна е за сите нас децентрализацијата. Беше спомнато од вицепремиерот. За децентрализацијата што ни пишува. Фискалната дедентрализација не е сеуште заокружена. ДДВ трансферирано на локално ниво, не е доволен за исполнување на обврските на единиците на локалната самоуправа. Треба уште напори за да единица на локалната самоуправа бидат финансиски способни и самостојни за да ги реализираат сите обврски кои што ги имаат. За регионалниот развој дека не се спроведуваат законите во регионалниот развој. Дека телата одговорни за регионален развој немаат ресурси, тоа го дискутиравме бидејќи имаше сега едно законско решение со кој што повторно се даваат средства на телата за регионален развој, бидејќи оваа Влада согласно нејзините програмски определби не помогна да тие тела, кои што ги имаме 8 во Република Македонија, за регионален развој стекнат, самостојност и самостојно функцио​ни​раат и придонесот за еден рамномерен регио​нален развој на регионите. Тоа беа моите примед​би на вашиот говор. 

Трајко Вељаноски: Благодарам. 

Господинот Шехаби Бехиџудин има контра реплика, повелете. 

Бехиџудин Шехаби:  Благодарам претседателе.

Почитуван колега, немаше да има резон да дискутираме вечер околу извештајот, диколку извештајот беше идеален. Не случајно на почетокот на мојата дискусија јас реферирајќи се на говорот на вицепремиерот реков дека и спомнав само проценти. Значи само 70% остануваме на нивото каде што смем биле, а 10% сме во напредок а 20% имаме забавување. Меѓутоа, воопшто и во овие сегменти што вие ги спомнавте и во граѓанскиот сектор и многу други области, ние дефинитивно имаме напредок. Јас говорам од мој аспекти за тоа како јас го читам Извештајот и Извештајот повторно докажува за нашите напори, да продолжат евроинтегративните процеси и европската перспектива во оваа насока за нас е императив и останува таква, овој извештај ни ја дава тааможност. 

Трајко Вељаноски: Благодарам. 

Госпоѓа Анастасова Станка има реплика, повелете. 

Станка Анастасова: Почитуван колега Шехаби. Вие сте лекар, како и јас, но најпрвин би сакала да ви кажам дека го ценам вашето останување на линијата пријавен за дискусија и, навистина издржавте дискусија од 10  минути, за разлика од вашите колеги и од ДУИ и од ВМРО ДПМНЕ, кои што е ден по еден исчезнуваат од салата. Всушност се овде во зградата, но ги најавуваат како отсутни бидејќи се откажаа од бранење на овој изештај затоа што граѓаните најдобро знаат ова е шанса за граѓаните на Република Македонија да Владата, нешто направи во нивна корист, односно да ги подобри условите за живот на сите граѓани. Ова е всушност позитивен извештај како што рековте, но и голем предизвик за да нешто направиме повеќе да добиеме датум за преговори. Не ми е јасно само едно како лекар, зошто не проговоривте  ништо во делот на извештајот каде што пишува во поглавјето за животна средина во областа на квалитетот на водата, донесена е национална стратегија, но заедно усогласувањето всушност, имплемента​цијата на оваа стратегија во пракса изостанува. Посебно бидејќи доаѓате од Тетово со години наназад се провлекува проблемот со водаснабдувањето во Тетово, вие не проговоривте во таа насока и тука се гледа дека не само на центално  туку и на локално ниво изостануваат сите активности за во насока на подобрување не само на градот Тетово, туку во цела Македонија. Всушност, требаше да  проговорите и за поплавите кои што често се случуваат во тој регион, дека во изештајот е посебно нагласено ништо не е направено, нема функционални структурни реформи со управување на речните сливови. Тоа требаше да ве загрижи, бидејќи вашето гласачко тело, посебно го интересира. 

Во делот на вработувањето, велите има вработување, но за жал, само во јавниот сектор. Државата е најголемиот работодавач бидејќи нема економски раст. За тоа најмалку по илјада млади луѓе годишно бараат работа на брод. Не кажавте дека зголемувањето на вработувањата или намалување на невработеноста, всушност се должи на бришење на евиденцијата на невработените во Агенцијата за вработување. Не кажавте дека и повеќе од 50% од младите се невработени и понатаму, посебно би нагласила во делот на здравството каде што се вели дека има направено стратегии посебно за ретките болести, за болните од рак, но во пракса нема никаква имплементација. Никој нема корист од само направени стратегии. Благодарам. 

Трајко Вељаноски: Благодарам. 

Господинот Шехаби Бихаџудин има контра реплика, повелете. 

Бехиџудин Шехаби: Благодарам претседателе.

Почитувана колешке за жал јас не сум лекар, и навистина жалам што вие не сте ја следеле мојата дискусија, од говорницата. Јас воопшто не говорев за прашањата на здравството, туку сум историчар на уметноста и сум во процес за добивање на звање доктор на науки. Говорев за слободите и правата на човекот и најмногу за поглавјето образование и култура. Каде што има определен напредок и има навистина нагласен напредок во оваа насока. Пратениците имаат право да го изразат своето мислење на автономен начин во Собранието, јас како што забележавте бев многу автентичен во оваа насока и жалам што не сте ме следеле добро. 

Трајко Вељаноски: Благодарам. 

Госпоѓа Бендевска Весна има реплика, повелете. 

Весна Бендевска:  Па и добро е што не сте лекар. Инаку ќе бевте многу лош лекар кој се обидува со мејкап шминка навистина да го направи поубав лешот. 

За вас овој извештај е охрабрувачки и многу мотивирачки и токму е загрижувачки, бидејќи вие меѓу другото се осврнавте и на областа човекови права. Што ве мотивираше?  Што ве мотивираше? Реченицата дека злоупотреба на политички, идеолошки партиски причини, како основ за лустрација, тоа пипшува. Да не ве мотивираше можеби констатацијата дека јавниот радиодифузен сервис не обезбеди балансирано покривање на кампањата, а сите граѓани издвојуваат од џебот за да бидат и објективно информирани. Или, можеби пак насилното остранување на голем број од опозициски пратеници и новинари од собраниска сала на 24 декември. Ама, ова не смее да ве мотивира и охрабрува. 

Што понатаму, за јавната администрација дека не се знае точната бројка? Па овде сме многу критикувани. Замислете што се вели, борба против политизацијата е  неопходна во област на подобрување на политиката на вработување на јавната служба. Цитирам: сеуште постојат случаи на огласи распишани по  мерка на соодветен кандидат, така наречени наместени огласи и нерегуларно вработување на кадар. И понатаму ќе продолжам со цитатот, некои вработувања се спровевдуваат како социјална мерка, а не како одговор на потреби на институции. Не го имам во мене, еден оглас што секаде го носам со мене. Област за вработување во Секретаријатот за исполнување на рамковниот договор. Со еден оглас, вработени се 200. Буквално 200. Сите припадници на Албанската заедница, на работно место помлад асистент за техничка соработка 200 во еден ден. Па 200 столчиња се разбира нема во канцелариите. И тие се тие дел од межудругите овој оглас во Секретаријатот за рамковни вработувања. Но 1500 вработени има кои трошат буџетски пари, а седат дома. И тоа ве мотивира и охрабрува. Мислам дека треба да покажеме многу поголема одговорност, а не соучесништво. Ако бевме премни и пред пед години заеднички добро го читавме извештајот и наместо да не охрабрува да обрневме внимание на препораките и силните осуди, денес немаше да имаме многу полош извештај од лани. И денес можеби ќе бевме можеби поблиски до датумот. За тоа колега, аманте, немојте да бидете ниту охрабрен, ниту мотивиран, пресериозна е работата. 

Трајко Вељаноски: Благодарам. 

Господинот Шехаби Бихаудин има контра реплика, повелете. 

Бехиџудин Шехаби: Благодарам почитувана колешке. 

Навистина жалам што и вие не сте во тек и не сте ја следеле добро мојата дискусија. 

Знаете ли што ме мотивира мене. Ме мотивира во целост фактот што партнерите во коалицијата во определени моменти што се однесува на правото и слободите на човекот, покажале зрелост за ублажување на тензиите, покажале одлучност и решителност за надминување на кризите. Посебно во некои екстремни случаи кога во голема мера атмосферата беше наелектризирана и партнерите во коалицијата навистина покажаа хуманост и ги надминаа тензиите кои што на големо беа предизвикани по некои немири. 

Почитувана, затоа сум мотивиран и во извештајот ова говори навистина позитивно во овој контекст и за тоа ќе продолжиме во оваа насока уште повеќе да го хуманизираме и облагородиме амбиентот во Македонија со еден цивилизиран пристап. Благодарам. 

Трајко Вељаноски: Благодарам. 

Следен за збор е госоподинот Хасипи Кенан, не е тука.

Следен за збор е госпоѓа Мазгалова Вучетиќ Светлана, повелете. 

Светлана Мазгалоска Вучетиќ: Благодрам. 

Почитувани граѓани, колеги пратеници, еве јас како пратеник во овој собраниски дом, имам можност, по трет пат, да зборувам за Извештајот на Европската комисија за напредокот на Република Македонија. 

Меѓутоа како човек, како граѓанин на Република Македонија, од секогаш сум имала интерес да бидеме дел од европското семејство и на овој и на  оној начин сум се залагала да допринесам за тоа. 

Меѓутоа, сега од друг аспект, благодарение на граѓаните на општина Ново Село имам можност да го коментирам Извештајот на Европската заедница од другата страна. Многу колеги, во своите излагања рекоа дека овој извештај е петти по ред, позитивен извештај, позитивна препорака. Мислам дека не е време да мериме дали е малку, малку повеќе или повеќе позитивен, мислам дека е време да зборуваме за тоа што треба Република Македонија навистина да направи за да влезе во Европското семејство. За мене овој извештај, европски извештај на Европската комисија е кредит кој што ни го дава Европската комисја, кредит кој го дава на Република Македонија, однапред и затоа ние треба да го одработиме се она што се бара за да Македонија конечно биде дел од европското семејство. Ги следев излагањата на Европсксите претставници кои што беа во Република македонија, неколку денови и едноставно не можам да занемарам тоа што тие го зборуваа. Дел од нивните забелешки се однесуваат, прво на европскиот претставник Аиво Орав зборуваше за забелешките за 24 декември. Ни забележуваат за тоа што се случи на 24 декември, меѓутоа и тој да не го споменеше тоа, јас не можам во дискусијата да го избегнам тоа, бидејќи тоа им го должам пред се на моите деца и на моите родители, бидејќи тој ден остави навистина еден неубав траг во македонската демократија на која што сега ни замеруваат и европските претставници. 

Друг дел каде што имаме замерка од страна на Европскиот претставник е судството и тоа не постои дел во кој што европските претставници зборуваат во Извештајот, не постои пасус кој не зборува за селективна правда. Не постои изјава на европски пратеник кој што се однесува на непристрасноста и селективноста во правдата. Значи, не постои дел каде што не зборува за политичките притисоци, необично брзите процедури, одлуки како и невообичаените притвори каде што никаде ги нема во другите земји во Европската унија. Тоа исто така зброуваше и за подобрување на политичкиот дијалог во Република Македонија. Меѓу другото, евро претставникот Ховит ни препорача и препорача на нашата земја да се соочи со корупцијата. Мора да се соочиме со корупцијата која што во 2011 година имаше ограничен напредок, потоа во 2012 година, мал напредок, сега веќе во 2013 година зборуваме за една корупција која  што цвета, или нов вид на корупција како што рече колешката Шекеринска, анекс корупција. Меѓутоа, почитувани колеги, она што најмногу мене како граѓанин на оваа држава ме загрижува е тоа што европејците ни го приметуваат, меѓутоа она што ние го чувстуваме е најважно, тоа е слободата на медиумите, слободата на изразувањето. Никогаш до сега,  сме немале таков премер, европските претставници посочуваат со име и празиме. Секогаш кога зборувале за нашата земја и за препораките зборувале со многу избрани зборови, а сега тие многу слободно ни препорачаа како земја дека Кежаровски случајот и Шиповиќ се случаеви кои што ќа ја одбележат нашата земја. Глобално во другите делови каде што има забелешки не би сакала многу да зборувам бидејќи поголем дел од моите колеги зборуваа за тоа. Меѓутоа, сакам исто така да се задржам на еден дел кој што вицепремиерот во своето експозе го кажа и рече дека Европскиот извештај е работен документ кој што го отсликува напредокотна Република Македонија, меѓутоа исто така е и работен документ кој што покажува што се треба да направи Република Македонија за да влезе во европското семејство. Затоа треба час поскоро, не само декларативно  да правиме заложби и реформи, туку да ги сработиме за да можеме да имеме не само позитивен или позитивна препорака, туку влез во Европското семејство. Јас ќе се задржам на одредени делови од Европскиот извештај, особено во делот на еднаквите можности каде што и работам во Комисјата за еднакви можности. Не можам а да не го забележам тоа дека веќе петта година по ред почнувајќи од 2009 година имаме исти забелашки. Имаме забелешки кои што се однесуваат на капацитетот на секторот на Министерството за труд и социјална политика и тоа како финансиски, така и во делот на човечки ресурси. Тоа се повторува пет години и ако оваа Влада сакала да има напредок во оваа област во делот на родовата еднаквост која исто така е дел од човековите права, ќе имала планирано буџет за активностите од Националниот план на стратегијата за родова еднаквост. Во тој дел Европскиот извештај има примедба исто така на тоа што и понатаму во Република Македонија останува ограничена подршката во иницијативата во борбата со дискриминаторските обичаи, традициите и стереотипите. Тоа се провлекува пет години наназад и понатаму и во оваа 2013 година имаме ограничен капацитет на комисиите за еднакви можности и на локално и на национално ниво. Меѓутоа она што мене ме загрижува  е тоа што вработеноста на жените и понатаму останува ниска, стапката на вработеноста во споредба со стапките во Европска унија, а тоа ни е забележано од страна на Европската комисија, во делот на човековите права исто така и за дискриминаторските обичаи и за малата вработеност на жената како и во делот на учеството на жената Ромка во општеството. Сметам дека ако една Влада има сериозни намери во делот на родовата еднаквост, тоа треба да го покаже со одделување на средства во Буџетот на Република Македонија. Меѓутоа, ова покажува дека не е тоа така.

Друга забелешка на која што јас би сакала да се задржам е делот на земјоделието каде што се констатира одреден напредок, но бидејќи доаѓам од рурален крај, сметам дека тоа им го должам на грѓаните и мора да кажам дека Комисијата констатира не доволен капацитет на администрацијата која што се занимава со аплицирање за користење на ИПА фондовите кој што ќе овозможат нашата земја да стане стабилна. Тоа исто така беше забелешка и на европретставникот Ховит кој кажа дека користењето на неповратните пари од ИПА фондовите може да ја направи само помоќна нашата замја. Не можеме да го прескокнеме и да сакаме подадокот дека дури 7,5 милиони од ИПА фондовите остануваат неискористени.

Во делот на човековите права би сакала само на кратко да се задржам на мислењето кое што Европската комисија го има за социјално ранливите категории на луѓето или лицата кои имаат посебни потреби и покрај тоа што е формирано координативно тело за спроведување и следење на конвенцијата на Обидидинетите нации за овие лица и лицата со посебни потреби, се уште интеграцијата на лицата со посебни потреби во институциите и понатаму останува ограничена. Меѓутоа, за тоа не мора да имаме извештај од Европската комисија, ние секојдневно сме сведоци дека ранливите категории и лицата со посебни потреби немаат инклузија во општеството и покрај тоа што ја потпишавме или ја ратификувавме конвенцијата за лица со посебни потреби. Затоа и на почетокот реков и така ќе го завршам мојот говор или мојата дискусија од Европскиот извештај, дека овој Европски извештај е само кредит кој што ни го дава Европската комисија однапред, а ние треба да го одработиме за да го заслужиме местото во европското семејство.Благодарам.

Трајко Вељаноски: Благодарам.

Следен за збор е господинот Коџабашиев  Ѓорѓи не е тука. 

Следен за збор е господинот Николов Марјанчо, повелете. 

Марјанчо Николов: Почитуван граѓани, почитуван министер, почитувани колеги пратеници, самата атмосвера во Собранието на Република Македонија доволно зборува колку одговорните институции во оваа држава полека полека прашањето за интеграцијата на Република Македонија во Европска унија го ставаат се подоле и подоле на приоритетите. 

Господине министер, заменик премиер, денеска тука требаше да биде целата Влада. Во Собранието да бидат присутни сите пратеници, да дебатираме за сите важни прашање кои што се отворени околу интеграцијата на Република Македонија во Европска унија. За жал, присутни сте само вие како претставник на Владата и пристутни се само мал број на колеги пратеници кои што се во салата каде што се дебатира за Извештајот. Дали не присуството значи, господине министер дека и во Владата на Република Македонија приоритетите околу интегрирањето на Република Македонија полека, полека се ставаат подоле на агендата. Сакам да ве запрашам нешто, бидејќи го водите Министерството кое што директно е надлежно околу критериумите за исполнување кое Република Македонија треба да ги исполни за да влезе во Европска комисија. Дали вие како министер, а и Владата сте задоволни со оваа ситуација околу членството на Република Македонја во Европска унија? Ако земеме во предвид дека на самитот во декември Србија ќе добие датум за преговори. Албанија стана членка на НАТО и од кога ќе се средат одредени внатре државни состојби со институциите на системот брзо ќе потпише договор за стабилизација и асоцијацја и веројатно ќе добие и покана за датум за преговори. Каде е Македонја? Останавме со Косово и со Босна, а каде бевме господине министер, колеги пратеници? Бевме лидери по приоритетот за членство во Европска унија негде заедно со Хрватска, Бугарија и пред Бугарија дури, од земјите во регионот. Хрватска стана членка на Европска унија требаше и Република Македонија. Во Србија во другите земји се водеа војни, беше несредена државата. Сега тие ќе добијат датум за преговори Македонија останува повторно на маргините за проширувањето. 

Господине министер, сакам да ми кажете ако сакате директно до кога вака? Изговорот кој што се дава овде во Собранието дека друг е виновен и дека други се причините полека, полека Република Македонија ја става во ситуација да биде земја за жал која што не е интересна за европските партнери како во земја со приоритет за проширување. Ние го изгубивме значењето што го имавме пред пет години и денеска претпоставувам, вие повеќе ги имате контактите со земјите членки на Европска унија. Денеска милениче или приоритет е Србија, а гледаме таму што се случуваше и затоа велам, друштвото со Босна која што има меѓуетнички проблеми и не може да функционира како држава со Косово која што е најмлада држава овде на Балканот не и личи на Република Македонија и ако вака остане оваа ситуација ние само како држава се повеќе и повеќе ќе го губиме и нема да бидеме интересни и западните земји ќе го губат интересот за Република Македонија. Затоа Владата е таа што го води процесот. Собранието може само да ја подржи, меѓутоа вие како Влада испадна дека сте задоволни само затоа што се задржала препораката, а препораката се сеќавате можевме да ја изгубиме вака. Ако имавме сега избори парламентарни како што предлагаше Премиерот пред Изваштајот на Европскат комисја ќе немаше препорака и што тогаш. Нема одговорност, се губи чувството за приоритет во Република Македонија. Сите партии се влезени во ситуација да го бранат само сопствениот рејтинг пред граѓаните околу членството во Европска унија. Ниедна партија, а тоа по мое мислење траба да го направи пред се владеачката коалиција, значи вие и  ВМРО не одите во државата кон ситуација да градите консензус за ова важно прашање. Полесно ви е да играте на патриотизмот, национализмот и на тој начин да се обидете граѓаните на Република Македонија дефокусирате, наместо како што е тоа во Грција, за жал, изграден консенсуз за прашањето за името со Македонија. Во Македонија Владата не сака да има консензус за прашањето за името, затоа што полесно е да не нарекува од опозицијата со имиња кои што не се прикладни за една држава и ние да живееме во една поделеност по тоа прашање. И, затоа ако сакаме ова прашање околу членството на Република Македонија во Европска унија да тргне да се решава, првиот чекор е внатре да изградиме консензус за ова прашање. Ако не го изградиме јас се плашам господине министер дека Република Македонија уште долго време ќе биде во чекалната, а другите земји од регионот ќе одат напред и напред. Затоа можам само да ви препорачам или ставете агендата назад на врвот на приоритетите, лидерот на вашата партија тоа го најавува, меѓутоа без да изградиме консензус во државата за ова прашање посебно околу проблемот со Грција не верувам Македонија да направи исчекор. Тоа мора да се направи, макар да имаме консензус, а како понатака ќе се одвиваат работите  сепак зависи од други фактори, да не одиме во ситуација да не гледаат како поделена замја, едни да зборуваат едно, други да зборуваат друго. Грците без разлика на позиција и на опозиција тие црвени линии ги имаат исцртано. Што се однесува до финансиските критериуми на самиот Извештај овој Извештај, колеги пратеници е најлош до сега. Ќе ви прочитам само неколку констатации на Европската комисија.

Во делот на фискалното владеење Европската комисија констатира дека фискалното владеење и фискалната дисциплина се влошија и ќе имаат корист спроведување на среднорочната стратегија. Европската комисија констатира, нема напредок во областа на финансиските и буџетските одредби. Владата трошоците не ги насочува кон изградба на општество засновано на знаење, туку се користи за помалку продуктивни измени, како разубавување на главниот град и ако од овој аспект само со три констатации го погледнете Извештајот на Европската комисија само може да констатираме една жална состојба, а тоа е дека повторно Владата не сака да биде транспарентна во јавните финансии, не сака да спроведува реформи и парите сака да ги троши за Скопје 2014 година, а ние видовме дека до сега таквото трошење на пари од аспект на приоритети и на транспарентност и контрола ја доведе Република Македонија да биде рекордер во регионот по неубави работи, по сиромаштија, по  најниски плати, по најниски пензии, по најлоша живеачка и затоа оваа констатација во Ивештајот, претпоставувам ќе натера некого во Владата да се заангажира овие прашања да се решаваат, меѓутоа првиот дел што го зборував и за жал потрошив доста дел од својата дискусија е многу поважен отколку другите делови. Дајте заедно да градиме консензус за едно стратешко прашање во Република Македонија. 

Трајко Вељаноски: Благодарам.

Следен за збор е Наџи Џелили, не е тука.

Имавте реплика, се извинувам не видов, господинот Бесими Фатмир има реплика, повелете.

Фатмир Бесими: Се сложувам со констатацијата дека за ова прашање треба консензус. Јас во неколку прилики во моите јавни настапи сум го кажал тоа и ќе го повторам. Европската и евроатланската интеграција ќе бараат дефинитивно консензус внатре во Македонија, меѓу сите политички партии. Еве еден конкретен консензус кој може да се направи. Од сега до декември работната група во Парламентот да ги заврши препораките на Анкетната комисија, да направиме конкретни чекори. Ние до декември треба да ги зајакнеме нашите аргументи за членство односно за започнување на преговорите за членство во Европска унија и ќе повторам јас и претходно и сега не кажав дека во декември е гарантирана, дека Советот ќе одлучи. Има уште да работиме со земјите членки да ги убедиме дека  Македонија заслужува да биде членка и исто така тоа што е важно консензус и конкретни чекори од наша страна во однос на отворенето прашање за името. Знаете дека се соочуваме со големи предизвици во овој процес, а треба да сме одлучни и со голема доверба во нас во тоа што го правиме е дека во интерес на граѓаните.

Трајко Вељаноски: Благодарам.

Контра реплика има господинот Марјанчо Николовски, повелете.

Марјанчо Николов: господине министер, додека вака се поставуваат работите нема да има напредок, или вие во Владата истапете со конкретно сценарио или конструкција како да се дојде до датум за преговори. Ако вие постојано вперувате прст кон некоги и условувате дајте да се најде решение. Дајте еден конкретен план како Владата планира да добиеме датум за преговори и само така овој извештај ќе биде успешен, а во спротивно само констатацијата добро е и оваа година имаме препорака не остава, знаете како, како да повторно сме на истото ниво или истото одделение како од 2005 година. Од 2005 година добивме тогаш кандидатски статус, од 2008 година препораки за преговори, ама немаме датум и постојано се препукуваме кој е виновен и кој треба. Се извинувам претседателе само малку, Владата е извршната власт, вие ги водите преговорите и со Европска унија и  Грција и ако сте фер ќе излезете со план со кој што ќе барате консензус на сите чинители. Секое препукување само ја слабее позицијата на Република Македонија, без разлика кој добива политички поени внатре во Република Македонија и веќе кажав стануваме за жал, црна точка на Балканот, сите земји отидоа пред нас. 

Трајко Вељаноски: Благодарам.

Како што кажав следен за збор беше Наџи Џелили не е тука. 

Следен и последен за денеска е госпоѓа Анастасова Станка, повелете.

Станка Анастасова: Благодарам.

Почитувани граѓани, почитуван вицепремиер за евроинтеграции, 

Јас ќе започнам со зборовите на господинот Аиво Орав кој што ги искажа на денот кога беше објавен Извештајот за остварениот напредок на Република Македонија за 2013 година. Тој рече: само технички го пишува Европската комисија, но суштината ка пишуваме ние самите. Исто така нагласи дека Извештајот  на Република Македонија и подава рака, а ние треба да ја искористиме. Да не ги заборавиме овие зборови кои што многу треба да ни кажат што понатаму не чека до колку ја сфатиме оваа порака, а тоа е остварување на сите оние незавршени работи кои што се нагласени во Извештајот или да го одбереме спротивниот пат ништо да не направиме и да изгубиме она што до сега сме го имале. Она што го потенцираше господинот Аиво Орав беше дека за прв пат во Извештајот од Европската комисија се потенцира еден настан кој ја одбележи годината, а тоа е 24 декември. Не смееме да го заборавима, но истовремено да ни укаже дека тоа не смее да се повтори. 

Понатаму посебно беше нагласен политичкиот дијалог, нешто што европарламентарците будно ќе го следат во нашата држава, слободата на медиумите исто едно од поважните критериуми, владеењето на правото во Република Македонија и во однос на притворот, на корупцијата и понатаму добрососедските односи. Сите овие работи тој нагласи дека лежат во наши раце. Сето она што посебно треба да му обрнеме внимание за да можеме да се надеваме на датум за преговори. 

Исто така господинот Ричард Ховит кој што не се сеќавам дека некој го спомена остана три дена за да ни укаже колку е важно ние сега да им помогнеме за да тие можатр нас да ни помогнат односно нагласи господинот Ричард Ховит дека голем дел од европратениците не се убедени дека ние сме навистина спремни за влез во Европска унија. Затоа рече ние да му помогнеме да ги направиме сите овие забелешки кои што сме ги пропуштиле до сега за да може тие нам да ни помогнат, односно да може да го добиеме датумот за преговори за влез во Европска унија. Сите оние несогласувања помеѓу политичките партии во Парламентот треба да изостанат односно треба сите со консензус да расправаме за сите овие забелешки да донесеме заеднички решенија за да може да се надеваме за напредок во евроинтеграциите. 

Посебно беше нагласено дека е важна реформата во јавната администрација за која што за жал, сеуште Владата нема кажано колкава е бројката на вработени во јавната администрација. Тоа за европратениците е несфатливо. Не е сфатливо исто така зошто граѓанскиот сектор е маргинализиран и воопшто Владата не се интересира за нивната помош што може навистина да придонесе за подобрување односно развој спроведување на реформите во нашата држава, а се со цел за подобрување на живитниот стандард на нашите граѓани, а со тоа исто и поголема шанса за влез во Европска унија. 

Јас би почнала од почетокот во делот на политичките критериуми што всушност содржи овој извештај за напредокот на нашата држава во евроинтегративниот процес бидејќи верувам дека сите граѓани немаат прилика да можат да го прочитаат. Во делот политичките критериуми, посебно во делот на демократијата и владеење на правото е нагласено, годината беше обележана со политичка криза по настаните во Собранието во декември 2012 година. 

Понатаму, посебно се нагласени препораките н а ОБСЕ и ОДИХР кои што зборуваат за обвинувањата за постоење на заплашување на гласачите во текот на изборите, злоупотреба на државни ресурси во текот на изборната кампања и дека навистина беше нејасна поделбата помеѓу државата и политичката партија односно владеачките партии. Медиумите широко за време на изборите ја покриваат кампањата, но некои радиодифузери за жал, вкучително и на јавниот радиодифузен сервис не обезбедија балансирано покривање на кампањата. Сето ова треба да ни каже до каде сме стигнале тоа е недозволиво за понатаму. Ова е опомена на фин и културен начин ни кажано со дипломатаски јазик. До колку  ние ова не го разберем е никој нема да ни биде виновен.

Понатаму, посебно во делот за Собранието, во Извештајот пишува: насилното отстранување на голем број опозициски пратеници и новинари од собраниската сала на 24 декември за време за донесувањето на буџетот за 2013 година под контраверзни околности, предизвика политичка криза што разоткри големи поделби помеѓу политички партии и влијаеше на функционирањето на Собранието. Почитувани колеги, почитуван вицепремиер ова ни покажува дека голема грешка власта направи со исфлањето на  опозициските пратеници се со цел да се загуши зборот на опозициските пратеници, но уште пострашно беше исфрлањето на новинарите за да не можат тоа да го прикажат пред јавноста со цел власта да ги сокрие овој настан. Но ова не можете да го сокриете ниту од македонската ниту од меѓународната јавност. Бидејќи десет минути ми се малку за да можам сите главни работи да ги кажам ќе се обидам само на кратко да споменам само некои многу важни прашања. 

Во делот на вработувањето посебно треба да се нагласи дека вработувањето посебно  на партиски војници од страна на власта е евидентно. Тоа треба да престане. Треба да се вработува според стручност, според компетентност, а не според партиски заслуги.

Во делот на здравството би сакала посебно да нагласам дека се вели, во делот на здравството има мал напредок, но посебно е важно што одржливоста на здравствениот систем вклучувајќи ги финансиските ресурси останува предизвик. Што треба тоа да ни каже, бидејќи тешко ќе можеме да го одржиме здравствениот сектор до колку се продолжи со овие лоши политики во здравството на Владата. Беше усвоена, на пример, Национална програма за лекување на ретки болести, но од тоа нема ништо. Болните од ретки болести сеуште се соочуваат со проблем за набавка на лекови за кои што живот значат за нив. 

Понатаму, во делот на малигните болести. Регистарот за рак е направен, но болните од рак се помалку пари добиваат по нивните програми односно за превентивни прегледи, рано откривање или пак за лекување. Донесена е исто така Годишната програма за здравствена заштита на лицата со ментален хендикеп, но за жал средствата се недоволни. Ова подолго време ни се провлекува во неколку извештаи каде се вели дека одржливоста на постоечките центри за менатално здравје за заедницата е исто така сериозен проблем. подготовките во оваа област се во рана фаза. Замислете во рана фаза е од, мислам дека од 2008 година. Сеуште во рана фаза по пет години. Некој треба да се запраша што се случува во делот на здравството. Исто така треба правилно и навремено треба да се планираат човечките ресурси во здравствената заедница. тоа е приоритет, но за жал кај нас не се случува тоа. Министерот навистина се обидува да направи некои обуки на многу мал број на доктори, но генералната политика во здравството е веќе испуштена. По големиот одлив на голем број медицински лица доктори, медицински сестри премногу е доцна за да тоа можеме веднаш да го вратиме назад. До колку не продолжиме со правилна политика и правилен распоред во здравствениот систем, односно мрежата да биде за цела Република Македонија еднаква, а не се да се концетрира во главниот град до тогаш граѓаните ќе имаат проблем за достапност на ефикасно здравство во нашата држава.

Трајко Вељаноски: Благодарам.

Госпоѓа Сузана Анова има реплика, повелете.

Сузана Анова: Благодарам претседателе.

Почитувана колешке Анастасова, се повикавте на искажување на европските дипломати и сето тоа е во ред што го кажавте. Меѓу другото се повикавте на изјавата на Аиво Орав дека Европската комисија технички го изготвува Извештајот, но суштински ние го изготвуваме. Точно е, и би ве запрашала дали вие воопшто како член  на СДСМ сте свесни дека на тој фамозен 24 декември кој постојано го споменувавте се обидовте да ја креирате суштината на Република Македонија. Но за жал, сето тоа не ви успеа бидејќи суштината на Република Македонија е народот на Република Македонија кој што го дава својот глас за секој од нас и во континуитет го покажува тоа и среќа што е така. До колку беше поинаку суштината која вие се обидовте да ја креирате ќе беше теорија на хаос. 

Понатаму, би сакале една мала кратка ретроспектива. Веќе по трет пат во овој пратенички состав го разгледуваме Извештајот за напредокот на Република Македонија и јас во континуитет поставувам едно прашање до вас до СДСМ на кое што за жал никој не успевам да добијам одговор и ќе го поставувам се додека не добијам одговор и граѓаните на Република Македонија да дознаат што се случува. Во 2004 година 47,4 милиони евра беа дадени неповратни средства за развој и реформи во Република Македонија во сите можни сфери, во економијата, социјалата, судството, полицијата, развојот на демократијата. Во 2005 година 20 милиони евра, во 2006 година 36 милиони евра неповратни средства од кат програмата. Тогаш вицепремиер беше госпоѓата Шеќеринска вашиот потпретседател и три години по ред не добивам одговор каде беа потрошени парите кои што меѓународните фактори ни ги даваа за развој на државата. До колку тие пари беа употребени онака како што треба верувајте дека во 2006 година ВМРО ДПМНЕ започна со реформите и во континуитет ги спроведува извештаите на Република Македонија ќе беа многу, многу подобри. За жал, наследивме ситуација каква што наследивме реформите во континуитет се спроведуваат, дали во поголем или помал обем зависно во која сфера би можеле да  говориме. Не е важно, важно е дека се говори по Извештајот за напредокот. Каков и да е тоа е напредокот и дали вас ви одговора или не вистината е само една, извештајот е позитивен и по петти пат Република Македонија  доби препораки. Благодарам.

Трајко Вељаноски: Благодарам.

Госпоѓата  Анастасова Станка има контра реплика, повелете.

Станка Анастасова: Почитувана колешке Сузана Анова, во однос на 24 декември факт број еден, опозицијата беше исфрлена на клоци од Собранието. Тогаш умре демократијата. Ако за вас тој бил среќен ден за демократијата во Република Македонија и за сите граѓани на оваа држава беше најнесреќниот ден во нашата историја и се со цел да не им се спречи правото на говор, се случи тоа што се случи. Немам време повеќе да зборувам, можеби во друга прилика. Вашата неспремност за консензус по овие прашања во  евроинтегративниот процес се гледа во овој момент кога зборувате за некоја 2004 година. зошто не кажете зошто се испуштени или одземени, неискористени, повлечени 7,39 милиони евра од распределбите од ИПАР фондовите кои што можеше добро да им дојдат на земјоделците. 

Трајко Вељаноски: Благодарам.

Тука ја прекинувам седницата. 

Продолжуваме утре во 11 часот.

(Седницата прекина со работа во 19,58 часот)

